
ᓯᕗᓪᓕᕐᒥ ᑎᑎᕋᖅᑕᐅᓚᐅᖅᑐᖅ ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑏᑦ: ᓄᓇᓕᖕᓂ ᐊᑐᖅᑕᐅᕙᓚᐅᖅᑐᓂ 1950–1975 
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓂᑦ, ᐊᐃᑉᕆᓕ 2013.

ᑕᒪᕐᒥᒃ ᐱᔪᓐᓇᐅᑎᑕᐅᔪᑦ ᐸᐸᑕᐅᕗᑦ. ᐊᑐᖅᑕᐅᓂᕐᒥ ᓇᓕᐊᑐᐃᓐᓇᖅ ᐃᓚᖓᓐᓂ ᐆᒥᖓ ᑎᑎᕋᖅᑕᐅᓯᒪᓂᐅᔪᒥ 
ᓴᖅᑭᑎᑕᐅᒃᑲᓐᓂᕐᓂᖓᓂ, ᓇᒃᓯᐅᔾᔭᐅᓗᓂ ᖃᓄᑐᐃᓐᓇᖅ ᐋᖅᑭᒃᓯᒪᓗᓂ ᐅᕝᕙᓘᓐᓃᑦ ᖃᓄᐃᑦᑐᑐᐃᓐᓇᒃᑯᑦ, 
ᖃᕋᓴᐅᔭᑎᒍᑦ, ᐊᐅᓚᓂᐅᔪᒥ, ᐊᔾᔨᓕᐅᖅᑕᐅᓂᖓᓂ, ᓂᐱᓕᐅᖅᑕᐅᓂᖓᓂ, ᐅᕝᕙᓘᓐᓃᑦ ᐊᓯᐊᒎᖅᑐᒥ, ᐅᕝᕙᓘᓐᓃᑦ 
ᑐᖅᑯᖅᑕᐅᓗᓂ ᐅᑎᖅᑎᒐᒃᓴᐅᔪᒥ ᐱᓕᕆᔾᔪᓯᐅᔪᒥ, ᑎᑎᕋᖅᓯᒪᔪᒥ ᐊᖏᖅᑕᐅᓯᒪᓇᓂ ᑎᑎᕋᖅᑎᐅᔪᒥ, ᓱᕋᐃᓂᐅᕗᖅ 
ᐊᔾᔪᐊᖅᑕᐅᔾᔭᐃᒃᑯᒻᒥ ᒪᓕᒐᖓᓐᓂ.

ᑐᕌᖅᑎᑕᐅᔪᖅ
ᑖᓐᓇ ᐅᖃᓕᒫᒐᖅ ᑐᕌᖅᑎᑕᐅᕗᖅ ᕿᑭᖅᑕᓂ ᐃᓄᖏᓐᓄᑦ. ᐳᐃᒍᖅᑕᐅᓚᐅᖅᓯᒪᖁᙱᓚᕗᑦ ᑕᐃᔅᓱᒪᓂᑕᐃᑦ ᓂᐱᕗᓪᓗ 
ᓴᙱᔫᒃᑲᓐᓂᖁᓪᓗᒍ.

ᐆᒥᖓ ᐅᓂᒃᑳᓕᐊᒥ ᒥᒃᓵᓄᑦ  
(2024−ᒥ ᑎᑎᕋᖅᑕᐅᓂᐅᔪᖅ)
ᐅᓇ ᐅᓂᒃᑳᓕᐊᖅ ᓯᕗᓪᓕᕐᒥ ᓴᖅᑭᑎᑕᐅᓚᐅᖅᐳᖅ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓂᑦ (QIA)  ᐅᓂᒃᑳᓕᐊᓂᑦ 
ᑎᑎᕋᖅᑕᐅᒋᐊᙵᖅᑐᓂ ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᓂᑦ (QTC) 2010−ᒥ ᐊᒻᒪ ᓴᖅᑭᑎᑕᐅᓪᓗᓂ ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᖏᓐᓂᑦ 2013−ᒥ. 2024−ᒥ, ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᓄᑖᙳᕆᐊᖅᑎᑦᑎᓚᐅᖅᐳᑦ ᐅᓂᒃᑳᓕᐊᓂᑦ 
ᐃᓕᓯᒃᑲᓐᓂᖅᖢᑎᒃ ᐊᑖᓂ ᓇᓗᓇᐃᖅᓯᔾᔪᑕᐅᔪᓂ, ᐋᖅᑭᒋᐊᖅᓯᓪᓗᑎᒃ ᑕᒻᒪᖅᓯᒪᔪᓂ ᐃᓂᐅᔪᓂ ᐊᑎᓪᓚᕆᖏᓐᓂ, ᒥᑭᑦᑐᓂ 
ᐋᖅᑭᒋᐊᖅᓯᓪᓗᑎᒃ ᑕᒻᒪᖅᓯᒪᔪᓂ ᐅᖃᐅᓯᐅᔪᒥ ᐊᒻᒪ ᐅᖃᐅᓯᕐᓂ ᐋᖅᑭᒃᓯᒪᓂᖏᓐᓂ, ᑕᒻᒪᖅᓯᒪᔪᓂ ᐋᖅᑭᒃᓱᐃᓪᓗᑎᒃ ᓄᓇᙳᐊᓂ, 
ᐊᒻᒪ ᐊᓯᔾᔨᖅᓯᓪᓗᑎᒃ ᐃᓚᖏᓐᓂ ᐊᔾᔨᙳᐊᓂ. ᐃᓄᒃᑎᑐᑦ ᑎᑎᕋᖅᓯᒪᓂᐅᔪᓂ ᐃᓕᓯᓚᐅᖅᐳᑦ ᐊᑖᓂ ᓇᓗᓇᐃᖅᓯᔾᔪᑕᐅᔪᓂ. 

ᓇᐃᑦᑐᒥᒃ ᐱᒋᐊᕈᑎᖓ ᐊᒻᒪ ᐱᒋᐊᕈᑎᖓᑕ ᑎᑎᕋᖅᓯᒪᓂᖏᑦ 2013−ᒥ ᑎᑎᕋᖅᑕᐅᓯᒪᓂᐅᔪᒥ ᓇᓂᔭᐅᔪᓐᓇᖅᐳᑦ ᐃᓱᐊᓂ 
ᐅᓂᒃᑳᓕᐊᒥ ᑐᓂᓯᓂᕐᒥ ᖄᒃᑲᓐᓂᐊᒍᑦ ᑎᑎᕋᖅᓯᒪᓂᐅᔪᒥ.

• Grise Fiord
(Ausuittuq)
ᐊᐅᓱᐃᑦᑐᖅ

• Resolute 
 (Qausuittuq)
ᖃᐅᓱᐃᑦᑐᖅ

    Igloolik
      (Iglulik)
• ᐃᒡᓗᓕᒃ

• Sanirajak
ᓴᓂᕋᔭᒃ

• Clyde River 
(Kangiqtugaapik)
ᑲᖏᖅᑐᒑᐱᒃ

• Qikiqtarjuak
ᕿᑭᖅᑕᕐᔪᐊᖅ

ᑭᓐᖓᐃᑦ

• Sanikiluaq
ᓴᓂᑭᓗᐊᖅ

• Pond Inlet
(Mittimatalik)

• 
Arctic Bay

    (Ikpiarjuk)
 ᐃᒃᐱᐊᕐᔪᒃ

ᓴᖅᑭᑎᑦᑎᓂᕐᒥ ᐃᒃᐱᐊᕐᔪᖕᒥ 
(Ikpiarjuk)
ᐊᕐᒃᑎᕙᐃ ᕼᐋᒻᓚᖓᑦ ᑕᐃᔭᐅᖕᒥᔪᖅ ᐃᒃᐱᐊᕐᔪᒃ, ᑐᑭᖓ “ᐃᒃᐱᐊᕐᔪᒃ”, ᑐᑭᖃᖅᑐᖅ ᐃᓂᖃᕐᓂᖓ ᖃᖅᑳᖕᓂᑦ 
ᐊᑭᓕᕇᒃᑑᖕᓂᑦ. ᐃᓂᖃᖅᑐᖅ ᑕᐃᑲᓂ ᐱᖓᖕᓇᖓᓂ ᐃᒃᐱᐊᕐᔫᑉ ᑲᖏᖅᖢᐊ ᓴᓂᐊᓂ ᓴᓐᓂᕈᑎᐅᑉ ᐃᒪᖓ ᐱᖓᖕᓇᖓᓂ 
ᕿᑭᖅᑖᓘᑉ. ᐃᒃᐱᐊᕐᔫᑉ ᑲᖏᖅᖢᐊ ᐃᓂᖃᖅᑐᖅ 2 ᑭᓛᒥᑕ ᑲᓇᓐᓇᕐᒥᑦ, ᑕᑯᒃᓴᐅᑦᑎᐊᖅᑐᖅ ᓄᓇᖓᑕ ᓴᓇᒪᓂᖓ. ᐃᓄᐃᑦ 
ᑕᐃᕙᒃᑕᖓᑦ ᑐᓄᓂᕈᓯᖅ, ᑐᑭᖃᖅᑐᖅ ᖃᖅᑳᓗᖃᕐᓂᖓᓂᒃ ᓯᕗᕌᓂ ᐃᒃᐱᐊᒃᔫᑉ ᑐᕌᖓᔪᖅ ᓂᒋᕐᒧᑦ. ᐃᓄᐃᑦ ᐃᖕᒥᓂᒃ 
ᑕᐃᕙᒃᑐᑦ ᑐᓄᓂᕈᓯᕐᒥᐅᑦ.

ᐱᖅᑯᓯᑐᖃᒃᑯᑦ, ᐃᒃᐱᐊᕐᔪᒃ ᑐᒡᓕᕆᔭᐅᓚᐅᖅᑐᖅ ᐱᒻᒪᕆᐅᑎᑕᐅᔪᓄᑦ ᐊᕕᒃᑐᖅᓯᒪᓂᐅᔫᑉ ᐃᓄᖏᓐᓄᑦ ᐊᒻᒪ 
ᐃᓄᖃᓐᖐᓐᓇᓚᐅᖅᑐᖅ ᑭᓯᐊᓂ ᓂᐅᕕᖅᑎᒃᑯᑦ ᕼᐊᑦᓴᒻᐸᐃ ᓂᐅᕕᕐᕕᒃᑖᕐᒪᑕ ᐃᒃᐱᐊᕐᔪᖕᒥ 1936ᖑᑎᓪᓗᒍ. 
ᑕᐃᑦᓱᒪᓂᐅᑎᓪᓗᒍ, ᒐᕙᒪᑐᖃᒃᑯᑦi ᓅᑎᕆᓚᐅᕐᒪᑕ ᖃᔅᓯᑲᓪᓚᖕᓂᑦ ᐃᓄᖕᓂᑦ ᐃᒃᐱᐊᕐᔪᖕᒧᑦ ᓄᓇᖏᓐᓂᒃ ᑭᓐᖓᐃᑦ, 
ᐸᓐᓂᖅᑑᖅ ᐊᒻᒪ ᒥᑦᑎᒪᑕᓕᒡᓗ. ᐊᕐᕌᒍᑦ ᖁᓖᑦ ᐊᑐᖅᑎᓪᓗᒋᑦ ᐃᒃᐱᐊᕐᔪᒃ ᐱᕈᓚᐅᖅᑐᖅ ᑭᓯᐊᓂ ᖃᓪᓗᓈᖃᕐᕕᐅᓗᐊᖅᑐᓂ. 
ᐊᒥᓲᓂᖅᓴᑦ ᑐᓄᓂᕈᓯᕐᒥᐅᑦ ᓄᓇᖃᐃᓐᓇᓚᐅᖅᑐᑦ ᐃᓄᐃᑦ ᓄᓇᒋᕙᒃᑕᖏᓐᓂ,ii ᐃᒃᐱᐊᕐᔪᖕᒨᓚᐅᓪᓚᖃᑦᑕᖅᑐᑎᒃ ᐊᕐᕌᒍᑕᒫᑦ 
ᐅᒥᐊᕐᔪᐊᖃᕐᓇᓕᕌᖓᑦ, ᐃᓗᐊᖅᓴᖅᑕᐅᒋᐊᖃᓕᕌᖓᒥᒃ ᐅᕝᕙᓘᓐᓃᑦ ᓂᐅᕈᑎᖃᕆᐊᖅᑐᖅᑐᑎᒃ ᐊᒻᒪ ᐊᒥᖏᑦ ᓄᓇᓕᖕᓂ 
ᐱᓕᕆᕈᓘᔭᖅᑎᓪᓗᒋᑦ.

ᐊᕐᕌᒍᐊᓂ 1950s, ᑭᓯᐊᓂ, ᒐᕙᒪᑐᖃᒃᑯᑦ ᓴᖅᑭᑎᑦᑎᓕᓚᐅᖅᑐᑦ ᖃᓪᓗᓈᖅᓯᐅᑎᓂᒃ ᐱᔨᑦᑎᕈᑎᓂᒃ. ᐊᕌᒍᐊᑕ 
ᓄᓐᖑᐊᓂ 1960 ᓄᓇᓕᖕᓃᑦᑐᑦ ᐃᓚᖃᓚᐅᖅᑐᑦ ᐃᓕᓐᓂᐊᕐᕕᖕᒥᑦ, ᐃᓕᓐᓂᐊᖅᑎᓄᑦ ᑐᔪᕐᒥᕕᖕᒥᑦ, 22 ᐃᒡᓗᐃᑦ 
ᐊᒻᒪ ᐊᖏᓗᐊᓐᖏᑦᑐᑦ ᒐᕙᒪᒃᑯᑦ ᐊᓪᓚᒡᕕᖏᑦ. ᑐᓄᓂᕐᒥᐅᑦ ᓅᑉᐸᓪᓕᐊᑎᓪᓗᒋᑦ ᓄᓇᓕᖕᓄᑦ, ᐃᓄᐃᑦ, ᒐᕙᒪᒃᑯᓪᓗ 
ᑎᒥᖁᑎᖏᑦ ᑕᑯᓕᓚᐅᖅᑐᑦ ᓄᑖᓂᒃ ᐃᓗᐊᓐᖏᔾᔪᑕᐅᔪᓂᒃ ᓴᖅᑭᑉᐸᓪᓕᐊᔪᓂᒃ ᓲᕐᓗ ᐊᐴᑎᓂᐅᓴᓂᖏᑦ ᐃᓄᐃᑦ, ᕿᒻᒦᓪᓗ.iii 
ᓄᓇᓕᖕᒥᐅᑦ ᓴᖅᑭᑎᑦᑎᓕᓚᐅᖅᑐᑦ ᓄᓇᓕᖕᓂ ᑲᑎᒪᔨᒃᓴᓂᒃ ᐊᕐᕌᒍᐊᓂ 1967. 

ᐅᔭᕋᖕᓂᐊᒐᒃᓴᖃᕐᓂᖓᓂᒃ ᐃᒃᐱᐊᕐᔪᖕᒥ ᖃᐅᔨᒪᔭᐅᓕᓚᐅᖅᑐᑦ ᐱᒋᐊᕐᓂᖏᓐᓂ 1910. 1957ᖑᑎᓪᓗᒍ, ᐊᖏᔪᓂᑦ 
ᓴᕕᒃᓴᔭᓂᒃ ᓇᓂᓯᔪᖃᓕᓚᐅᖅᑐᖅ ᑕᒫᓂ 1970 ᒪᑐᐃᖅᑕᐅᓪᓗᓂ ᐅᔭᕋᖕᓂᐊᕐᕕᒃ ᑕᒫᓂ 20 ᑭᓛᒥᑕᒥᒃ ᐅᖓᓯᖕᓂᖃᖅᑐᑦ 
ᐃᒃᐱᐊᕐᔪᖕᒥᑦ ᑕᐅᓇᓂ ᐊᕐᕙᒃᑑᑉ ᐃᒪᖓ. ᓇᓂᓯᕕᒃ ᐊᒃᑐᐃᓂᖃᒻᒪᕆᓚᐅᖅᑐᖅ ᓄᓇᓕᐅᔪᒥᒃ ᐊᒻᒪ ᑮᓇᐅᔭᓕᐅᕐᓂᖏᓐᓂᒃ. 
ᐱᕕᒃᓴᖃᐅᓕᖅᑐᑎᒃ ᐃᖅᑲᓇᐃᔭᕈᓐᓇᖅᓯᓪᓗᑎᒃ ᑮᓇᐅᔭᓕᐅᕐᓗᑎᒃ, ᑮᓇᐅᔭᓕᐅᕐᓂᕐᓗ ᐊᒃᑐᐃᒻᒪᕆᒃᑐᓂ ᑐᓄᓂᕐᒥᐅᑦ 
ᐊᖑᓇᓱᒍᓯᖏᓐᓂᒃ ᐊᒻᒪ ᐃᓅᓯᖏᑦᑕ ᐋᖅᑭᒃᓯᒪᓂᖏᓐᓂᒃ.

i ᐅᖃᐅᓯᖅ “ᒐᕙᒪᑦ” ᐊᑐᖅᑕᐅᔪᖅ ᐅᕙᓂ ᐸᐃᑉᐹᖑᔪᒥ ᐅᖃᐅᓯᖃᕈᓐᓇᖅᐳᖅ ᒐᕙᒪᑐᖃᒃᑯᓐᓂ ᐅᕝᕙᓘᓐᓃᑦ ᓄᓇᑦᓯᐊᕐᒥ ᒐᕙᒪᒃᑯᓐᓂ 
ᒪᓕᒃᑐᒥ ᐊᕐᕌᒍᖓᓂ ᐊᒻᒪ ᑎᑎᕋᖅᓯᒪᓂᖓᓂ.

ii ᐃᓄᒃᑐᑦ ᐅᖃᐅᓯᖅ ᐃᓚᒌᑦ ᓄᓇᒋᕙᒃᑕᖏᑦ ᓇᓚᐅᓯᒪᓂᖅᓴᐅᓪᓗᓂ ᐊᑎᐅᕗᖅ ᐃᓂᐅᔪᓄᑦ ᑕᐃᔭᐅᔪᓂ “ᑕᖕᒫᕐᕕᓂᑦ” ᖃᓪᓗᓈᑎᑐᑦ. 
ᐃᓚᒌᑦ ᓄᓇᒋᕙᒃᑕᖏᑦ ᐃᓂᐅᓚᐅᖅᐳᑦ ᐊᑐᖅᑕᐅᒐᔪᒃᑐᓂ ᐊᖑᓇᓱᖕᓂᕐᒧᑦ, ᓂᕿᒃᓴᖅᓯᐅᕐᓂᕐᒧᑦ ᐊᒻᒪ ᑲᑎᓐᓂᐅᔪᓄᑦ. ᐃᓄᐃᑦ 
ᑲᑎᙵᓂᐅᔪᑦ ᐱᖅᑯᓯᑐᖃᖅᑎᒍᑦ ᖃᔅᓯᒐᓚᖕᓂ ᐃᓚᒌᑦ ᓄᓇᒋᕙᒃᑕᖃᓚᐅᖅᐳᑦ, ᐱᔪᓐᓇᖅᑎᑦᑎᔪᓂ ᓅᓐᓂᖏᓐᓄᑦ ᒪᓕᖕᓂᕐᒥ 
ᐆᒪᔪᓂᑦ.

iii ᑭᒻᒦᑦ ᑐᑭᖃᖅᐳᖅ ᐃᓄᐃᑦ ᕿᒧᒃᓯᐅᑎᖏᑦ ᕿᒻᒦᑦ (ᐊᑕᐅᓯᐅᔪᒥ ᑎᑎᕋᖅᓯᒪᓂᖓᓂ ᐃᓄᒃᑐᑦ ᕿᒻᒥᖅ).



4ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᐃᒃᐱᐊᕐᔪᒃ ᓄᓇᓕᖕᓂ ᐊᑐᖅᑕᐅᓂᑯᓂ

ᐃᒃᐱᐊᕐᔪᒃ ᕼᐋᒻᓚᕈᖅᑎᑕᐅᓚᐅᖅᑐᖅ 1976. ᐊᕐᕌᒍᐊᓂ 2011, 
ᐃᓄᖏᑦᑕ ᐅᓄᕐᓂᖏᑦ ᑎᑭᑦᑐᓂ 823.1 ᐅᓪᓗᒥ, ᑖᓐᓇ ᓄᓇᓕᒃ 
ᖃᐅᔨᒪᔭᐅᑦᑎᐊᖅᑐᖅ ᐊᕐᕕᖕᓄᑦ ᓴᐅᓂᕕᓂᖃᕐᓂᖓᓂᒃ ᐊᒻᒪ 
ᓴᓇᓐᖑᐊᒐᒃᓴᖃᕐᓂᖏᓐᓂᒃ ᐅᔭᖅᑲᓂᒃ ᓴᓇᓐᖑᐊᖅᑕᐅᕙᒃᑐᓂᒃ 
ᑕᑯᒃᓴᐅᑎᑦᑎᔪᓂᒃ ᐃᓅᒐᓱᐊᕐᓂᕐᒧᑦ ᐱᓕᕆᐊᓂᒃ ᐊᒻᒪ ᓄᓇᓖᑦ 
ᐆᒪᔪᖃᐅᑦᑎᐊᕐᓂᖏᓐᓄᑦ, ᐊᒻᒪ ᑎᒻᒥᐊᖃᕐᓂᖏᓐᓄᑦ.2 
ᐱᓱᖕᓂᖅ ᐅᖓᓯᒃᑐᒧᑦ, ᐊᐅᓪᓛᖅᓯᒪᓂᖅ ᐊᒻᒪ ᐃᖃᓗᒐᓱᐊᕐᓂᖅ 
ᖁᕕᐊᒋᔭᐅᔪᑦ ᓄᓇᓕᖕᓂ, ᑲᔾᔮᕆᔭᐅᔪᓐᓇᖅᑐᑦ ᓴᓂᐊᓂ ᓯᕐᒥᓕᒃ 
ᒥᓐᖑᐃᖅᓯᕐᕕᒃ.

ᑕᐃᔅᓱᒪᓂ 
ᓄᓇᒥᐅᑕᐅᑎᓪᓗᑕ

ᐃᓚᒌᑦ ᓄᓇᒋᕙᒃᑕᖏᑦ
ᐃᒃᐱᐊᔫᑉ ᓄᓇᓕᐊ ᐃᓂᖃᖅᑐᖅ ᐅᐊᖕᓇᖅᐸᓯᐊᓂ ᐃᒃᐱᐊᕐᔫᑉ 
ᑲᖏᖅᖢᐊ ᓯᓚᑖᓂ ᓴᓐᓂᕈᑎᐅᑉ ᐃᒪᖓᑕ. ᖁᑦᑎᒃᑐᒦᑦᑐᓂ, 
ᐊᐅᔪᐃᑦᑐᖃᕐᕕᕕᓃᑦ ᐃᓐᓈᕈᐃᑦ ᐊᒻᒪ ᑲᖏᖅᓱᐊᕐᔪᖃᖅᑐᓂ. 
ᑕᑭᔪᑯᑖᑦ ᑲᖏᖅᓱᐃᑦ, ᐃᒪᐃᑦ ᓯᓈᕆᔭᖏᑦ. ᐊᐅᒐᔪᒃᑐᖅ ᑕᒫᓂ 
ᔪᓚᐃ ᕿᑎᐊᓂ, ᖁᐊᖅᐸᓪᓕᐊᓪᓗᓂ ᐊᒃᑑᕝᕙᒥ. ᑕᒪᓐᓇ 
ᐃᓂᖃᖅᑐᖅ ᐃᓚᖓᓂ ᐊᐅᔪᐃᑦᑑᑉ, ᑕᒪᓐᓇ ᑐᑭᖃᖅᑐᖅ 
ᖃᐅᓯᕐᓇᓗᐊᓐᖏᑦᑐᖅ ᓯᓚᓗᖕᒧᑦ, ᐊᐳᑎᒧᓪᓘᓐᓃᑦ.

ᐃᓄᐃᑦ ᓄᓇᖃᖅᑐᑦ ᕿᑭᖅᑖᓘᑉ ᐅᐊᖕᓇᖓᑕ ᐃᓱᐊᓂ 
(ᒫᓐᓇ ᓄᓇᓕᒋᔭᐅᓪᓗᑎᒃ ᐃᒃᐱᐊᕐᔪᒃ ᐊᒻᒪ ᒥᑦᑎᒪᑕᓕᒃ) 
ᐊᒻᒪ ᐃᒡᓗᓕᐅᑉ ᓴᓂᐊᓂ ᓄᓇᖃᖅᑐᑦ ᐃᓕᖅᑯᓯᒃᑯᑦ 
ᐊᑕᓂᖃᖅᑐᑦ ᓄᓇᖏᑎᒍᑦ. ᐃᑦᑕᕐᓂᑕᓕᕆᓂᒃᑯᑦ 
ᓇᓗᓇᐃᖅᓯᓯᒪᔪᑦ ᐃᓄᐃᑦ ᑕᒫᓂ ᐊᕕᒃᑐᖅᓯᒪᓂᐅᔪᒥ 
ᐃᒡᓗᓕᐅᒥᐅᖑᓂᕋᖅᑐᑦ, ᐊᔾᔨᐅᖏᑎᒃᑲᓗᐊᖅᑐᑎᒃ ᐊᓯᒥᓂᒃ. 
ᐊᔾᔨᒋᔭᐅᓐᖏᔾᔪᑎᒋᓂᕋᖅᑐᒋᑦ ᐅᖃᐅᓯᖏᑦ ᐊᒻᒪ ᓱᓇᒃᑯᑖᖏᑦ 
ᐃᓕᖅᑯᓯᑐᖃᕐᒥᒍᑦ ᐊᔾᔨᒌᓐᖏᑦᑐᓄᑦ ᐃᓄᖕᓄᑦ ᑕᒫᓂ 
ᓄᓇᖃᖅᑐᓄᑦ. ᖃᐅᔨᔾᔪᑏᑦ ᐅᖃᖅᓯᒪᔪᑦ ᐃᓄᖃᓗᐊᓚᐅᕐᓂᖓᓂ 
ᐊᒻᒪ ᐃᓕᖅᑯᓯᖃᑎᒌᕝᕕᐅᓪᓗᓂ ᐊᕕᒃᑐᖅᓯᒪᓂᐅᔪᖅ ᑕᐃᑲᓂ 
Navy Board Inlet ᐊᒻᒪ ᑲᖏᖅᖢᐊᕐᔫᑉ ᓂᒋᐊᓂ. ᐃᓄᐃᑦ 
ᑕᒫᓂᒥᐅᑦ ᑕᐃᔭᐅᓚᐅᖅᑐᑦ ᑐᓄᓂᕈᓯᕐᒥᐅᑦ, ᑐᑭᖃᖅᑐᖅ “ᐃᓄᐃᑦ 
ᑕᕐᕋᓕᖕᒥᐅᑦ ᐅᕝᕙᓘᓐᓃᑦ ᑕᕐᕋᖃᐅᖅᑐᖅ”. ᑕᕐᕋᖃᐅᕐᓂᕋᖅᑕᐅᔪᑦ 
ᐊᔾᔨᒌᒍᓐᓃᖃᑦᑕᕐᓂᖏᑦ ᓄᓇᐃᑦ ᖄᖏᑦᑕ ᑕᐅᑦᑐᖏᑦ ᑕᒫᓂ 
ᐊᕕᒃᑐᖅᓯᒪᓂᐅᔪᒥ.3 

ᑎᑭᑦᑐᒍ ᒫᓐᓇᒫᖑᓚᐅᖅᑐᒧᑦ, ᐃᒃᐱᐊᔫᑉ ᒥᒃᓵ 
ᐃᓄᑭᑦᑐᒻᒪᕆᐅᓚᐅᖅᑐᖅ.4 1939 ᐊᕐᕌᒍᐊᓂ, ᐆᒃᑑᑎᒋᓗᒍ, 
ᐅᓄᕐᓂᖏᑦ ᓇᓚᐅᑦᓵᖅᓯᒪᔪᑦ ᐅᓄᕐᓂᖃᓚᐅᕐᓂᖏᓐᓂᒃ 70-ᓂᒃ 
ᐃᓄᖕᓂᑦ ᐱᖓᓲᔪᖅᑐᑦ 6 ᐃᓚᒌᒃᑐᑎᒃ.5 ᐃᓄᐃᓪᓗ ᑎᑭᑉᐸᓪᓕᐊᔪᑦ 
ᐃᓚᖓᓂᒃ ᕿᑭᖅᑖᓘᑉ ᐅᓄᖅᓯᒋᐊᕈᑕᐅᕙᓪᓕᐊᓕᖅᑐᑎᒃ 
ᑕᒫᓐᖓᑦ 1940 ᐅᖓᑖᓄᓪᓗ. ᑕᒫᓂᑦᓴᐃᓐᓇᖅ, ᑭᓯᐊᓂ 
ᐃᓚᖏᑦ ᐃᓚᒌᑦ ᓅᓚᐅᖅᑐᑦ ᒥᑦᑎᒪᑕᓕᖕᒧᑦ, ᐃᖃᓗᖕᓄᑦ 
ᐊᒻᒪ ᐃᒡᓗᓕᖕᒧᑦ. 1967 ᐊᕐᕌᒍᐊᓂ, ᐃᓚᒌᑦ ᓄᓇᒋᕙᒃᑕᖏᑦ 
ᐃᓄᖃᕈᓐᓃᕐᒪᑕ ᐅᕝᕙᓘᓐᓃᑦ ᓅᑦᑎᓪᓗᒋᑦ ᐃᒃᐱᐊᕐᔫᑉ 
ᖃᓂᒋᔮᓄᑦ, ᐃᓄᐃᑦ ᐅᓄᕐᓂᖏᑦ ᑎᑭᓚᐅᖅᑐᑦ 168-ᓄᑦ, ᖃᓪᓗᓈᑦ 
9-ᑐᐃᓐᓇᐅᑎᓪᓗᒋᑦ.6

ᐱᖅᑯᓯᑐᖃᒃᑯᑦ, ᑐᒃᑐᐃᑦ ᐱᒻᒪᕆᐅᓚᐅᖅᑐᑦ ᐆᒪᔫᓪᓗᑎᒃ 
ᑐᓄᓂᕐᒥᐅᓄᑦ. ᓂᕿᑐᐃᓐᓇᐅᒐᓂ, ᑭᓯᐊᓂ ᑐᒃᑑᑉ 
ᐊᒥᖏᑦ ᐊᓐᓄᕌᕆᔭᐅᓪᓗᑎᒃ. ᓄᓇᐃᓐᓇᕐᒥ ᑐᒃᑐᐃᑦ 
ᐊᖑᓇᓱᒃᑕᐅᖃᑦᑕᖅᓯᒪᔪᑐᖃᑦ ᒥᑦᑎᒪᑕᓕᐅᑉ ᐊᑭᐊᓗᐊ ᐊᒻᒪ 
ᓄᓇᖅᐸᓯᐊᓂ ᐅᐊᖕᓇᖅᐸᓯᐊᑕ ᕿᑭᖅᑖᓘᑉ ᐊᐅᔭᐅᒃᑯᑦ 
ᑕᒪᒃᑯᐊ ᐊᒥᖏᑦ ᐱᐅᓂᖅᐹᖑᓕᖅᑎᓪᓗᒋᑦ ᐊᓐᓄᕌᓕᐊᕆᓗᒋᑦ. 
ᐅᑭᐅᒃᑯᑦ ᐊᒻᒪ ᐅᐱᕐᖔᒃᑯᑦ, ᑐᒃᑐᒐᓱᖃᑦᑕᓚᐅᖅᑐᑦ ᓂᕿᒃᓴᓂᒃ 
ᓯᓈᒍᑦ ᐅᕝᕙᓘᓐᓃᑦ ᓄᓇᐃᓐᓇᒃᑰᖅᑐᑎᒃ ᒥᑦᑎᒪᑕᓕᖕᒧᑦ, 
ᐃᒡᓗᓕᖕᒧᓪᓘᓐᓃᑦ.7

ᓇᑦᑏᑦ ᐱᒻᒪᕆᐅᑎᑕᐅᓚᐅᕐᒥᔪᑦ ᓂᕐᔪᑎᐅᓪᓗᑎᒃ. 
ᓂᕿᒋᔭᐅᓗᐊᑕᖅᑐᑎᒃ ᐊᒻᒪ ᑐᐱᕆᔭᐅᓪᓗᑎᒃ, ᐅᖅᑰᓴᐅᑕᐅᓪᓗᑎᒃ 
ᐊᒻᒪ ᖃᐅᒪᒋᔭᐅᓪᓗᑎᒃ, ᑭᓯᐊᓂ ᕿᓯᖏᑦ ᓂᐅᕐᕈᑕᐅᖃᑦᑕᓚᐅᕐᒥᔪᑦ 
ᑕᐅᖅᓰᓪᓗᑎᒃ. ᓇᑦᑎᕋᓱᕝᕕᐅᔪᓐᓇᖅᑐᑦ ᑕᒫᓂ 
ᐊᕕᒃᑐᖅᓯᒪᓂᐅᔪᓕᒫᑉ ᑲᖏᖅᑐᖏᓐᓂ, ᐃᒪᖁᑎᖏᓐᓂ ᐊᒻᒪ 
ᓯᓈᖏᓐᓂ ᓯᑯᐃᑦ. ᐅᓄᓐᖏᓐᓂᖅᓴᐅᒐᓗᐊᖅᑎᓪᓗᒋᑦ ᐅᒡᔪᐃᑦ 
ᐊᖑᓇᓱᒃᑕᐅᕙᓚᐅᕐᒥᔪᑦ ᓯᓈᓂ ᐅᐱᕐᖔᒃᑯᑦ ᑐᕙᐃᓕᖅᑎᓪᓗᒍ 
ᐊᒻᒪ ᐃᒪᑐᐃᓐᓇᕐᒥ ᐊᐅᔭᒃᑯᑦ. ᕿᓯᖏᑦ ᐊᑑᑎᖃᒻᒪᕆᓚᐅᕐᒪᑕ 
ᑐᓄᓂᕈᓯᕐᒥᐅᓄᑦ ᐊᑐᖅᑕᐅᕙᒃᑐᑎᒃ ᐊᒃᖢᓈᓕᐊᕆᔭᐅᓪᓗᑎᒃ 
ᐊᒻᒪ ᐊᑐᖓᒋᔭᐅᓪᓗᑎᒃ ᑲᒥᖕᓄᑦ. ᐃᓛᓐᓂᒃᑯᑦ, ᐊᐅᔭᐅᑎᓪᓗᒍ 
ᖃᐃᕈᓕᖃᑦᑕᓚᐅᖅᑐᑦ ᑕᐃᑲᓂ ᓴᓐᓂᕈᑎᐅᒃ ᐃᒪᖓᑕ ᒥᒃᓵᓂ.8

ᐊᓪᓚᓐᖑᐊᑦ, ᐊᖑᓇᓱᒃᑕᐅᕙᓚᐅᖅᑐᑦ ᐊᐅᔭᒃᑯᑦ, 
ᓂᕿᒋᔭᐅᒻᒪᕆᒃᑐᑎᒃ ᕿᒻᒥᓄᑦ, ᑑᒑᖏᑦ ᑕᐅᖅᓰᒍᑕᐅᓪᓗᑎᒃ 
ᐊᕐᕕᖕᓂᐊᖅᑎᓄᑦ ᐊᒻᒪ ᑭᖑᓂᐊᒍᑦ ᓂᐅᕕᖅᑎᒃᑯᓐᓄᑦ 
ᕼᐊᑦᓴᓐᐸᐃ. ᑐᓄᓂᕈᓯᕐᒥᐅᑦ ᒪᒃᑖᖓᓂᒃ ᐃᒍᓇᖅᓰᕙᓚᐅᖅᑐᑦ 
ᒪᒪᕈᓱᒃᑐᑎᒃ. ᑎᕆᒐᓂᐊᑦ, ᐊᒪᕈᐃᑦ ᐊᒻᒪ ᓇᓄᐃᑦ 
ᐃᓚᒋᔭᐅᒻᒪᕆᒃᑐᑦᑕᐅᖅ ᐃᓚᒋᓪᓗᓂᒋᑦ ᑐᓄᓂᕈᓯᕐᒥᐅᑦ 
ᑕᐅᖅᓰᖃᑦᑕᕐᓂᖏᑎᒍᑦ ᓂᐅᕐᕈᑎᖃᕐᓂᒃᑯᑦ, ᓇᓄᐃᑦ 
ᐱᓗᐊᖅᑐᒋᑦ ᑮᓇᐅᔭᓕᐅᕈᑕᐅᓪᓗᑎᒃ ᐊᒻᒪ ᐊᖑᓇᓱᒃᑕᐅᔪᓂ 
ᐱᒻᒪᕆᐅᓂᖅᐹᖑᓪᓗᑎᒃ ᐊᓐᓄᕌᒃᓴᕆᔭᐅᓪᓗᑎᒡᓗ ᐅᑭᐅᒃᑯᑦ. 
ᐃᖃᓗᒃᐲᑦ ᐃᖃᓗᒃᑐᖅᑕᐅᒍᒪᒐᔪᖕᓂᖅᐹᑦ ᑕᕆᐅᖃᓐᖏᑦᑐᓂ 
ᐃᒪᕐᓂ. ᐊᒥᒐᒃᓯᒐᒥ ᑭᓯᐊᓂ ᑲᓇᔪᖅᑐᖃᑦᑕᓚᐅᖅᑐᑦ. ᑎᖕᒥᐊᑦ, 
ᑕᕆᐅᕐᒥᐅᑕᑦ ᑎᖕᒥᐊᑦ, ᐅᖃᓖᑦ, ᒪᓐᓃᑦ ᐊᒻᒪ ᐸᐅᓐᖓᐃᑦ 
ᓂᕿᒋᔭᐅᕙᒃᑭᓪᓗᑎᒃ ᑐᓄᓂᕈᓯᕐᒥᐅᑦ ᓂᕆᕙᒃᑕᖏᓐᓂ.



5ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᐃᒃᐱᐊᕐᔪᒃ ᓄᓇᓕᖕᓂ ᐊᑐᖅᑕᐅᓂᑯᓂ

ᖃᓪᓗᓈᖅᑕᖃᖅᐸᓪᓕᐊᓕᖅᑎᓪᓗᒍ
ᕕᓕᐊᒻ ᐃᑦᕗᑦ ᐱᐅᕆ ᐳᓛᕆᐊᓚᐅᖅᑐᖅ ᐃᒃᐱᐊᕐᔪᖕᒧᑦ 
1820. ᒫᓐᓇ ᐊᑎᖓ ᐊᑎᖃᖅᑐᖅ ᐅᒥᐊᕐᔪᐊᖑᓚᐅᖅᑐᒥᒃ 
ᐋᒃᑎᒃ ᖃᐅᔨᓴᓚᐅᖅᑐᖅ ᑕᒫᓂ 1872 ᑲᐱᑕᖃᖅᑐᑎᒃ ᕕᓕᐊᒻ 
ᐋᑕᒻᔅᒥᒃ.9 ᑎᑭᑦᑐᒍ 2000 ᐊᕐᕌᒍᖏᑦ, ᑲᑎᒪᓗᐊᓚᐅᓐᖏᑦᑐᑦ 
ᑐᓄᓂᕈᓯᕐᒥᐅᑦ ᐊᒻᒪ ᖃᓪᓗᓈᑦ ᓴᓂᖏᓐᓂ ᐊᓯᖏᑦᑕ ᓄᓇᐃᑦ 
ᑲᓇᓐᓇᕐᒥ. ᑐᓄᓂᕈᓯᕐᒥᐅᑦ ᑲᑎᓯᓚᐅᖅᑐᑦ ᐊᕐᕕᖕᓂᐊᖅᑎᓂᒃ 
ᓯᑳᑦᓚᓐᒥᑦ, ᐃᖕᓚᓐ ᐊᒻᒪ ᐊᒥᐊᓕᑲᒃᑯᑦ 1900 ᐊᕐᕌᒍᖏᑦ, 
ᑭᓯᐊᓂ ᐊᕐᕕᖕᓂᐊᕐᕕᖕᓂᑦ ᐋᖅᑭᒃᓯᓚᐅᓐᖏᑦᑐᑦ ᑕᒫᓂ. ᑭᓯᐊᓂ 
ᒥᑭᔪᒥᒃ ᐃᓂᓕᐅᓚᐅᖅᑐᑦ ᐊᖑᓇᓱᒡᕕᖕᒥᑦ, ᓱᓇᒃᑯᑖᖃᕐᕕᖕᓂᑦ, 
ᐅᖅᓱᖃᕐᕕᖕᓂᑦ ᐊᒻᒪ ᑕᐅᖅᓰᖃᑎᖃᖃᑦᑕᕐᓂᖅ ᐃᓄᖕᓂᑦ 
ᐋᖅᑭᒃᑕᐅᓚᐅᖅᑐᖅ ᒥᑦᑎᒪᑕᓕᖕᒥ.10

ᒐᕙᒪᑐᖃᒃᑯᑦ ᐃᖏᕐᕋᔭᕋᑦᑎᖓᑦ ᐅᒥᐊᕐᔪᐊᖅ, ᑲᐱᑕᖃᖅᑐᓂ 
ᔫᓯᕝ-ᐃᐅᓪᔨᐅ ᕘᓂᐊᐃᒥᒃ ᐊᒻᒪ ᐊᑎᖃᓚᐅᕐᒥᔪᖅ ᐋᒃᑎᒃᒥᒃ, 
ᓯᒃᑯᔾᔭᐅᓚᐅᖅᑐᖅ ᐅᑭᐅᒃᑯᑦ ᐃᒃᐱᕐᔪᖕᒥ 1910ᒥ-11ᒧᑦ. ᕘᓂᐊᐃ 
ᐃᖏᕐᕋᔭᕋᓐᓂᖓ ᐊᑦᓰᓚᐅᖅᑐᑦ ᐊᒥᓱᓂ ᐃᓂᐅᔪᓂᒃ. ᑕᒫᓃᑦᑐᑎᒃ, 
ᐅᒥᐊᕐᔪᐊᒥᐅᑕᐃᑦ ᑎᑎᕋᓚᐅᕐᑐᑦ ᖃᓪᓗᓈᑐᑦ “ᐋᒃᑎᒃ ᕙᐃ” 
ᐅᔭᖅᑲᒥ ᑕᑯᒃᓴᐅᓪᓗᓂ ᐃᓯᕆᐊᕐᕕᐊᓂ. ᑖᓐᓇ ᑎᑎᕋᖅᓯᒪᔪᖅ ᓱᓕ 
ᑕᑯᔭᐅᔪᓐᓇᖅᑐᖅ ᐅᓪᓗᒥ.11

1926 ᐊᕐᕌᒍᐊᓂ, ᑖᒃᑯᐊ ᓂᐅᕕᖅᑎᒃᑯᑦ ᕼᐊᑦᓴᓐᐸᐃ 
ᐋᖅᑭᒃᑕᐅᓚᐅᖅᑐᑦ ᓂᐅᕕᕐᕕᕈᖅᑐᑎᒃ ᐃᒃᐱᐊᕐᔪᖕᒥ 
ᑕᐃᔭᐅᓪᓗᓂ ᑐᑭᒃ, ᑭᓯᐊᓂ ᒪᑐᔭᐅᓚᐅᖅᑐᖅ ᐊᕐᕌᒍᓪᓗᐊᒥ 
ᑖᒃᑯᓄᖓ ᐅᑭᐅᖅᑕᖅᑐᒥ ᕿᑭᖅᑕᓂ ᐆᒪᔪᕐᓂᒃ ᓴᐳᒻᒥᔩᑦ 
(AIGP).12 ᑖᒃᑯᐊ ᓴᐳᒻᒥᔨᐅᔪᑦ ᐋᖅᑭᒃᑕᐅᓚᐅᖅᑐᑦ 1926 
ᑲᓇᑕᒥ ᑲᑎᒪᔨᕐᔪᐊᓄᑦ ᐊᒻᒪ, ᑕᐅᑐᒐᖃᖅᑐᑎᒃ ᐅᑭᐅᖅᑕᖅᑑᑉ 
ᖁᑦᑎᒃᑐᖏᓐᓂ ᕿᑭᖅᑕᓂᒃ, ᐅᐊᖕᓇᖅᐸᓯᐊᓂ ᑲᓇᓐᓇᖓᑕ 
ᕿᑭᖅᑖᓘᑉ, ᕿᑭᖅᑕᐃᑦ ᐱᖓᖕᓇᒥ ᑎᑭᑦᑐᒋᑦ ᐊᒻᒪ ᐃᓚᐅᓪᓗᑎᒃ 
ᐅᐊᖕᓇᐅᑉ ᑲᓇᓐᓇᖅᐸᓯᐊᓂ ᐃᑳᕼᐅᒃ ᕿᑭᖅᑖᓗᐊ ᐊᒻᒪ ᒥᑭᔪᒥᓂ 
ᓄᓇᑐᐃᓐᓇᕐᓂᒃ. ᓴᖅᑭᑎᑕᐅᓪᓗᓂ ᐊᑕᓂᖃᖅᑐᑎᒃ ᐊᓯᖏᓐᓂᒃ 
ᐱᐅᖅᓱᐊᕈᑕᐅᕙᓪᓕᐊᔪᓂᒃ, ᑖᒃᑯᐊ ᓴᐳᔾᔨᔩᑦ ᓴᐳᔾᔨᓯᒪᒐᓱᓚᐅᖅᑐᑦ 
ᐅᒥᖕᒪᖕᓂᑦ ᑕᒫᓂ ᐊᕕᒃᑐᖅᓯᒪᓂᐅᔪᒥ, ᖃᓪᓗᓈᓂ 
ᐊᖑᓇᓱᒃᑎᑦᑎᑕᐃᓕᓪᓗᑎᒃ, ᒥᑭᒋᐊᕐᓂᐊᖅᑕᐃᓕᓪᓗᑎᒃ, 
ᑕᐅᖅᓰᑦᑕᐃᓕ ᐊᒻᒪ ᐊᒡᔭᖅᑐᐃᑦᑕᐃᓕᓪᓗᑎᒃ.13 ᑕᒪᓐᓇ 
ᐆᒪᔪᓂᑦ ᓴᐳᔾᔨᓯᒪᓂᖅ ᐊᑐᖅᑕᐅᓚᐅᕐᒥᔪᖅ ᑲᓇᑕ 
ᓇᖕᒥᓂᖃᕐᓂᕋᕐᓂᖓᓄᑦ ᐅᑭᐅᖅᑕᖅᑐᒥ ᑕᑯᒃᓴᐅᑎᑦᑎᓪᓗᑎᒃ 
ᐊᐅᓚᑦᑎᓂᕐᒥᓂᒃ ᐅᑭᐅᖅᑕᖅᑐᒥᒃ.14 ᑳᒡᔪᐊᕐᓇᐅᓚᐅᖅᑎᓪᓗᒍ 
ᐊᒻᒪ ᐊᒦᑦ ᐊᑭᖏᑦ ᑲᑕᒃᓯᒪᓕᖅᑎᓪᓗᒋᑦ ᑖᒃᑯᐊ ᓴᐳᔾᔨᓯᒪᔩᑦ 
ᐱᓗᐊᕈᓐᓃᓚᐅᖅᑐᑦ ᐃᓱᓕᑦᑕᕐᕕᖕᒥᓂᒃ ᐱᔾᔪᑎᒋᓪᓗᒋᑦ 
ᒐᕙᒪᒃᑯᑦ ᑕᐅᑐᒐᖃᕐᓂᖅᓴᐅᓕᓚᐅᕐᒪᑕ ᑮᓇᐅᔭᓕᐅᕈᑎᒃᓴᓂᒃ.15 
1936ᖑᓕᖅᑎᓪᓗᒍ, ᑖᒃᑯᐊ ᓂᐅᕕᖅᑎᒃᑯᑦ ᐅᑎᓕᓚᐅᖅᐳᑦ 
ᐃᒃᐱᐊᕐᔪᖕᒧᑦ, ᓂᐅᕕᕐᓕᐅᖅᖢᑎᒃ ᐃᒃᐱᐊᕐᔪᖕᒥ.16 ᑖᒃᑯᐊ 
ᓴᐳᔾᔨᓯᒪᔩᑦ ᓄᖑᑎᖅᑕᐅᓕᓚᐅᖅᑐᑦ 1966 ᓄᓇᑦᑎᐊᑉ 
ᑲᑎᒪᔨᕐᔪᐊᖏᓐᓄᑦ ᑕᒪᓐᓇ ᓄᓇ ᐊᐅᓚᑕᐅᓕᖅᑎᓪᓗᒍ ᒪᓕᒐᑎᒍᑦ 
ᑕᐃᒫᑦᓴᐃᓐᓇᖅ ᓄᓇᑦᑎᐊᖅᑎᑐᑦ.

ᐃᓅᓯᐅᑉ ᐊᓯᔾᔨᖅᐸᓪᓕᐊᓂᖓ
ᐃᓚᐅᓪᓗᑎᒃ ᐊᕐᕙᒐᓱᐊᖅᑐᓄᑦ ᐊᑐᖅᑎᓪᓗᒋᑦ 1900 
ᐊᓯᔾᔨᕈᑕᐅᓚᐅᖅᑐᖅ ᐊᖑᓇᓱᖕᓂᐅᕙᒃᑐᓂᑦ ᐊᒻᒪ ᓅᑦᑕᕐᓂᖏᓐᓄᑦ 
ᑐᓄᓂᕈᓯᕐᒥᐅᑦ ᐊᒻᒪ ᐊᓯᖏᑦ ᑲᑎᙵᐅᖅᑐᑦ ᐃᒡᓗᓕᖕᒥᐅᑦ. 
ᐊᕐᕙᒐᓱᒡᕕᒃ ᒥᑦᑎᒪᑕᓕᖕᒥ ᑎᑭᑉᐸᓪᓕᐊᑎᑦᑎᓕᓚᐅᖅᑐᖅ 
ᐃᓄᖕᓂ ᑕᐃᒪᓐᓇᑦᑕᐅᖅ ᐊᕐᕙᖕᓂᐊᖅᑏᑦ ᓇᓄᐃᑦ ᐊᒥᕋᖏᓐᓂᒃ 
ᐱᒍᒪᒻᒪᕆᓕᖅᑐᑎᒃ ᑕᒪᓐᓇᓗ ᐅᐊᖕᓇᒨᖅᐸᓪᓕᐊᔾᔪᑕᐅᓪᓗᓂ 
ᐊᖑᓇᓱᒃᑏᑦ ᒪᓕᒃᑐᑎᒃ ᐆᒪᔪᕐᓂᒃ.17 ᑐᓄᓂᕈᓯᕐᒥᐅᑦ 
ᐃᖏᕐᕋᖃᑦᑕᓚᐅᖅᑐᑦ ᒥᑦᑎᒪᑕᓕᖕᒧᑦ ᓂᐅᕕᕈᒪᔪᓄᑦ 
ᑕᐅᖅᓰᓪᓗᑎᒃ ᓱᓇᒃᑯᑖᓂᑦ ᓲᕐᓗ ᑐᐹᑭ, ᖁᑭᐅᑦ, ᓱᓇᒐᓚᐃᑦ 
ᐊᒻᒪ ᒥᑭᒋᐊᑦ. ᑕᒪᒃᑯᐊ ᐊᖑᓇᓲᑏᑦ ᐊᑐᖅᑕᐅᓕᓚᐅᖅᑐᑦ 
ᖃᐅᑕᒫᑦ ᐃᓅᓯᕐᒧᑦ, ᓂᐅᕕᖃᑦᑕᐃᓐᓇᕆᐊᖃᓕᖅᑐᑎᒃ. 
ᐃᖏᕐᕋᒍᒪᓂᖅ ᖃᓪᓗᓈᑕᖃᖅᑐᒧᑦ ᐱᒋᐊᒃᑲᓐᓂᖅᑎᑕᐅᓚᐅᖅᑐᖅ 
ᕼᐊᑦᓴᓐᐸᐃᖃᓕᖅᑎᓪᓗᒍ ᓂᐅᕕᕐᕕᖕᒥᑦ. ᑐᓄᓂᕈᓯᕐᒥᐅᑦ 
ᓂᐅᕕᕐᕕᐅᑉ ᓴᓂᐊᓃᒍᒪᓚᐅᕐᒪᑕ ᑕᐅᖅᓰᕕᐅᔪᓐᓇᖅᑐᖅ 
ᑭᓯᐊᓂ ᐊᖑᓇᓱᐃᓐᓇᖅᑐᑎᒃ ᓂᕿᒃᓴᓂᒃ, ᑕᐃᒪᐃᒻᒪᓪᓗ 
ᐅᖓᓯᒃᑐᒧᑦ ᐊᖑᓇᓱᒋᐊᖃᖃᑦᑕᓕᓚᐅᖅᐳᑦ. ᑐᓄᓂᕈᓯᕐᒥᐅᑦ 
ᐅᖓᓯᒃᑐᒧᑦ ᐃᖏᕐᕋᖃᑦᑕᓚᐅᖅᑐᑦ ᐊᒻᒪ ᐊᒥᓱᐊᖅᑎᑉᐸᒃᑐᑎᒃ, 
ᐊᓯᔾᔨᖅᐸᓪᓕᐊᓪᓗᒍ ᓅᑦᑕᕐᓂᖅ ᐆᒪᔪᖅᓯᐅᕐᓂᕐᒧᑦ ᐊᒻᒪ 
ᓂᐅᕕᕐᕕᓕᐊᕈᓐᓇᖅᑐᑎᒃ.18 ᐅᓪᓗᒥ ᐊᒥᓱᑦ ᑐᓄᓂᕈᓯᕐᒥᐅᑦ 
ᐅᖓᓯᒃᑐᒨᖅᐸᒃᑐᑦ ᓱᓕ ᐊᖑᓇᓱᒋᐊᖅᑐᑎᒃ ᐊᒻᒪ ᐳᓛᕆᐊᖅᑐᑎᒃ 
ᐃᓚᒥᓂᒃ ᐃᒡᓗᓕᖕᒥ ᒥᑦᑎᒪᑕᓕᖕᒥᓗ.

ᑲᓇᑕᒥ ᐃᖏᕐᕋᔪᓕᕆᔨᒃᑯᑦ ᓯᓚᓐᓂᐊᕐᕕᖓ ᐊᒻᒪ ᓂᐅᕕᖅᑎᒃᑯᑦ 
ᐃᒃᐱᐊᕐᔪᖕᒥ, ᐅᔭᖅᑲᓂᒃ ᓇᓗᓇᐃᕐᑯᑕᖃᖅᖢᑎᒃ ᐅᖓᓯᒃᑐᒥ, [1951].
ᓇᑭᙶᕐᓂᖓ: ᑲᓇᑕᒥ ᑕᕐᕆᔭᓕᐅᖅᑏᑦ ᑲᑎᒪᔨᖏᑦ. Photothèque / 
ᐅᖃᓕᒫᒐᖃᕐᕕᒃ ᐊᒻᒪ ᐃᑦᑕᕐᓂᓴᓕᕆᔨᒃᑯᑦ ᑲᓇᑕᒥ / PA-189160.

ᓂᐅᕕᕐᕕᒃ ᒪᑐᐃᖅᑕᐅᒃᑲᓐᓂᖅᑎᓪᓗᒍ ᐃᒃᐱᐊᕐᔪᖕᒥ 
1936ᖑᑎᓪᓗᒍ ᐱᔨᑦᑎᖅᑎᐅᓕᓚᐅᖅᑐᑦ ᐃᓚᒌᑦ 
ᓄᓇᖃᕐᕕᖏᓐᓄᑦ ᓂᐅᕕᕆᐊᖃᑦᑕᓚᐅᖅᑐᓄᑦ ᒥᑦᑎᒪᑕᓕᖕᒧᑦ. 
ᑖᓐᓇ ᓄᑖᖅ ᓂᐅᕕᕐᕕᒃ ᐅᓄᕈᓃᖅᐹᓪᓕᖅᑎᑦᑎᒻᒪᕆᓚᐅᖅᑐᖅ 
ᐃᖏᕐᕋᖃᑦᑕᕐᓂᕆᕙᑦᑕᕕᓂᖏᓐᓂᒃ ᓂᐅᕕᕐᕕᖕᒧᑦ. 
ᐱᕕᒃᓴᖃᕐᓂᖅᓴᐅᓕᖅᑐᑎᒃ ᒥᑭᒋᐊᕐᓂᐊᕐᓂᕐᒧᑦ, 
ᐊᑯᓂᐅᓐᖏᓐᓂᖅᓴᒥᒃ ᐊᖑᓇᓱᒋᐊᖅᐸᓕᖅᑐᑎᒃ ᓂᕿᒃᓴᖏᓐᓂᒃ 
ᕿᒻᒦᑦ ᐊᒻᒪ ᓅᒍᒪᓂᖅᓴᐅᓕᖅᑐᑎᒃ ᖃᑕᓐᖑᑎᒌᑦ ᐋᖅᑭᒃᓯᓪᓗᑎᒃ 
ᐃᓚᒌᑦ ᓄᓇᖃᕐᕕᖏᓐᓂᒃ ᑕᒪᑐᒪ ᒥᒃᓵᓂ.19

ᓴᖑᓴᖅᑕᐅᓕᖅᑎᓪᓗᑕ, 
1936-1958
ᓄᑖᖅ ᒪᑐᐃᕋᑖᖅᑐᖅ ᐃᒃᐱᐊᕐᔪᖕᒥ ᑎᑭᒍᑕᐅᒐᓗᐊᖅᑎᓪᓗᒍ 
ᐃᓚᖏᓐᓄᑦ ᖃᑕᓐᖑᑎᒌᑦ ᖃᓪᓗᓐᓂᐊᖃᑦᑕᓚᐅᖅᑐᑦ 
ᒥᑦᑎᒪᑕᓕᖕᒧᑦ ᖃᓂᓐᓂᖅᓴᐅᓕᖅᑐᑎᒃ ᐃᒃᐱᐊᕐᔪᖕᒧᑦ, ᐃᓄᐃᑦ 
ᐅᓄᕐᓂᖏᑦ ᐊᓯᔾᔨᓗᐊᓚᐅᓐᖏᑦᑐᑦ. ᐅᓄᖅᓯᒋᐊᓚᐅᖅᑐᑦ ᑭᓯᐊᓂ 
1936ᒥ ᖃᑕᓐᖑᑎᒌᑦ ᓄᒃᑎᖅᑕᐅᑎᓪᓗᒋᑦ ᓂᐅᕕᖅᑎᒃᑯᓐᓄᑦ 
ᕼᐊᒃᓴᓐᐸᐃᒃᑯᓐᓄ, 52 ᐃᓄᐃᑦ ᐊᒻᒪ 109 ᕿᒻᒦᑦ ᑭᓐᖓᕐᓂ, 
ᐸᓐᓂᖅᑑᒥᑦ ᐊᒻᒪ ᒥᑦᑎᒪᑕᓕᖕᒥ ᓄᒃᑎᖅᑕᐅᓚᐅᖅᑐᑦ 
ᓄᑖᒥᒃ ᐋᖅᑭᒃᓯᒍᑕᐅᓪᓗᑎᒃ ᓂᐅᕕᕐᕕᖕᒥᑦ ᐃᓂᖃᖅᑐᓂ 
Dundas Harbour, ᑕᓪᓗᕈᑎᒥ. ᒐᕙᒪᒃᑯᑦ ᓂᕆᐅᓚᐅᖅᑐᑦ 
ᒥᑭᒋᐊᕐᓂᐊᕋᔭᕐᓂᖏᓐᓂᒃ ᐊᒻᒪ ᑕᐅᖅᓰᖃᑦᑕᕐᓂᒃᑯᑦ 
ᑮᓇᐅᔭᓕᐅᕐᓗᑎᒃ. ᑭᓯᐊᓂ ᑖᒃᑯᐊ ᓂᐅᕕᖅᑎᒃᑯᑦ 
ᐊᑲᐅᓈᖅᑕᓐᖏᓗᐊᖅᓴᓚᐅᕐᒪᑕ ᑲᖏᖅᑐᐊᓂᒃ ᐊᒻᒪ 
ᐊᓂᒍᖅᑎᓪᓗᒋᒃ ᒪᕐᕉᒃ ᐊᕐᕌᒎᒃ, ᓂᐅᕕᕐᕕᒃ ᒪᑐᔭᐅᓕᓚᐅᖅᑐᖅ. 
ᐸᓐᓂᖅᑑᒥᐅᑦ ᖃᑕᓐᖑᑎᒌᑦ ᐅᑎᖅᑎᑕᐅᓚᐅᖅᑐᑦ ᑭᓯᐊᓂ ᐊᓯᖏᑦ 
ᓅᑕᐅᓪᓗᑎᒃ ᐃᒃᐱᐊᕐᔪᖕᒧᑦ.20 1937 ᐊᕐᕌᒍᐊᓂ, ᖃᔅᓯᑲᓪᓚᐃᑦ 
ᐃᓚᒌᑦ ᓄᒃᑎᖅᑕᐅᓕᓚᐅᕆᕗᑦ, ᓄᑖᒧᑦᑕᐅᖅ ᓂᐅᕕᕐᕕᐊᓐᓄᑦ 
ᕼᐊᑦᓴᓐᐸᐃ ᖃᕆᐊᕌᕐᔫᑉ ᖃᓂᒋᔭᖓᓃᑦᑐᒥᒃ. ᑕᒪᓐᓇᑦᑕᐅᖅ 
ᐃᓂᖓ ᓈᒻᒪᖏᒻᒪᑦ, ᓄᒃᑎᓕᓚᐅᖅᑐᑦ ᑕᓗᕐᔪᐊᓄᑦ, ᑕᐃᑲᓂ 
ᐃᑭᕋᓴᒡᔪᖕᒥ.21 ᖃᔅᓯᑲᓪᓚᐃᑦ ᖃᑕᓐᖑᑎᒌᑦ ᓄᒃᑎᖅᑕᐅᓪᓗᑎᒃ 
ᐃᒃᐱᐊᕐᔪᖕᒧᑦ.

ᑕᒪᓐᓇ ᓄᒃᑎᕆᓂᖅ ᐊᑯᓂ ᐊᒃᑐᐃᓯᒪᓚᐅᖅᑐᖅ ᐃᓄᖕᓂᑦ. 
ᐃᓄᖕᓄᑦ, ᐊᓯᐅᔨᒍᑕᐅᓚᐅᖅᑐᑦ ᐊᖏᕐᕋᖏᓐᓄᑦ, 
ᐊᖏᕐᕋᒥᓂᒃ ᐊᓯᐅᔨᑐᐃᓐᓇᖏᑦᑐᑦ; ᐊᒃᑐᐃᓂᕐᓗᒃᑐᑎᒃ 
ᐊᑕᖃᑎᒌᖕᓂᖏᓐᓂᒃ ᐃᓄᐃᑦ, ᓄᓇᐃᑦ ᐊᒻᒪ ᓂᕐᔪᑏᑦ. ᒐᕙᒪᒃᑯᑦ 
ᖃᓄᐃᓕᐅᕆᐊᕈᑎᖃᓚᐅᓐᖏᒻᒪᑕ ᐃᓅᖃᑎᒌᖕᓂᕐᒥᑦ ᐊᒻᒪ 
ᐃᓱᒪᒃᑯᑦ ᐊᒃᑑᑕᐅᔪᓂᒃ ᑕᒪᒃᑯᓄᖓ ᓄᒃᑎᖅᑕᐅᓂᑯᓄᑦ ᐃᓄᖕᓄᑦ, 
ᐊᒻᒪ ᐊᒥᓱᑦ ᓱᓕ ᐊᒃᓱᕈᖃᑦᑕᖅᑐᑦ ᐃᓂᖃᖅᑑᔮᓐᖏᓐᓂᕐᒧᑦ, 
ᐊᓯᐅᔨᓯᒪᓂᕐᒧᓪᓗ ᐅᓪᓗᒥ. ᐄᐳᕈ 2008-ᒥ, ᕉᑕ ᑑᓐᖓᖅ 
ᐅᖃᓪᓚᓚᐅᖅᑐᖅ ᕿᑭᖅᑕᓂ ᑭᒡᓕᓯᓂᐊᖅᑎᓄᑦ ᐱᔾᔪᑎᒋᓪᓗᒍ 
ᐊᓈᓇᖓᑕ ᐊᑐᓚᐅᖅᑕᖏᑦ ᓄᒃᑎᖅᑕᐅᓪᓗᑎᒃ:

… ᑕᓪᓗᕈᑎᓄᑦ ᓅᑕᐅᖦᖢᕋᒥᒃ 
ᓱᖏᐅᑎᑦᓯᐊᕋᒥᒃ ᑕᓪᓗᕈᑎᓂ 
ᑕᑲᓇᓂ ᖁᕕᐊᓱᑦᑎᐊᖅᖢᑎᒃ 
ᐃᓚᒌᒃᑲᒥᒃ ᒪᐅᓐᖓᖅᑕᐅᖕᒥᒐᒥᒃ 
ᐃᓅᔫᓐᓃᖅᑳᑎᒋᓕᕐᓂᖅᖢᑎᒃ ᖃᑕᓐᖑᑎᒌᒃ 
ᑖᒃᑯᐊ ᒫᓂᕐᒥᐅᑕᐅᓕᕋᓗᐊᖅᖢᑎᒃ 
“ᑭᐱᓐᓂᕋᖅᑕᐅᓲᖑᖕᒪᑕ ᒪᑯᐊ 
ᐃᓅᓯᕐᒥᖕᓂ ᖁᕕᐊᒋᔭᖃᖅᖢᑎᒃ” ᑭᓱᒥ 
ᑕᐃᒪᓐᓇᐃᓚᑦᑖᖅᓯᒪᓇᓱᒋᒐᒃᑭ ᐊᓈᓇᒐ 
ᑕᐃᒪᓐᓇ ᐅᓂᒃᑳᖃᑦᑕᓚᐅᖅᓯᒪᖕᒪᑦ 
ᐊᓈᓇᒐᓗ ᐅᐃᑖᖅᖢᓂ ᐊᓯᐊᓂᒃ 
ᓲᖃᐃ ᐅᐃᒡᒐᖅᓯᒪᓕᕋᒥ ᐊᓈᓇᒐ 
ᖁᕕᐊᓱᖅᑰᔨᒍᓐᓃᓚᐅᖅᓯᒪᖕᒪᑦ 
ᐊᖏᕐᕋᖅᓯᕐᓂᕐᒥᓗ ᐅᖃᐅᓯᕆᕙᒃᖢᓂᐅᒃ 
ᑕᓪᓗᕈᑎᓄᑦ ᐃᓗᐊᕆᔪᓐᓃᖃᑦᑕᓚᐅᕋᒃᑯ 
ᐊᓈᓇᒐ ᖁᕕᐊᓱᖃᑦᑕᓐᖏᓐᓂᖓ ᒪᓕᒃᖢᒍ 
ᐅᖃᐅᓯᕆᕙᒃᖢᓂᐅᒃ.22

ᒐᕙᒪᒃᑯᑦ ᐃᓚᒌᓂᒃ ᐅᑎᕈᓐᓇᓛᕐᓂᕋᐃᓯᒪᓚᐅᖅᑐᑦ 
ᐊᖏᕐᕋᖃᕐᕕᒋᓚᐅᖅᑕᒥᓄᑦ. ᐊᒥᓲᓂᖅᓴᑦ, ᑕᒪᒃᑯᓂᖓ 
ᐊᑐᖅᑕᐅᓂᐊᕐᓂᕋᖅᑕᐅᔪᓂᒃ ᒪᓕᓚᐅᓐᖏᑦᑐᑦ. ᔫᑕ 
ᐅᕿᑦᑐᖅ ᐃᖅᑲᐅᒪᔪᖅ ᐊᖓᔪᖅᑳᖏᑦᑕ ᐊᑐᓚᐅᖅᑕᖏᓐᓂᒃ 
ᐃᒪᓐᓇ; “ᐅᖃᐅᔾᔭᐅᓚᐅᖅᑐᑦ ᐅᑎᕈᓐᓇᓛᕐᓂᖏᓐᓂᒃ. 
ᐅᖃᕐᓂᑐᐃᓐᓇᐅᔮᖅᑐᑦ, ᒪᓕᒃᑕᐅᖏᑦᑐᑦ.”23 ᐊᒥᓱᑦ 
ᐃᓚᒌᑦ ᑭᓐᖓᕐᓃᓐᖔᖅᑐᑦ ᐊᒻᒪ ᒥᑦᑎᒪᑕᓕᖕᒥᑦ 
ᐃᒃᐱᐊᕐᔪᖕᒨᖅᑎᑕᐅᓚᐅᖅᑐᑦ ᐃᑲᔪᖁᓪᓗᒋᑦ 
ᓂᐅᕕᕐᕕᒃᑕᖃᖁᓪᓗᒍ.

ᓂᐅᕕᖅᑎᒃᑯᑦ ᑎᓕᐅᕆᓚᐅᖅᑐᑦ “ᓅᖁᔨᓪᓗᑎᒃ ᑕᒪᒃᑯᓄᖓ 
ᐊᕕᒃᑐᖅᓯᒪᓂᐅᔪᓄᑦ ᐊᓯᖏᓐᓂᒃ ᓱᓇᑕᖃᓗᐊᕋᓂ.”24 ᑕᒪᓐᓇ 
ᐅᓄᖅᓯᕚᓪᓕᕈᑕᐅᓚᐅᕐᒪᑦ ᐃᓄᖕᓄᑦ, ᐃᓄᖃᕋᔪᓚᐅᓐᖏᑦᑐᒥ.

ᑲᑎᑉᐸᓪᓕᐊᓂᖏᑦ ᓄᒃᑎᖅᑕᐅᓯᒪᔪᖅ ᐃᓚᒌᑦ 
ᐅᓄᖅᓯᕚᓪᓕᕈᑕᐅᓚᐅᖅᑐᖅ ᖃᓪᓗᓈᑦ ᑎᒥᖁᑎᖏᓐᓄᑦ 
ᐃᒃᐱᐊᕐᔪᖕᒥ. ᐃᒃᓯᕋᕐᔪᐊᒃᑯᑦ ᑐᒃᓯᐊᕐᕕᐊ ᐋᖅᑭᒃᑕᐅᓚᐅᖅᑐᖅ 
1937 ᐃᓕᓐᓂᐊᖅᑎᑦᑎᔪᓐᓇᖅᑐᑎᒃ ᓄᓇᓕᖕᓂ ᐃᓄᐃᑦ 
ᕿᑐᓐᖓᖏᓐᓂᒃ.25 ᑐᒡᓕᐊᓂ ᓯᓚᕐᔪᐊᖅ ᐅᓇᑕᕐᓂᖃᖅᑎᓪᓗᒍ, 
ᐊᒥᐊᓕᒐᒃᑯᑦ ᓯᓚᓐᓂᐊᕐᕕᖓᑦ ᐋᖅᑭᒃᑕᐅᓚᐅᖅᑐᖅ.26 ᑖᓐᓇ 
ᐅᐊᖕᓇᒦᓐᓂᖅᐹᖑᓪᓗᓂ ᐋᖅᑭᒃᑕᐅᔪᖅ ᐊᒥᐊᓕᒐᒃᑯᓐᓄᑦ 
ᑲᓇᑕᒥ ᐅᓇᑕᕐᔪᐊᖅᑐᖃᖅᑎᓪᓗᒍ.27 ᓯᑎᐱᕆ 1943-ᒥ, 
ᑲᒪᔨᐅᓂᖏᑦ ᓯᓚᓐᓂᐊᕐᕕᖕᓂᑦ ᓄᒃᑎᖅᑕᐅᓚᐅᖅᑐᖅ ᑲᓇᑕᒧᑦ 
ᐃᖏᕐᕋᔪᓕᕆᔨᖏᓐᓄᑦ (ᒫᓐᓇ ᑕᐃᔭᐅᓕᖅᑐᑦ ᐃᖏᕐᕋᔪᓕᕆᔩᑦ 
ᑲᓇᑕᒥ), ᐊᒻᒪ ᒪᑐᔭᐅᓕᓚᐅᖅᑐᖅ 1958ᒥ. ᑎᑭᑦᑎᓪᓗᒍ 1950, 
ᐃᒃᐱᐊᕐᔪᒃ ᓄᓇᓕᕈᖅᑐᓂ, ᐃᓄᒋᓪᓗᐊᑕᖅᑐᒋᑦ ᖃᓪᓗᓈᑦ ᐊᒻᒪ 
ᐳᓛᕆᐊᖅᑕᐅᕙᒃᑐᑎᒃ ᐸᓖᓯᓄᑦ ᐊᕐᕌᒍᑕᒫᑦ ᒥᑦᑎᒪᑕᓕᖕᒥᑦ. 
ᐅᓄᕐᓂᖅᓴᐃᑦ ᑐᓄᓂᕈᓯᕐᒥᐅᑦ ᑭᓯᐊᓂ ᓄᓇᖃᐃᓐᓇᓚᐅᖅᑐᑦ 
ᐃᓚᒌᑦ ᓄᓇᖃᕐᕕᖏᓐᓂ ᑕᒫᓂᓕᒫᖅ ᐊᕕᒃᑐᖅᓯᒪᓂᐅᔪᒥ, 
ᑭᓯᐊᓂ ᐅᑎᖅᑕᖃᑦᑕᓚᐅᕐᒥᔪᑦ ᐅᒥᐊᕐᔪᐊᖃᕐᓇᓕᕌᖓᑦ, 
ᑕᐅᖅᓰᒋᐊᖅᑐᖅᑐᑎᒃ ᐅᕝᕙᓘᓐᓃᑦ ᐃᓗᐊᖅᓴᐃᔨᒥᒃ 
ᑕᑯᔭᖅᑐᖅᑐᑎᒃ.

ᑕᒪᓐᓇᐅᑎᓪᓗᒍ, ᐅᔾᔨᕈᓱᒃᑐᑦ ᐊᓯᔾᔨᖅᑕᐅᔪᓂᒃ ᖃᐅᑕᒫᑦ 
ᐃᓅᓯᐅᔪᓂᒃ ᐊᒻᒪ ᐊᖑᓇᓲᓯᖏᓐᓂᒃ ᑐᓄᓂᕈᓯᕐᒥᐅᑦ. 
1951 ᐊᕐᕌᒍᐊᓂ, ᐆᒃᑑᑎᒋᓗᒍ, ᐸᓖᓯ ᑎᑎᕋᓚᐅᖅᑐᖅ 
ᐊᓯᔾᔨᖅᐸᓪᓕᐊᓂᖏᓐᓂᒃ ᐱᖅᑯᓯᑐᖃᐅᔪᑦ ᐊᑐᖔᓕᖅᑐᑎᒃ 
ᖃᓪᓗᓈᑦ ᐊᓐᓄᕌᖏᓐᓂᒃ. ᑕᒡᕙᓂ ᐅᓂᒃᑳᖏᓐᓂ, ᐸᓖᓯ 
ᑎᑎᕋᖅᑐᖅ:

ᐊᕐᕌᒍᑕᒫᑦ ᓄᓇᖃᖅᑳᖅᓯᒪᔪᑦ 
ᐊᓐᓄᕌᖅᓯᒪᕈᓘᔭᓕᓚᐅᖅᑐᑦ ᓂᐅᕕᕐᕕᖕᒥᑦ 
ᓂᐅᕕᐊᕕᓂᕐᓂᒃ, ᓈᒻᒪᓐᖏᓗᐊᖅᑐᓂ 
ᓯᓚᒧᑦ ᐅᑭᐅᖅᑕᖅᑑᑉ ᓯᓚᖓᓄᑦ 
ᐊᒻᒪ ᐱᐅᓐᖏᓐᓂᖅᓴᒻᒪᕆᐊᓗᐃᑦ 
ᓄᓇᖃᖅᑳᖅᓯᒪᔪᑦ ᐅᕕᓂᖏᓐᓅᖅᓯᒪᔪᓂᒃ, 
ᓲᕐᓗ ᑐᒃᑐᐃᑦ ᐊᒥᖏᑦ ᐊᒻᒪ ᕿᓰᑦ. 
ᐅᓪᓗᒥᐅᓕᖅᑐᖅ ᐊᓐᓄᕌᖅᓯᒪᓗᐊᕈᓐᓃᖅᑐᑦ 
ᐃᓄᐃᑦ, ᐃᓄᒃᑎᑐᑦ ᐊᓐᓄᕌᓕᐊᕆᓯᒪᔪᓂᒃ 
ᓇᑦᑎᐅᑉ ᕿᓯᖏᓐᓂᒃ. ᑲᒫᓗᐃᑦ 
ᐃᐱᕌᖅᑐᖅᓯᐅᑏᑦ ᐃᓇᖐᓕᖅᑐᑦ 
ᑲᒥᑐᐃᓐᓇᕐᓂᒃ. ᐃᓄᐃᑦ ᓂᐅᕈᑎᖃᖃᑦᑕᖅᑐᑦ 
ᕿᓯᖏᓐᓂᒃ ᐊᒻᒪ ᐃᓚᖓᒍᑦ 
ᐊᓐᓄᕌᓕᐅᖅᑐᑎᒃ ᐊᒥᓱᒻᒪᕆᖕᓂᑦ ᐊᒻᒪ 
ᑐᓐᓂᐅᑎᒋᑐᐃᓐᓇᖅᑐᒋᑦ ᐅᒃᐱᖅᑐᓕᕆᔨᓄᑦ 
ᐅᕝᕙᓘᓐᓃᑦ ᐊᓯᖏᓐᓄᑦ ᖃᓪᓗᓈᓄᑦ, 
ᐊᑭᓕᖅᑕᐅᒡᒐᐃᓐᓇᖅᑐᑎᒃ ᐃᒻᒪᖄ ᓲᕐᓗ 
ᑐᐹᑭᓄᑦ ᐊᒻᒪ ᓯᒡᒐᓕᐊᓄᑦ, ᐅᕝᕙᓘᓐᓃᑦ 
ᑕᖅᓴᒃᓴᒐᓚᖕᓄᑦ.28

ᖃᓪᓗᓈᑦ ᐃᓚᖏᑦ, ᒐᕙᒪᒃᑯᑦ ᐊᐅᓚᑦᑎᔨᖏᑦ, ᐸᓖᓯᒃᑯᑦ 
ᐊᒻᒪ ᐅᒃᐱᖅᑐᓕᕆᔩᑦ ᐱᓗᐊᖅᑐᒥᒃ, ᐅᒃᐱᕈᓱᓚᐅᖅᑐᑦ 
ᑕᒪᓐᓇ ᓴᖑᕙᓪᓕᐊᓂᖅ ᐊᖑᓇᓱᒃᑎᐅᓂᕐᒥᑦ ᓂᕿᒃᓴᓂᒃ, 
ᒥᑭᒋᐊᕐᓂᐊᖅᑎᐅᓂᕐᒧᑦ ᐊᒃᑐᐃᓂᕐᓗᓚᐅᕐᓂᖓᓂᒃ ᐃᓅᓯᖏᓐᓄᑦ 
ᑐᓄᓂᕈᓯᕐᒥᐅᑦ. ᐅᒃᐱᕈᓱᓚᐅᖅᑐᑦ ᖁᒡᕙᖅᐹᓪᓕᕐᓂᖏᑦ ᐊᒥᕐᓄᑦ 
ᑮᓇᐅᔭᓕᐅᕈᑎᖃᕐᓂᖅ ᐊᒻᒪ ᐊᑭᓕᖅᑕᐅᒡᒐᐃᓐᓇᕐᓂᖅ ᐃᓄᖕᓄᑦ, 
ᑕᑎᖃᕈᑕᐅᓗᐊᓕᓚᐅᖅᑐᖅ ᓱᕈᓯᖅᓯᐅᑎᓂᒃ ᐊᒻᒪ ᐃᑲᔫᓯᐊᓂᒃ, 
ᓈᒻᒪᓐᖏᓗᐊᖅᑐᓂᒃ ᐃᓚᒌᓄᑦ ᐃᒡᓗᖃᕈᑎᒋᓗᒋᑦ, ᐅᖅᓱᐊᓗᒃ 
ᐊᒻᒪ ᓂᖀᑦ.

ᕿᒧᒃᓰᑦ ᐃᖏᕐᕋᕗᑦ ᖃᑯᖅᓯᓯᒪᓂᐅᔪᒥ ᐃᒃᐱᐊᕐᔫᑉ ᖃᓂᒋᔭᖓᓂ, [1969].
ᓇᑭᙶᕐᓂᖓ: ᓄᓇᑦᓯᐊᕐᒥ ᐃᑦᑕᕐᓂᓴᓕᕆᔨᒃᑯᑦ, ᓄᓇᑦᓯᐊᖅ: ᑐᓴᒐᒃᓴᓕᕆᔨᒃᑯᑦ 
ᑕᒪᒃᑭᐅᒪᔪᒥ ᑲᑎᙵᓂᐅᔪᒥ /G-1979-023: 1451.

ᐸᓖᓯᒃᑯᑦ ᐊᖓᔪᖅᑳᖓᑦ ᓛᓴᓐ ᐅᖃᓚᐅᖅᑐᖅ 
ᑕᒪᒃᑯᐊ ᓱᕈᓯᖅᓯᐅᑏᑦ ᐊᔾᔨᒋᓐᖏᑕᖓᒍᑦ 
ᑐᓂᐅᖅᑲᐅᑕᐅᖃᑦᑕᖅᑐᒃᓴᐅᒋᐊᖏᑦ ᒥᑭᓪᓕᕚᓪᓕᖁᓪᓗᒍ 
ᑕᑎᖃᓗᐊᕐᓂᖅ. ᑕᐅᑐᒃᑕᒥᒍ, ᐊᒥᓱᑦ ᑐᓄᓂᕐᒥᐅᑦ ᓱᓕ ᐃᓚᒌᑦ 
ᓄᓇᒋᕙᒃᑕᒥᓃᑦᑐᑦ ᑕᑎᖃᓗᐊᓕᓚᐅᕐᒪᑕ ᓱᕈᓯᖅᓯᐅᑎᑖᕈᑎᓂᒃ. 
“ᑕᒪᓐᓇ ᕿᒪᐃᒍᑕᐅᖃᑦᑕᓚᐅᕐᒪᑦ ᐃᓄᐃᑦ ᐊᖑᓇᓱᒡᕕᖏᓐᓂᒃ, 
ᐊᑯᓂᐅᓂᖅᓴᖅ ᐃᖏᕐᕋᖃᑦᑕᕆᐊᖃᒻᒪᕆᓕᖅᑐᑎᒃ ᓂᐅᕕᖕᕕᖕᒧᑦ 
ᐊᒻᒪ ᐸᓖᓯᒃᑯᓐᓄᑦ, ᐊᖑᓇᓱᖕᓂᕆᕙᒃᑕᒥᓂᒃ ᐊᑐᕈᓐᓃᑦᑐᑎᒃ 
ᐊᒻᒪ ᒥᑭᒋᐊᕐᓂᐊᕐᕕᒋᕙᒃᑕᖏᓐᓂᒃ ᑐᓄᓂᕈᓯᕐᒥᐅᑦ, 
ᐅᑎᖅᑕᖃᑦᑕᕆᐊᖃᕈᑕᐅᓕᖅᑐᑎᒃ ᐊᐃᒃᓯᖅᑐᑦ ᓱᕈᓯᖅᓯᐅᑎᓂᒃ.29

ᐱᖅᑯᓯᑐᖃᒃᑯᑦ, ᑐᓄᓂᕈᓯᕐᒥᐅᑦ ᐃᓚᒌᑦ ᐅᖓᓯᒃᑐᒧᑦ 
ᐃᖏᕐᕋᖃᑦᑕᕆᐊᖃᖅᑐᑎᒃ ᓂᐅᕕᕐᕕᖕᓄᑦ, ᐊᖏᔪᒥᒃ ᓄᓇᒥᒃ 
ᐊᑐᖅᑐᑎᒃ. ᐱᔭᐅᔪᓐᓇᕐᓂᖏᑦ ᓴᖅᑭᑎᑕᐅᓪᓗᑎᒃ ᓂᐅᕕᕐᕕᖕᓄᑦ 
ᐃᒃᐱᐊᕐᔪᖕᒥ, ᑭᓯᐊᓂ ᐱᔭᕆᐊᑭᓪᓕᓂᖅᓴᐅᔾᔪᑕᐅᓪᓗᓂ 
ᑐᓂᔭᐅᒋᐊᒃᓴᖅ ᐊᒻᒪ ᓂᐅᕕᕈᑎᒋᓗᒋᑦ ᓱᕈᓯᖅᓯᐅᑏᑦ. 
ᑖᒃᑯᐊ ᐸᓖᓯᒃᑯᑦ ᑕᐅᑐᓚᐅᕐᒪᑕ ᑕᒪᒃᑯᐊ ᐃᖏᕐᕋᓂᐅᔪᑦ 
ᐊᑲᐅᓐᖏᓕᐅᕈᑎᖃᑦᓴᐅᑎᒋᓂᖏᓐᓂᒃ ᐱᔾᔪᑎᒋᓪᓗᒋᑦ ᐊᑯᓂ 
ᐃᖏᕐᕋᒋᐊᖃᕐᓂᖏᑦ ᐊᒻᒪ ᐊᒃᓱᕈᕆᐊᖃᕐᓂᖏᑦ, ᑕᒪᒃᑯᐊ 
ᑐᓄᓂᕈᓯᕐᒥᐅᑦ ᑕᑯᑎᓪᓗᒋᑦ ᑕᒪᓐᓇ ᐃᑲᔫᑎᓂᖓᓂᒃ, 
ᒥᑭᒋᐊᕐᓂᐊᖏᓐᓇᑐᐊᖅᐸᑕ ᐊᒻᒪ ᓂᐅᕕᕈᓐᓇᑐᐊᕈᑎᒃ. ᑭᓯᐊᓂ 
1950 ᓄᓐᖑᐊᓂ, ᐃᒃᐱᐊᕐᔪᒃ ᖃᓪᓗᓈᖃᓗᐊᓚᐅᖅᑐᖅ 
ᐊᒥᓲᓐᖏᑦᑐᑎᒃ, ᐃᓄᒃᑕᖃᐅᖅᑐᑎᒃ ᖃᓂᒋᔭᖏᑦ. ᐸᓖᓯᒃᑯᑦ, 
ᓂᐅᕕᖅᑎᒃᑯᓪᓗ ᐃᓄᖕᓂᑦ ᐃᖅᑲᓇᐃᔭᖅᑎᑦᑎᖃᑦᑕᖅᑐᑎᒃ 
ᐊᖑᑎᓂᒃ ᐃᓄᖕᓂᑦ ᖃᖓᐅᓕᕌᖓᑦ ᐊᒻᒪ ᑕᒪᒃᑯᐊ ᐃᓚᖏᑦ 
ᓄᓇᓕᖕᒥᐅᑕᑑᓪᓗᑎᒃ. ᑭᓯᐊᓂ, ᑕᒪᒃᑯᐊᑦᑕᐅᖅ ᓄᓇᓕᖕᒥᐅᑕᑦ 
ᐅᑎᖅᑕᖃᑦᑕᓚᐅᕐᒥᔪᑦ.30 ᐊᐅᔭᖓᓂ 1958, 174 ᑐᓄᓂᕈᓯᕐᒥᐅᑦ 
ᖃᔅᓯᑲᓪᓚᖕᓂᑦ ᓄᓇᖃᓚᐅᖅᑐᑦ ᓄᓇᖅᑲᑎᒌᑦ ᑕᒫᓂᓕᒫᖅ 
ᓴᓐᓂᕈᑎᐅᑉ ᐃᒪᖓᑕ ᓇᓛᓂ.31 ᐊᕐᕌᒍᐃᑦ ᖁᓖᑦᑕᖅᑐᓂ, 
ᐃᒃᐱᐊᒃᔪᒃ ᐃᓐᓄᒃᐸᓪᓕᐊᒃᑲᓐᓂᓕᓚᐅᖅᑐᖅ ᑐᓄᓂᕈᓯᕐᒥᐅᑕᓂᑦ 
ᑕᐅᖅᓰᕙᒃᑐᕕᓂᕐᓂᑦ, ᐅᓂᖅᓯᕙᓪᓕᐊᓕᖅᑐᑎᒃ ᓅᒍᒪᔪᑦ 
ᓄᓇᓕᖕᓄᑦ.32

ᑐᓄᓂᕈᓯᕐᒥᐅᑦ ᐅᓰᖏᔭᐃᕗᑦ ᐱᖁᑎᓕᖕᓂ ᐅᒥᐊᕐᔪᐊᒥ ᑭᓴᖅᓯᒪᔪᒥ 
ᓯᒡᔭᖓᓂ ᐃᒃᐱᐊᕐᔪᖕᒥ, [date unknown].
ᓇᑭᙶᕐᓂᖓ: Canada. Affaires indiennes et du Nord / 
ᐅᖃᓕᒫᒐᖃᕐᕕᒃ ᐊᒻᒪ ᐃᑦᑕᕐᓂᓴᓕᕆᔨᒃᑯᑦ ᑲᓇᑕᒥ/ PA-203632.

ᓄᓇᓕᙳᖅᑎᑕᐅᓕᖅ 
ᑎᓪᓗᑕ, 1958-1975

ᖃᓄᐃᒐᓱᐊᖅᓯᒪᓂᖏᑦ ᐊᒻᒪ 
ᑐᓂᓯᓂᐊᕐᓂᕋᖅᓯᒪᓂᖏᑦ
ᐊᓂᒍᓚᐅᖅᑎᓪᓗᒍ ᑐᒡᓕᐊᓂ ᓯᓚᕐᔪᐊᒥ ᐅᓇᑕᕐᔪᐊᓂᖅ, 
ᒐᕙᒪᑐᖃᒃᑯᑦ ᐋᖅᑭᒃᓱᐃᕙᓪᓕᐊᓕᓚᐅᖅᑐᑦ ᓇᓂᓯᓪᓗᑎᒃ 
ᖃᓄᐃᓕᐅᕈᑎᒃᓴᒥᓂᒃ ᑕᐃᓪᓗᒍ “ᖃᓄᐃᓐᓂᖏᑦ ᐃᓄᐃᑦ”. 
ᓯᕗᓪᓕᖅᐹᒥ ᐋᖅᑭᒃᓱᐃᒐᓱᓚᐅᖅᑐᑦ ᓇᒥᒥᐅᖑᓂᖏᓐᓂᒃ 
ᓄᓇᑎᒍᑦ ᑎᑎᕋᖅᑕᐅᓯᒪᔪᑦ ᐃᓄᐃᑦ ᐱᓪᓗᒋᑦ ᓴᖅᑭᓚᐅᖅᑐᖅ 
ᐊᕐᕌᒍᖏᓐᓂ 1946-7.33 ᖃᔅᓯᑲᓪᓚᐃᑦ ᐱᓕᕆᐊᑦ ᐃᑲᔫᑕᐅᔪᑦ 
ᓴᖅᑭᑎᑕᐅᓪᓗᑎᒃ 1900 ᓄᓐᖑᖏᓐᓂ ᐱᔪᓐᓇᖅᑎᑦᑎᓪᓗᑎᒃ 
ᒐᕙᒪᒃᑯᑦ ᐊᐅᓚᑦᑎᔪᓐᓇᕐᓂᖅᓴᐅᓪᓗᑎᒃ ᐱᓕᕆᐊᖑᔪᓂᒃ 
ᐅᑭᐅᖅᑕᖅᑐᒥ, ᐱᑕᖃᖅᑎᑦᑎᓪᓗᑎᒡᓗ ᐱᔨᑦᑎᕋᐅᑎᓂᒃ 
ᐃᓱᒪᒋᔭᐅᔪᑦ ᐱᑕᖃᕆᐊᖃᒻᒪᕆᒃᑐᓂᒃ ᑲᓇᑕᒥᐅᓕᒫᓄᑦ. 

ᑕᑯᒃᓴᐅᓂᖅᐹᖑᓗᐊᓚᐅᖅᑐᑦ ᐱᒻᒪᕆᐅᑎᑕᐅᓗᐊᖅᑐᑦ 
ᐱᓕᕆᐊᑦ ᐃᑲᔫᑏᑦ, ᐃᓕᓐᓂᐊᖅᑐᓕᕆᓂᖅ, ᐃᒡᓗᓕᕆᓂᖅ 
ᐊᒻᒪ ᐋᓐᓂᐊᓕᕆᓂᖅ. ᐊᒃᑐᐃᓂᖏᑦ ᑕᒪᒃᑯᐊ ᐱᓕᕆᐊᑦ 
ᐱᒍᒥᓵᕆᔾᔪᑕᐅᔪᑦ ᐃᓄᐃᑦ ᓄᓇᓕᖕᓅᖁᓪᓗᒋᑦ ᑕᑯᔭᐅᔪᓐᓇᖅᑐᑦ 
ᑭᒡᓕᓯᓂᐊᖅᑕᐅᓂᑯᓂᒃ ᐱᔾᔪᑎᒋᓪᓗᒋᑦ ᐃᓄᐃᑦ ᐅᓄᕐᓂᖏᑦ 
ᐃᒃᐱᐊᕐᔪᖕᒥᐅᑕᐅᔪᑦ ᐊᒻᒪ ᑎᑭᖃᑦᑕᖅᑐᑦ ᑕᐅᖅᓰᔭᖅᑐᖅᑐᑎᒃ. 
1961 ᐊᕐᕌᒍᐊᓂ, 183 ᑐᓄᓂᕈᓯᕐᒥᐅᑦ ᐊᑕᓂᖃᓚᐅᖅᐳᑦ 
ᐃᒃᐱᐊᕐᔪᖕᒧᑦ. ᑕᒪᒃᑯᓇᓐᖓᑦ 44 (24%) ᓄᓇᓕᖕᒥᐅᑕᐅᓪᓗᑎᒃ; 
ᐊᓯᖏᑦ (76%) ᑕᐅᖅᓰᔭᖅᑐᑐᐃᓐᓇᖅᑐᑎᒃ ᓂᐅᕕᕆᐊᖅᑐᑎᒃ 
ᑎᑭᖃᑦᑕᖅᑐᑦ. 1967 ᐊᕐᕌᒍᐊᓂ, ᑕᒪᒃᑯᐊ ᐅᓄᕐᓂᐅᔪᑦ 
ᑭᐳᑦᑎᐊᓚᐅᖅᑐᑦ ᐊᕝᕙᐅᑉ ᐅᖓᑖᓃᕌᔾᔪᑐᐃᓐᓇᓕᖅᑎᓪᓗᒋᑦ 
ᑐᓄᓂᕈᓯᕐᒥᐅᑦ ᓄᓇᓕᖕᒥᐅᑕᐅᔪᑦ.34

ᐃᓕᓐᓂᐊᕐᓂᕐᒧᑦ ᒐᕙᒪᑐᖃᒃᑯᑦ ᐅᒃᐱᕈᓱᓚᐅᕐᒪᑕ 
ᐃᓕᓐᓂᐊᖅᑎᑦᑎᒍᑎᒃ ᐃᓄᖕᓂᑦ 
ᑮᓇᐅᔭᓕᐅᕈᓐᓇᕐᓂᖅᓴᐅᒐᔭᕐᓂᖏᓐᓂᒃ ᑲᓇᑕᒥᐅᓕᒫᑎᑐᑦ.35 
ᐃᓕᓐᓂᐊᕐᓂᖅ ᐃᓱᒪᒋᔭᐅᓚᐅᕐᒥᖕᒪᑦ ᑲᑎᒍᑕᐅᓂᖅᓴᐅᓗᑎᒃ 
ᑲᓇᑕᒥᑦ ᐃᓅᖃᑎᒌᖕᓂᖏᑎᑐᑦ. ᒐᕙᒪᑐᖃᒃᑯᑦ 
ᐃᓕᓐᓂᐊᕐᕕᖃᓕᓚᐅᖅᑐᑦ ᒪᑭᑕᐅᓪᓗᓂ 1958ᒥ ᐃᒃᐱᐊᕐᔪᖕᒥ. 
ᐃᓕᓴᐃᔩᑦ ᑎᒃᑯᐊᖅᑕᐅᕙᒃᑐᑎᒃ, ᐃᓄᓕᕆᔨᑐᖃᒃᑯᓐᓄᑦ 
(ᒫᓐᓇ ᑕᐃᔭᐅᓕᖅᑐᑦ ᓄᓇᖃᖅᑳᖅᑐᓕᕆᔩᑦ ᐊᒻᒪ 
ᐅᑭᐅᖅᑕᖅᑐᒥᒃ ᐱᕙᓪᓕᐊᑎᑦᑎᓂᖅ, ᑲᒪᒋᔭᖃᖅᑎᑕᐅᓚᐅᕐᒥᔪᑦ 
ᑐᓂᐅᖅᑲᐃᔨᐅᓪᓗᑎᒃ ᐃᓄᓕᕆᔨᒃᑯᓐᓂᒃ ᓂᖀᑐᕈᑎᓂᒃ, ᑕᒪᓐᓇ 
ᑲᒪᒋᔭᐅᕙᓚᐅᖅᑐᖅ ᓂᐅᕕᖅᑎᒃᑯᓐᓄᑦ ᕼᐊᑦᓴᓐᐸᐃᒃᑯᓐᓄ.36 
1962 ᐊᕐᕌᒍᐊᓂ, ᓄᑖᖅ ᐃᓕᓐᓂᐊᕐᕖᑦ ᓴᓇᔭᐅᓚᐅᖅᑐᖅ. 
ᑕᐃᔅᓱᒪᓂ, ᖃᓪᓗᓈᑦ ᑐᓄᓂᕐᒥᐅᓂᒃ ᑎᓕᐅᕆᒻᒪᕆᓕᓚᐅᖅᑐᑦ 
ᓱᕈᓯᕐᒥᓂᒃ ᐃᓕᓐᓂᐊᖅᑎᑦᑎᖁᔨᓪᓗᑎᒃ.37 1966ᒧ ᑎᑭᖦᖢᒍ, 
40%-ᒥᒃ ᐅᓄᖅᓯᒋᐊᓚᐅᖅᑐᑦ ᐃᓕᓐᓂᐊᕆᐊᖅᑐᑦ ᓱᕈᓰᑦ. 
ᑕᐃᒪᐃᓐᓂᖓᓄᑦ ᐃᓄᓕᕆᔨᑐᖃᒃᑯᑦ ᓴᓇᒃᑲᓐᓂᓕᓚᐅᕐᒥᔪᑦ 
ᐊᖏᓂᖅᓴᒥᒃ ᐃᓕᓐᓂᐊᕐᕕᖕᒥᑦ, ᐱᖓᓱᓂᑦ ᐃᖅᑲᓇᐃᔭᖅᑎᓄᑦ 
ᐃᒡᓗᒋᔭᐅᔪᓂᑦ, 14-ᓂᒃ ᐃᒡᓗᕈᓯᓖᑦ ᐃᓕᓐᓂᐊᖅᑎᓄᑦ 
ᑐᔪᕐᒥᕕᓂᑦ 1963 ᐊᒻᒪ 1967 ᐊᑯᓐᓂᖓᓂ.38 1968ᖑᓕᕐᒪᑦ, 
ᐸᓖᓯᒃᑯᑦ ᐅᖃᓚᐅᖅᑐᑦ ᒪᕐᕉᖕᓂᑦ ᐅᓪᓗᓕᒫᖅᑕᖅᑑᖕᓂᑦ 
ᐃᓕᓴᐃᔨᖃᐃᓂᕋᐃᓪᓗᑎᒃ ᐃᓕᓐᓂᐊᕐᕕᖕᒥ ᐊᒻᒪ ᐃᓄᐃᑦ 
ᐃᑲᔪᖅᑎᐅᔪᑦ.

ᓯᕗᓪᓕᖅᐹᖅ ᐃᒡᓗᖃᕈᑕᐅᔪᑦ ᐱᓕᕆᐊᖅ ᑐᕌᖅᑎᑕᐅᓚᐅᖅᑐᑦ 
ᐱᐅᓯᕚᓪᓕᖁᓪᓗᒋᑦ ᖃᓄᐃᓐᓂᖏᑦ ᐃᓄᐃᑦ ᐃᓅᕕᒋᔭᖏᑦ 
ᓄᓇᖃᕐᕕᖏᓐᓂ. 1956ᒥ, ᒪᕐᕉᒃ ᓄᓇᖃᕐᕕᐅᔫᒃ ᑰᒐᓛᓕᒃ 
ᐊᒻᒪ ᐊᕐᕚᖅᑑᖅ ᐱᑎᑕᐅᓚᐅᖅᑐᑦ ᑎᓴᒪᓂᑦ, ᐊᑕᐅᓯᕐᒥᒃ 
ᐃᒡᓗᕈᓯᖃᖅᑐᓂᒃ. ᐱᐅᓯᕚᓪᓕᖅᑎᑕᐅᓪᓗᑎᒃ ᐅᒡᓗᖃᕐᓂᖏᑦ 
ᓄᓇᖃᕐᕕᖏᓐᓃᑦᑐᑦ. 

ᓄᓇᕗᒻᒥᐅᑦ ᐃᓕᓐᓂᐊᖅᑏᑦ ᐃᓕᓐᓂᐊᖅᑎᑕᐅᕗᑦ ᑕᖕᒫᕐᕕᖕᒥ ᐃᒃᐱᐊᕐᔪᒃ 
ᖃᓂᒋᔭᖓᓂ, [1969]. ᐊᔾᔨᒌᓕᖅᑎᑦᑎᓇᓱᐊᖅᑐᒥ ᐃᓕᓐᓂᐊᕐᓂᐅᔪᒥ 
ᐃᓄᖕᓄᑦ ᓱᕈᓯᕐᓄᑦ ᖁᕝᕙᖅᓴᖅᑕᐅᓚᐅᖅᐳᖅ ᒐᕙᒪᑐᖃᒃᑯᓐᓂᑦ ᐊᔭᐅᕆᓂᕐᒥ 
ᐃᓕᖅᑯᓯᒥᒃ ᐊᖅᓵᖅᑕᐅᓂᕐᒧᑦ ᖃᓪᓗᓈᑦ ᐃᓅᓯᕐᒧᑦ ᐊᑐᖅᐸᒃᑕᖏᓐᓄᑦ.
ᓇᑭᙶᕐᓂᖓ: ᓄᓇᑦᓯᐊᕐᒥ ᐃᑦᑕᕐᓂᓴᓕᕆᔨᒃᑯᑦ, ᓄᓇᑦᓯᐊᖅ: 
ᐃᓕᓐᓂᐊᕐᓂᓕᕆᔨᒃᑯᑦ ᑕᒪᒃᑭᐅᒪᔪᒥ ᑲᑎᙵᓂᐅᔪᒥ, G-1979-023: 1389.



10ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᐃᒃᐱᐊᕐᔪᒃ ᓄᓇᓕᖕᓂ ᐊᑐᖅᑕᐅᓂᑯᓂ

ᐱᐅᓯᕚᓪᓕᖅᑎᑦᑎᓪᓗᑎᒃ ᐃᒡᓗᖃᑦᑎᑦᑎᓂᒃᑯᑦ ᐃᓄᖕᓂᑦ 
ᓄᓇᖃᖅᑐᓂᒃ ᐃᓚᒌᑦ ᓄᓇᖃᕐᕕᖏᓐᓂ. ᑕᒪᒃᑯᓇᓂ 
ᐃᒡᓗᒋᔭᐅᖏᓐᓇᕐᓂᐊᓕᖅᑐᓂ ᐊᕐᕌᒍᓕᒫᖅ ᓈᒻᒪᑦᑎᐊᓚᐅᖅᑐᖅ 
ᐅᑭᐅᖅᑕᖅᑐᒧᑦ ᐊᒻᒪ ᐊᒃᑐᐃᓂᖃᖃᑦᑕᖅᑐᑎᒃ ᐊᐃᑦᑐᐃᓂᒃᑯᑦ 
ᐋᓐᓂᐊᕐᓇᖅᑐᓂᑦ.39 ᑎᓴᒪᑦ ᐊᑕᐅᓯᕐᒥᒃ ᐃᒡᓗᕈᓯᓖᑦ ᐃᒡᓗᐃᑦ 
ᐃᒃᐱᐊᕐᔪᖕᒧᑦ ᑎᑭᓚᐅᖅᑐᑦ 1963ᒥ ᐊᒻᒪ 1966 ᐊᒻᒪ 1967 
ᐊᑯᓐᖏᓐᓂ, 18 ᐱᖓᓱᓂᒃ ᐃᒡᓗᕈᓯᓖᑦ ᒪᑭᑎᑕᐅᓪᓗᑎᒃ.40 
ᑭᓯᐊᓂ ᑕᒪᓐᓇᐅᓕᖅᑎᓪᓗᒍ, ᓄᓇᓕᖕᒥᐅᑕᐅᖏᓐᓇᓕᖅᑐᑦ 
ᑎᑭᑦᑐᑎᒃ 159ᓄᑦ, ᐊᒥᓱᑦ ᐃᓄᐃᑦ ᑐᐱᕐᒥᐅᑕᐅᖃᑦᑕᖅᖢᑎᒃ 
ᐅᕝᕙᓘᓐᓃᑦ ᐃᓚᒌᑦ ᐃᓄᒋᐊᒃᑲᓗᐊᖅᖢᑎᒃ 
ᐃᒡᓗᒥᐅᖑᖃᑎᒌᖃᑦᑕᖅᖢᑎᒃ.41 ᐃᒡᓗᒃᓴᐃᑦ ᐱᑕᖃᕐᓂᖏᑦ 
ᐊᒥᒐᐃᓐᓇᓚᐅᖅᑐᑦ ᐃᒡᓗᖃᕆᐊᖃᖅᑐᓄᑦ. ᐊᐱᖅᓱᖅᑕᐅᓪᓗᓂ 
ᑯᓄᒃ ᒪᒃᐸᓗᒃ ᐅᖃᐅᔾᔨᓚᐅᖅᑐᖅ ᕉᑕ ᐃᓄᒃᓱᖕᒥᒃ ᐊᒻᒪ 
ᓲᓴᓐ ᑲᐅᐊᓐᒥ, “ᖃᐅᔨᒪᔭᖃᖅᑐᖓ ᑕᓪᓕᒪᓂᐃᓚᒌᓂᒃ 
ᐃᒃᐱᐊᕐᔪᖕᒥ ᐊᑕᐅᓯᕐᒥᒃ ᐃᒡᓗᕈᓯᖃᖅᑐᒦᑦᑐᑦ. …
ᐊᒥᓱᒻᒪᕆᐅᔪᖅ ᐃᓚᒌᑦ ᐃᓂᑭᒃᓴᖅᑐᑦ.”42 ᑕᒪᑐᒪ ᖄᖓᒍᑦ, 
ᐊᑲᐅᓐᖏᓕᐅᕈᑎᖃᖅᑐᑦ ᐊᒥᓱᓂᒃ ᐃᒡᓗᐃᑦ ᐱᓪᓗᒋᑦ ᐊᒻᒪ 
ᓂᕆᐅᓇᓐᖏᑦᑐᓂ ᐊᑭᑦᑐᕆᐊᕐᓂᖏᑦ ᐊᑐᖅᑐᐊᕈᑎᓄᑦ. ᐊᐃᑭ 
ᑭᒍᑎᒃᑳᕐᔪᒃ ᐅᖃᐅᓯᖃᓚᐅᖅᑐᖅ ᐊᑐᖅᓯᒪᔭᕐᒥᓂᒃ ᑖᒃᑯᓄᖓ 
ᑭᒡᓕᓯᓂᐊᖅᑎᓄᑦ:

ᐅᖃᐅᔾᔭᐅᓚᐅᖅᓯᒪᔪᒍᑦ ᑐᖔᒍᑦ 
ᓅᓚᐅᖅᑎᓐᓇᑕ (ᐃᒃᐱᐊᕐᔪᖕᒧᑦ) 
ᐃᒡᓗᖃᕋᔭᕐᓂᑦᑎᓐᓂᒃ ᐊᒻᒪ ᐊᑭᓖᖃᑦᑕᕐᓗᑕ 
$5.00 ᑕᖅᑭᑕᒫᑦ, ᑕᒪᓐᓇ ᐊᑐᖅᑐᐊᕈᑦ 
ᒥᑭᔪᑯᓘᒐᔭᕐᓂᖓᓂᒃ. ᑕᒪᐅᖓ 
ᓅᒃᑲᑦᑕ, ᐊᑐᖅᑐᐊᕈᑏᑦ ᑕᐃᒪᓐᓇ 
ᐊᑭᑭᑎᒋᓚᐅᖅᑐᑦ ᐊᒻᒪ ᐃᓱᒪᓚᐅᖅᑐᒍᑦ 
ᑕᐃᒪᓐᓇᐃᖏᓐᓇᕋᔭᕐᓂᖓᓂᒃ 
ᐃᒡᓗᖃᕆᐊᓕᓵᖅᑐᑕ. ᐊᑐᖅᑐᐊᕈᑏᑦ 
ᐃᒡᓗᓄᑦ ᐊᑭᑐᓗᐊᓚᐅᓐᖏᑦᑐᖅ ᑭᓯᐊᓂ 
ᑭᖑᓂᐊᒍᑦ ᖃᐅᔨᕙᓪᓕᐊᓕᓚᐅᖅᑐᒍᑦ 
ᐊᑭᑦᑐᖅᐸᓪᓕᐊᑐᐃᓐᓇᕐᓂᖓᓂᒃ.43

ᐊᒥᓱᑦ ᑐᓄᓂᕈᓯᕐᒥᐅᑦ ᐅᖃᐅᔾᔭᐅᓯᒪᓚᐅᖅᑐᑎᒃ 
ᐊᑭᑭᑦᑑᓂᐊᕐᓂᖓᓂᒃ ᐃᒡᓗᓄᑦ ᐊᑐᖅᑐᐊᕈᑏᑦ 
ᑲᔪᖏᖅᓴᐅᑎᒋᓪᓗᒋᑦ ᓄᓇᓕᓐᖑᖁᔨᓂᕐᒧᑦ, ᑭᓯᐊᓂ ᐊᑐᖅᑐᐊᕈᑏᑦ 
ᐅᓄᖅᓯᒋᐊᖏᓐᓇᓚᐅᖅᑐᑦ ᐊᕐᕌᒍᑕᒫᑦ. ᐋᓐᓂᐊᖃᕐᓇᖏᑦᑐᓕᕐᓂ 
ᐊᖏᓪᓕᒋᐊᖅᑕᐅᓚᐅᕐᒥᔪᖅ 1950ᖏᓐᓂᑦ 1960ᓂᓗ. 
ᑕᒪᓐᓇ ᑎᑭᒐᓱᐊᕐᓂᖓᓂ ᐸᓖᓯᒃᑯᑦ, ᓂᐅᕕᖅᑎᒃᑯᓪᓗ ᐊᒻᒪ 
ᐊᕐᕌᒍᑕᒫᑦ ᑎᑭᑉᐸᒃᑐᑦ ᐋᓐᓂᐊᖅᑐᓕᔨᓪᓚᕆᑑᓪᓗᑎᒃ. 1950 
ᐊᕐᕌᒍᖏᓐᓂ ᐊᒃᓱᕈᕐᓇᓚᐅᖅᑐᑦ ᐃᓄᖕᓄᑦ ᐃᒃᐱᐊᕐᔪᖕᒥ. 

ᐸᓖᓯᒃᑯᑦ ᐊᕐᕌᒍᑕᒫᖅᓯᐅᑎᖏᑦ ᐅᓂᒃᑳᑦ ᐅᖃᖅᓯᒪᔪᑦ 
ᐱᕐᓕᕋᑲᓴᓚᐅᕐᓂᖏᓐᓂᒃ (1957, 1958), ᓄᕙᖕᓇᕐᔪᐊᖅᑎᓪᓗᒍ 
(1957, 1959), ᐊᒻᒪ ᕿᒻᒥᓄ ᐋᓐᓂᐊᕐᓇᖅᑎᓪᓗᒍ (1952, 
1955, 1956). ᓄᕙᕐᔪᐊᓇᖅ ᐊᒻᒪ ᓄᑮᖅᑎᓐᓇᖅᑐᖅ 
1950ᖏᓐᓂ ᐅᐸᒃᑕᐅᒋᐊᖃᕈᓐᓃᖅᑎᑕᐅᓪᓗᑎᒃ ᓄᓇᓕᖕᓄᑦ.44 
1959 ᓄᓐᖑᐊᓂ, ᐃᓄᓕᕆᔨᑐᖃᒃᑯᑦ ᐋᓐᓂᐊᖅᑐᓕᕆᔨᖏᑦ 
ᖃᖓᑕᔫᒃᑯᑦ ᖃᐅᔨᓴᓕᓚᐅᖅᑐᑦ ᐊᒻᒪ ᐱᔨᑦᑎᕋᖅᑐᑎᒃ 
ᐃᓄᖕᓄᑦ ᐃᒃᐱᐊᕐᔪᖕᒥᐅᓄᑦ ᐊᒻᒪ ᒥᒃᓵᓃᑦᑐᓄᑦ. 1962ᒥ, 
ᑕᒪᓐᓇ ᐱᔨᑦᑎᕋᕈᑕᐅᔪᖅ ᐃᓇᖏᖅᑕᐅᓕᓚᐅᕐᒥᔪᖅ 
ᐋᓐᓂᐊᕐᕕᓕᐅᖅᑐᑎᒃ ᓄᓇᓕᖕᓂ. ᐅᒡᒍᐊᕐᓇᖅᐳᖅ, 
ᐋᓐᓂᐊᕐᕕᒃᓴᐃᑦ ᓯᓈᓃᑐᐃᓐᓇᓚᐅᖅᑐᑦ ᐊᕐᕌᒎᖕᓄᑦ 
ᒪᕐᕉᖕᓄᑦ. ᓴᓇᔭᐅᑦᑕᓯᓐᓇᓕᕐᒪᑦ, ᐱᐅᓐᖏᓗᐊᓕᕐᓂᑯᖓᓄᑦ 
ᐃᓄᖃᕆᐊᖃᓚᐅᓐᖏᑦᑐᖅ ᑭᓯᐊᓂ ᐋᖅᑭᒋᐊᖅᑕᐅᑦᑎᐊᕐᓗᓂ, 
ᐱᐊᓂᒃᑕᐅᓕᓚᐅᖅᑐᖅ 1967ᖑᓕᕐᒪᑦ.45

ᒪᕐᕈᑐᐃᓐᓇᐅᓕᖅᑑᒃ ᐃᓚᒌᑦ ᓄᓇᒋᕙᒃᑕᖏᑦ 
ᓇᓗᓇᐃᖅᑕᐅᓚᐅᖅᑐᑦ 1967ᒥ ᑮᓇᐅᔭᓕᐅᕈᑕᐅᔪᓂᒃ 
ᖃᐅᔨᓴᐃᓂᒃᑯᑦ - ᑰᒐᓛᓕᒃ ᐊᒻᒪ ᐊᕐᕚᖅᑑᖅ. ᐊᑐᓂ ᐃᓚᒌᑦ 
ᓄᓇᒋᕙᒃᑕᖏᑦᑕ 20 ᑭᓛᒥᑕᒥᒃ ᐅᖓᓯᖕᓂᖃᖅᑐᓂ ᐃᒃᐱᐊᕐᔪᖕᒥᑦ. 
ᑰᒐᓛᓕᒃ ᐱᔾᔪᑎᖃᓚᐅᖅᑐᖅ ᓇᑦᑎᕐᕕᐅᔪᓐᓇᕐᓂᖓᓂᒃ 
ᐊᕐᕌᒍᓕᒫᖅ. ᐊᕐᕙᖅᑑᖅ ᑭᓱᖃᑦᑎᐊᓚᐅᖅᑐᖅ ᓄᓇᓕᐅᓪᓗᓂ 
ᐃᓚᖃᖅᑐᑎᒃ ᖃᔅᓯᑲᓪᓚᖕᓂᑦ ᐃᓚᒌᓂᒃ ᓄᓇᖃᖅᑐᑦ ᐊᕐᕌᒍᓕᒫᖅ 
ᑕᒡᕙᓂ ᐅᐊᖕᓇᐅᑉ ᐱᖓᖕᓇᖅᐸᓯᐊᓂ ᑕᓪᓗᕈᑎᐅᑉ ᐃᓚᖃᖅᑐᑎᒃ 
ᐃᓚᒌᓂᒃ ᐃᒃᐱᐊᕐᔪᖕᒥᐅᑕᕐᓂᒃ ᐃᓚᓕᐅᑎᕙᒃᑐᑦ ᐅᐱᕐᖔᒃᑯᑦ 
ᐊᒻᒪ ᐊᐅᔭᒃᑯᑦ ᐊᖑᓇᓱᒃᑐᓄᑦ. ᑖᓐᓇ “ᓄᓇᓕᕌᓛᓂ ᐊᖓᔪᖅᑳᖅ” 
ᓇᓗᓇᐃᖅᑕᐅᓯᒪᔪᑦ “ᐆᒻᒪᕆᒃᑐᑦ” ᐊᒻᒪ “ᐊᔪᓐᖏᑦᑎᐊᖅᑐᑦ” 
ᐊᖑᓇᓱᒍᓐᓇᑦᑎᐊᖅᑐᓂ, ᐋᖅᑭᐅᒪᑎᑦᑎᔪᓐᓇᖅᑐᑦ ᐅᒥᐊᑦ 
ᐊᐅᓚᐅᑎᖏᓐᓂᒃ ᐊᒻᒪ ᐃᑲᔪᖅᓱᐃᔪᓐᓇᖅᖢᓂ ᕿᓈᔭᒃᑐᓂᒃ 
ᓄᓇᓕᖕᓂ ᐅᔭᕋᖕᓂᐊᖅᑎᓂᒃ.46

ᐃᓄᖕᓄᑦ ᐊᑲᕐᕆᔮᖅᑐᑎᒃ ᓄᓇᒦᑉᐸᒃᑐᑦ ᑮᓇᐅᔭᓕᐅᑦᑎᐊᖅᑐᑎᒃ 
ᐃᖅᑲᓇᐃᔭᕐᓂᒃᑯᑦ, ᓄᒃᑎᕐᓂᖅ ᓄᓇᓕᖕᓄᑦ 
ᐊᑦᑕᕐᓇᕐᓂᖃᕋᔭᖅᑐᕕᓂᖅ. ᖃᔅᓰᓐᓇᐃᑦ ᐃᖅᑲᓇᐃᔭᕐᕕᒃᓴᑦ 
ᒪᓂᒪᓚᐅᕐᒪᑕ ᑐᓄᓂᕈᓯᕐᒥᐅᓄᑦ ᐃᒃᐱᐊᕐᔪᖕᒥ ᐊᕐᕌᒍᐊᓂ 
1967 - ᒪᕐᕉᒃ ᓂᐅᕕᕐᕕᖕᒥ ᓂᐅᕕᖅᑏᒃ, ᒪᕐᕉᒃ ᓴᓗᒻᒪᖅᓴᐃᔩᒃ 
ᐊᒻᒪ ᐊᕐᓇᖅ ᐃᓕᓐᓂᐊᕐᕕᖕᒥ ᐃᑲᔪᖅᑎ. ᐊᓯᓕᒫᖏᑦ 
ᐃᖅᑲᓇᐃᔭᕐᕕᐅᖃᑦᑕᖅᑐᑎᒃ ᐃᑲᕐᕋᐃᑦ ᒪᓕᒃᑐᒋᑦ ᐊᒻᒪ 
ᐊᐅᓪᓛᖅᑎᑦᑎᔩᑦ, ᐊᒻᒪᓗ ᐃᓄᓕᕆᔾᔪᑎᓂᒃ, ᓱᕈᓯᖅᓯᐅᑎᓂᒃ ᐊᒻᒪ 
ᐃᑦᑐᖅᓯᐅᑎᓂᒃ. ᐅᔭᕋᖕᓂᐊᕐᕕᒃ ᑮᓇᐅᔭᓕᐅᕐᕕᒃᓴᑑᓚᐅᖅᑐᖅ 
ᐃᖅᑲᓇᐃᔭᕐᕕᒋᓗᒍ ᐃᒃᐱᐊᕐᔪᖕᒥ.

ᓄᓇᓕᖕᓂ ᐃᓅᓯᖃᖅᐸᓪᓕᐊᓂᖅ
ᐃᖅᑲᓇᐃᔮᖃᓐᖏᓐᓂᖅ ᐃᓚᒋᔭᐅᑐᐃᓐᓇᓚᐅᖅᑐᖅ 
ᐊᒃᓱᕉᑕᐅᔪᓄᑦ ᐃᓄᖕᓄᑦ ᐃᒃᐱᐊᕐᔪᖕᒥ ᐊᑐᖅᑎᓪᓗᒋᑦ ᐊᕐᕌᒍᖏᑦ 
1960. ᐊᑲᐅᓐᖏᓕᐅᕈᑕᐅᓚᐅᕐᒥᔪᖅ ᕿᒻᒦᑦ ᑲᒪᒋᔭᐅᓂᖏᑦ 
ᓄᓇᓕᐅᔪᓂ. ᐊᕐᕌᒍᐃᑦ ᑭᖑᓂᖏᓐᓂ, ᐃᓄᐃᑦ ᐊᒻᒪ 
ᐃᓚᒌᑦ ᐊᒃᓱᕈᖅᑐᑎᒃ ᐱᓕᕆᓚᐅᖅᑐᑦ ᐃᓂᓪᓚᒐᓱᐊᖅᑐᑎᒃ 
ᐃᓅᓯᖅᑖᕆᔭᒥᓄᑦ.

ᓯᑭᑑᓂᒃ ᐊᑐᐃᓐᓇᓕᓚᐅᖅᑎᓐᓇᒋᑦ ᖃᐅᑕᒫᑦ ᐃᒃᐱᐊᕐᔪᖕᒥ, 
ᕿᒻᒦᑦ ᓄᓇᓕᖕᒥᐅᑕᐅᓚᐅᖅᑐᑦ. 1964 ᐊᒻᒪ 1965 
ᐊᑯᓐᖓᓐᓂ, ᓯᓇᐅᑦᓯᓯᒪᓂᖏᓐᓄᑦ, ᐋᓐᓂᐊᖅᑐᓄᑦ ᕿᒻᒦᑦ 
ᓄᖑᑕᐅᑲᓴᓚᐅᖅᑐᑦ, ᐊᒥᒐᖅᓯᓕᖅᑐᑎᒃ ᐊᕐᕌᒍᐊᓂ 1966.47 
ᑕᒫᓂᔅᓴᐃᓐᓇᖅ, ᐅᓄᖅᓯᕚᓪᓕᖅᑐᑎᒃ ᖃᓪᓗᓈᑦ ᐃᒃᐱᐊᕐᔪᖕᒥ, 
ᓴᖅᑭᑎᑕᐅᔾᔪᑕᐅᓪᓗᑎᒃ ᐊᑲᐅᓐᖏᓕᐅᕈᑎᖃᕐᓂᖏᓐᓂᒃ ᕿᒻᒦᑦ 
ᐊᒻᒪ ᐃᓄᐃᑦ. ᑕᒪᓐᓇ ᒪᓕᒐᖃᕈᑕᐅᓕᓚᐅᖅᑐᖅ ᕿᒻᒥᓕᕆᓂᕐᒧᑦ 
(ᑕᒡᕙᓂ ᑕᐃᔭᐅᔪᑦ ᕿᒥᕐᓕᕆᓂᕐᒧᑦ ᒪᓕᒐᐃᑦ”). ᐃᓚᒋᓪᓗᓂᐅᒃ 
ᕿᒻᒥᓕᕆᓂᕐᒧᑦ ᒪᓕᒐᐃᑦ, ᕿᒻᒦᑦ ᐃᐱᖅᓯᒪᐃᓐᓇᕆᐊᖃᓕᖅᑐᑎᒃ. 
ᒪᒃᐸᓗᒃ, ᐃᓄᒃ ᐃᒃᐱᐊᕐᔪᖕᒥᐅᑕᖅ, ᐃᖅᑲᓇᐃᔭᖅᑎᑕᐅᓚᐅᖅᑐᖅ 
ᕿᒻᒥᓕᕆᔨᐅᑎᑕᐅᓪᓗᓂ ᐊᒻᒪ ᖁᑭᖅᓯᖁᔭᐅᕙᒃᑐᓂ ᕿᒻᒥᓂᒃ 
ᐃᐲᙶᖅᑐᓂᒃ. 1975 ᐊᕐᕌᒍᐊᓂ ᐊᐱᖅᓱᖅᑕᐅᓪᓗᓂ, ᒪᒃᐸᓗᒃ 
ᐃᖅᑲᐅᒪᔪᖅ; “ᒫᓐᓇ ᐃᓱᒪᒋᓪᓗᒍ ᐅᒡᒍᐊᕆᔭᕋ, ᑕᒪᓐᓇ 
ᓈᒻᒪᓚᐅᓐᖏᒻᒪᑦ, ᑭᓯᐊᓂ ᑕᐃᒪᓐᓇ ᐋᖅᑭᒃᑕᐅᓯᒪᓚᐅᕐᒪᑦ 
ᐊᒻᒪ ᑕᐃᒪᓐᓇ ᐱᓕᕆᐊᕆᓪᓗᑎᒍ.”48 ᕿᒻᒦᑦ 
ᐃᐱᖅᓯᒪᓕᕋᓗᐊᖅᑎᓪᓗᒋᑦ ᓱᓕ ᖃᓪᓗᓈᓄᑦ ᐃᖅᓯᒋᔭᐅᓚᐅᖅᑐᑦ 
ᐊᒻᒪ ᐃᖅᓯᓇᕐᓂᕋᐃᓪᓗᑎᒃ, ᖁᑭᖅᑕᐅᑎᑕᐅᕙᒃᑐᑦ. 
ᐊᐱᖅᓱᖅᑕᐅᓪᓗᓂ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦᑕ 
ᖃᐅᔨᓴᖅᑎᖓᑦ, ᐊᐃᑭ ᑭᒍᑎᒃᑳᕐᔪᒃ ᐅᖃᐅᓯᖃᓚᐅᖅᑐᖅ ᐅᓗᖓᓂ 
ᐊᑖᑕᖓᑕ ᕿᒻᒥᖏᑦ ᑐᖁᑕᐅᑎᓪᓗᒋᑦ:

ᓄᓐᖑᐸᓗᐊᓂ ᐅᐱᕐᖔᑉ ᕿᒻᒦᑦ 
ᐃᐱᖅᓯᒪᓚᐅᖅᑐᑦ ᐅᖓᓯᐸᓗᒃᑐᒥᒃ 
ᓄᓇᓕᖕᓂᑦ. ᐸᓖᓯ ᐊᒻᒪ ᐃᓄᓕᕆᔨ 
ᖃᐃᓪᓗᑎᒃ. ᐅᖃᐅᔾᔭᐅᓪᓗᑕ 
ᑲᐱᔭᐅᓂᐊᕐᓂᖏᓐᓂᒃ. ᐊᑖᑕᒐ 
ᐊᐅᓪᓚᖅᓯᒪᓪᓗᓂ. ᐅᕙᖓᑐᐊᖅ 
ᓄᖅᑲᖓᑎᒐᓱᐊᕆᐊᖃᕐᓂᐊᕈᒃᑭᑦ, 
ᓄᖅᑲᖓᑎᒍᓐᓇᖏᑐᐃᓐᓇᕆᐊᖃᖅᑐᒋᑦ 

ᐃᖅᓯᓇᕐᒪᑕ.’ ᑕᐃᑦᓱᒪᓂᐅᑎᓪᓗᒍ 
ᐃᐱᖅᓯᒪᓚᐅᖅᑐᑦ ᐃᓂᒋᓕᖅᑕᖓᓂ 
ᐅᖅᓱᐅᓗᖃᐅᑏᑦ. ᑭᓯᐊᓂ 
ᑲᐱᓯᒋᐊᖃᓪᓚᕆᖕᓂᕋᖅᑐᑎᒃ.… 
ᖃᓂᒋᔭᖏᓐᓅᕋᑦᑕ, ᐅᖓᓯᒡᔫᒥᔪᒦᖁᓪᓗᒋᑦ 
ᕿᒻᒥᓂᒃ ᑎᒍᓯᒋᐊᖅᑐᕐᓂᕋᓂ ᐊᒻᒪ 
ᖃᐃᖁᓂᐊᖅᑎᒋᑦ.. ᕿᒻᒥᖅ ᓄᖅᑲᖓᓕᕐᒪᑦ, 
ᐊᑕᐅᓯᕐᒥᑦ ᑎᒍᒥᐊᖅᑐᖓ ᑲᐱᔭᐅᓚᐅᖅᑐᑦ. 
ᓂᓪᓕᐊᓕᕐᒪᑦ ᐊᓯᖏᑦ ᕿᒻᒦᑦ ᐅᕙᑦᑎᓐᓂᒃ 
ᐊᕙᓗᐃᓪᓗᑎᒃ ᒥᓐᖏᖅᑕᐃᓕᕆᓪᓗᒋᑦ 
ᑖᒃᑯᓂᖓ ᐊᖑᑎᓂᒃ. …ᕿᒦᑦ ᐅᕙᓐᓂᒃ 
ᐃᓕᓐᖓᓚᐅᕐᒪᑕ ᓈᓚᓚᐅᖅᑐᑦ. 
ᑕᐃᒃᑯᐊ ᐊᖑᑏᑦ ᐊᓂᖁᓕᓚᐅᖅᑕᒃᑲ 
ᐅᑎᕐᓂᐊᕐᓗᑎᒃ ᐊᑖᑕᒐ ᐅᑎᖅᓯᒪᓕᖅᐸᑦ. 
…ᕿᒪᒃᑐᒋᑦ ᕿᒻᒦᑦ, ᑭᓯᐊᓂ ᑕᒪᒃᑮᒃ 
ᐊᖑᑏᑦ ᐅᑎᖅᑐᑎᒃ ᑎᒍᒥᐊᖅᑐᑎᒃ 
ᖁᑭᐅᑎᓂᒃ. ᖁᑭᖅᓯᒍᒪᓂᕋᖅᑐᑎᒃ 
ᕿᒻᒥᓂᒃ. ᑕᐃᑦᓱᒪᓂᐅᑎᓪᓗᒍ ᐊᑖᑕᒐ 
ᕿᒻᒥᖃᓚᐅᖅᑐᖅ ᑕᒫᓐ 16 ᐅᕝᕙᓗᑭᐊᖅ 17. 
ᐃᖅᑲᐅᒪᓐᖏᑦᑐᖓ ᑕᒡᕙᓂ ᐅᓪᓗ ᖃᑦᓯᓂᒃ 
ᕿᒻᒥᓂᒃ ᖁᕿᖅᓯᓐᓂᕐᒪᖔᑕ.49

ᐅᔭᕋᖕᓂᐊᕐᕕᒃ ᓇᓂᓯᕕᖕᒥ, [1978].
ᓇᑭᙶᕐᓂᖓ: ᓄᓇᑦᓯᐊᕐᒥ ᐃᑦᑕᕐᓂᓴᓕᕆᔨᒃᑯᑦ / ᓄᓇᑦᓯᐊᖅ. ᓴᓇᓗᓕᕆᔨᒃᑯᑦ 
ᐊᒻᒪ ᐱᔨᑦᑎᕋᕐᓂᕐᒧᑦ ᑕᒪᒃᑭᐅᒪᔪᒥ ᑲᑎᙵᓂᐅᔪᒥ / G-1995-001: 5906.

ᐊᓯᐅᔨᓂᖅ ᕿᒻᒥᓂᒃ ᐊᑯᓂ ᐊᒃᑐᐃᓂᖃᖅᓯᒪᓚᐅᖅᑐᑦ 
ᑐᓄᓂᕈᓯᕐᒥᐅᑦ ᐊᖑᓇᓲᓯᖏᓐᓂᒃ, ᑕᐃᒪᐃᒻᒪᑦ ᑐᓄᓂᕈᓯᕐᒥᐅᑦ 
ᒪᓕᑦᑎᐊᕋᓱᓚᐅᖅᑐᑦ ᕿᒥᓕᕆᓂᕐᒧᑦ ᒪᓕᒐᕐᓂᒃ. ᒪᒃᐸᓗᒃ 
ᐅᖃᐅᓯᖃᖅᑐᑦ ᑕᒪᒃᑯᐊ ᐊᒃᑐᐃᓚᐅᕐᓂᖏᓐᓂᒃ ᐊᕐᕌᖑᐊᓂ 1975:

ᕿᒻᒦᑦ ᐃᐱᖅᓯᒪᐃᓐᓇᓕᕌᖓᒥᒃ, 
ᐸᖓᓕᑲᑕᒍᓐᓇᐃᓪᓕᒑᖓᒥᒃ 
ᓴᓐᖐᑦᑐᑯᓘᓕᖅᐸᖕᒪᑕ. ᐃᓛᓐᓂᒃᑯᑦ 
ᖁᐊᖅᐸᒃᑐᑎᒃ, ᐃᓛᓐᓂ ᐱᕐᓕᖅᐸᒃᑐᑎᒃ. ᒫᓂ 
ᓂᒡᓕᓇᓗᐊᕐᒪᑦ ᑕᐃᒪᓐᓇᐃᓕᖓᑎᑦᓯᒋᐊᖅ, 
ᕿᒻᒦᑦ ᓴᓐᖐᑦᑐᒻᒪᕆᐅᓕᓚᐅᖅᑐᑦ. …
ᑭᓯᐊᓂ ᒐᕙᒪᒃᑯᑦ ᐅᖃᓚᐅᖅᑐᑦ 
ᐃᐱᖅᓯᒪᖃᑦᑕᕆᐊᖃᕐᓂᖏᓐᓂᒃ. ᐊᖑᒻᒥᒃ 
ᕿᒻᒥᓕᕆᔨᖃᕈᒪᓕᕋᒥᒃ ᐅᓪᓗᓕᒫᖅᑕᖅᑐᒥᒃ 
ᓂᕈᐊᓚᐅᖅᑐᖅ ᒪᒃᐸᓗᖕᒥᑦ 
ᓯᕗᓪᓕᖅᐸᐅᓪᓗᓂ ᐃᖅᑲᓇᐃᔭᖅᑖᕆᓪᓗᒍ. 
ᖃᐅᔨᓴᕆᖃᐊᖃᓚᐅᖅᑐᖅ 
ᕿᒻᒥᓕᒫᑦ ᐃᐱᖅᓯᒪᒐᓗᐊᕐᒪᖔᑕ; 
ᒫᓂᖅᑭᔪᖃᕌᖓᑦ ᖁᑭᖅᑕᐅᕙᒃᑐᑎᒃ. 
ᓲᖃᐃᒻᒪ ᐊᖑᑏᑦ ᐱᐅᒃᓴᓚᐅᓐᖏᑦᑐᑦ 
ᕿᒦᑦ ᖁᑭᖅᑕᐅᖃᑦᑕᖅᑎᓪᓗᒋᑦ, 
ᐊᑑᑎᖃᒻᒪᕆᖕᓂᖏᓐᓄᑦ 
ᐊᒻᒪ ᐃᖏᕐᕋᔾᔪᑎᑑᓪᓗᑎᒃ 
ᐊᖑᓇᓱᐊᕈᑎᒋᓪᓗᒋᑦ ᐅᑭᐅᒃᑯᑦ. ᐊᖑᑏᑦ 
ᐸᖅᑭᑦᓯᐊᕋᓱᓚᐅᖅᑐᑦ ᕿᒻᒥᒥᓂᒃ ᐊᒻᒪ 
ᑕᒫᓂᖅᑭᑎᑦᓯᑦᑕᐃᓕᓪᓗᑎᒃ, ᑭᓯᐊᓂ 
ᕿᒻᒦᑦ ᓴᓐᖐᓕᖅᐸᓪᓕᐊᑐᐃᓐᓇᓚᐅᖅᑐᑦ 
ᐃᖃᐃᓕᓴᖃᑦᑕᖏᒧᑦ 
ᐅᖓᓯᒃᑐᒧᑦ ᐃᖏᕐᕋᓂᒃᑯᑦ. …
ᕿᒻᒦᕈᑎᑦᓯᐊᒻᒪᕆᓕᓚᐅᖅᑐᒍ ᐊᒻᒪ 
ᔭᒐᐃᕙᓪᓕᐊᓪᓗᒋᑦ ᖃᒧᑎᕗᓪᓗ, 
ᔭᒐᐃᓯᒪᓕᖅᑎᓪᓗᑕ ᑕᒪᒃᑮᖕᓂᑦ 
ᕿᒻᒥᓂᒃ, ᖃᒧᑎᑦᑎᓐᓂᓪᓗ, ᐃᓐᓇᓕᒫᑦ 
ᐊᕐᓇᑎᑐᑦ ᓄᓇᓕᖕᓂ ᐃᓅᓕᓚᐅᖅᑐᑦ. 
ᑕᐃᒪᓐᓇᐅᔮᓚᐅᖅᑐᖅ. ᑕᒪᒃᑯᐊ 
ᐊᖑᑏᑦ, ᐊᖑᑕᐅᒋᐊᓕᐅᒐᓗᐊᑦ, 
ᐊᖑᓇᓲᑎᖃᕈᓐᓃᖅᑐᑎᒃ ᐅᑭᐅᒃᑯᑦ.50

ᑲᑎᑦᑐᒋᑦ ᕿᒻᒥᑦ ᐋᓐᓂᐊᖃᕐᓂᖏᑦ ᐊᒻᒪ ᕿᒻᒥᓕᕆᓂᕐᒧᑦ ᒪᓕᒐᐃᑦ 
ᓴᖅᑭᒍᑕᐅᓚᐅᖅᑐᑦ ᐅᓄᕈᓐᓃᖅᐸᓪᓕᐊᓪᓗᑎᒃ ᕿᒻᒦᑦ ᐃᒃᐱᐊᕐᔪᖕᒥ 
ᐊᒻᒪ ᐊᒥᓱᑦ ᑐᓄᓂᕈᓯᕐᒥᐅᑦ ᓴᖑᓚᐅᖅᑐᑦ ᓄᑖᖑᓂᖅᓴᓄᑦ 
ᓲᕐᓗ ᓯᑭᑑᕐᓄᑦ. 1967ᖑᓕᕐᒪᑦ, ᐸᓖᓯᒃᑯᑦ ᐅᖃᐅᓯᖃᓚᐅᖅᑐᑦ 
ᖁᓕᓂᒃ ᓯᑭᑑᖅᑕᖃᕐᓂᕋᖅᑐᒍ ᓄᓇᓕᖕᓂ.51 ᑭᓯᐊᓂ ᓯᑭᑑᑦ 
ᑕᑎᒋᔭᒃᓴᐅᖏᒻᒪᑕ ᐊᒻᒪ ᐅᓗᕆᐊᓇᖅᑐᑎᒃ ᓯᑯᒥ. ᐊᐃᑭ 
ᑭᒍᑎᒃᑳᕐᔪᒃ ᐃᖅᑲᐅᒪᔪᖅ ᖃᑕᓐᖑᑎᖏᑦ ᐃᓱᒫᓗᖃᑦᑕᕐᓂᖏᓐᓂᒃ 
ᐊᐅᓪᓚᐅᑎᖃᕐᓂᐊᓕᕌᖓᑦ ᓯᑭᑑᒃᑯᑦ ᐊᖑᓇᓱᒋᐊᓕᕌᖓᒥ:

ᑕᐃᒃᑯᐊ ᐊᑑᑎᖃᓪᓚᕆᓚᐅᖅᑐᑦ ᕿᒻᒦᑦ 
ᐃᒪᓐᓇᐃᓐᓂᖓᓄᑦ ᓯᑭᑑᕐᒧᑦ ᐅᓪᓗᒥ 
ᐊᐅᓪᓚᕈᒪ ᐃᓅᑐᓗᖓ ᐅᖓᓯᒃᑐᓕᐊᕐᓗᖓ 
ᐱᓇᓱᐊᕈᓯᓕᒫᖅ ᑕᖅᑭᓕᒫᖅ ᐊᐅᓪᓚᖅᓯᒪᒍᒪ 
ᐱᖏᒋᓕᖅᑕᐅᔪᓐᓇᕋᒪ ᕿᒥᓐᓄᑦ 
ᐊᐅᓪᓚᕈᒪ ᑕᐃᒪᓐᓇ ᐊᑯᓂᐅᑎᒋᓂᐊᕐᓗᖓ 
ᐱᖏᒋᓕᖅᑕᐅᓚᐅᓐᖏᓪᓗᖓ 
ᐅᑎᕈᓐᓇᖅᑐᖓ ᐃᒪᐃᓐᓂᖓᓄᑦ 
ᐊᑑᑎᖃᓪᓚᕆᒋᔭᐅᓚᐅᖅᑐᑦ ᕿᒻᒦᑦ 
ᓇᒧᕈᓘᔭᕐᓗᒃ ᐃᖏᕐᕋᔾᔪᑕᐅᓪᓗᑎᒃ 
ᓯᑭᑑᑎᑐᑦᓯᐊᖅ ᑕᐃᒪᓐᓇ 
ᐊᐅᓚᔾᔪᑕᐅᑎᒋᓪᓗᑎᒃ ᐊᒡᓛᓪᓘᓐᓃᑦ 
ᐊᐅᓚᔾᔪᑕᐅᔪᓐᓇᕐᓂᖅᓴᐅᖅᑰᔨᓚᐅᖅᑐᑦ 
ᐅᖓᓯᒃᑐᓕᐊᕐᓂᖅᓴᐅᖅᑰᔨᓪᓗᑎᒡᓗ 
ᐱᖏᓐᓇᖅᓯᔾᔪᑕᐅᑲᐅᖅᑐᕈᓐᓇᓐᖏᒻᒪᑕᓕ!52

ᓯᑭᑑᓂᒃ ᓇᖕᒥᓂᖃᐅᖅᑐᑦ ᑕᑎᖃᑐᐃᓐᓇᓕᓚᐅᖅᑐᑦ 
ᓂᐅᕕᖅᑎᒃᑯᓐᓂᒃ (ᑎᑭᒐᓱᐊᕐᓂᖏᓐᓂ ᑯᐊᐸᒃᑯᑦ ᐋᖅᑭᒃᑕᐅᓂᖓ) 
ᐅᖅᓱᐊᓗᖕᓄᑦ ᐊᒻᒪ ᓯᑭᑑᑦ ᐃᓚᒃᓴᖏᓐᓄᑦ. ᑕᑎᖃᕐᓂᖅ 
ᓂᐅᕕᖅᑎᒃᑯᓐᓂᒃ ᓱᓇᒃᑯᑖᒃᓴᓄᑦ ᑐᑭᖃᓚᐅᖅᑐᖅ ᑐᓄᓂᕈᓯᕐᒥᐅᑦ 
ᓈᓚᒋᐊᖃᖅᐸᒃᑐᑎᒃ ᓂᐅᕕᕐᕖᑦ ᐊᖓᔪᖅᑳᖓᑦᑕ ᐊᑐᖁᔭᖏᓐᓂᒃ. 
ᓴᖅᑭᑦᑐᖃᓚᐅᕐᒪᑦ 1967-ᒥ ᑕᑯᒃᓴᐅᑎᑦᑎᔪᑦ ᑕᒪᑐᒥᖓ: 
ᐃᓚᖓᑦ ᓄᓇᓖᑦ ᐊᖑᓇᓱᒃᑎᑦᑎᐊᕙᐅᓂᖅᐹᖓᑦᑕ ᑮᓇᐅᔭᓂᒃ 
ᑎᒍᓯᒐᓱᓚᐅᕐᒪᑦ ᓂᐅᕕᕐᕕᖕᒥᑦ ᓂᐅᕕᕈᑎᒋᓂᐊᖅᑕᒥᓂᒃ 
ᓱᓇᒃᓴᓂᒃ ᒥᑦᑎᒪᑕᓕᖕᒥ ᐱᔭᒃᓴᐅᖏᑦᑐᓂᒃ ᐃᒃᐱᐊᕐᔪᖕᒥ. 
ᐊᖏᖅᑕᐅᓚᐅᓐᖏᑦᑐᖅ ᓈᒻᒪᑦᑎᐊᕋᓗᐊᖅᑎᓪᓗᒋᑦ 
ᐊᑭᓕᒃᓴᐅᑎᖏᑦ.53

ᑭᐅᔾᔪᑎᒋᓪᓗᒋᑦ ᑕᒪᒃᑯᓄᖓ ᐃᓗᐊᓐᖏᔾᔪᑎᓄᑦ ᐊᒻᒪ 
ᐊᓯᖏᓐᓄᑦ ᐊᒃᓱᕉᑕᐅᔪᓄᑦ ᓄᓇᓕᖕᓂ ᐃᓅᓯᖃᕐᓂᕐᒧᑦ, ᓄᓇᓖᑦ 
ᑲᑎᒪᔨᑖᓚᐅᖅᑐᑦ 1967.54 ᓯᕗᓪᓕᖅᐹᒥ ᐱᖓᓲᔪᖅᑐᑦ 6 
ᑐᓄᓂᕈᓯᕐᒥᐅᑦ ᑲᑎᒪᔨᐅᓕᖅᑐᑎᒃ ᐃᑲᔪᖅᑕᐅᓪᓗᑎᒃ ᓄᓇᓕᖕᓂ 
ᐃᓕᓴᐃᔨᒧᑦ.55 ᐊᕐᕌᒍᒥ ᑲᑎᒪᔩᑦ ᐱᕙᓪᓕᐊᖏᓐᓇᖅᑐᑎᒃ.56 
ᖃᒪᓂᖅ, ᐃᓄᒃ ᓂᕈᐊᖅᑕᐅᔪᖅ 1972-ᒥ ᐅᖃᓚᐅᖅᑐᖅ 
ᐱᓕᕆᐊᕆᒐᓱᐊᖅᑕᖏᓐᓂᒃ ᑲᑎᒪᔩᑦ; “ᑲᑎᒪᒐᔪᒃᑐᑦ 
ᐊᒻᒪ ᑲᒪᒋᔭᖃᖅᑐᑎᒃ ᑲᒪᒋᒋᐊᓕᖏᓐᓂᒃ ᑲᑎᒪᔩᑦ; 
ᐱᓕᕆᔪᒻᒪᕆᐅᕙᒃᑐᑎᒃ ᐊᒻᒪ ᐱᓕᕆᑦᓯᐊᖅᐸᒃᑐᑎᒃ ᐃᓄᖕᓄᑦ 
ᓈᓚᒃᑕᐅᑦᓯᐊᕈᓐᓇᕐᓂᐊᕋᒥᒃ.”57 ᒪᓕᒃᑐᒋᑦ ᑲᑎᒪᔩᑦ ᐊᐅᓚᓂᖏᑦ, 
ᑯᐊᐸᒃᑯᑦ, ᐋᓐᓂᐊᖅᑐᓕᕆᔨᒃᑯᑦ ᑲᑎᒪᔨᕋᓛᖅᑖᓚᐅᖅᑐᑦ, 
ᐱᓐᖑᐊᑐᓕᕆᓂᕐᒧᑦ ᑲᑎᒪᔨᕋᓛᑦ ᐊᒻᒪ, ᐊᖑᓇᓱᒃᑏᑦ 
ᑲᑐᔾᔨᖃᑎᒌᖏᑦ ᓴᖅᑭᑎᑕᐅᓪᓗᑎᒃ ᐱᓕᕆᑎᓪᓗᒋᑦ ᑐᓄᓂᕈᓯᕐᒥᐅᑦ 
ᐃᓂᓪᓚᒃᐸᓪᓕᐊᓂᖏᓐᓄᑦ ᓄᑖᒧᑦ ᐃᓅᓯᕐᒧᑦ. ᐅᒡᒍᕐᓇᖅᐳᖅ, 
ᑐᓄᓂᕈᓯᕐᒥᐅᑦ ᓱᓕ ᑐᓴᖅᑕᐅᑦᑎᐊᕈᓐᓇᓚᐅᓐᖏᑦᑐᑦ 
ᖁᒡᕙᓯᖕᓂᖅᓴᓄᑦ ᒐᕙᒪᐅᔪᓄᑦ. 1975ᒥ ᐊᐱᖅᓱᖅᑕᐅᓪᓗᓂ 
ᑲᓪᓗᒃ ᐅᖃᐅᓯᖃᓚᐅᖅᑐᖅ ᑲᑎᒪᔨᐅᖃᑕᐅᖃᑦᑕᕐᓂᕐᒥᓂᒃ ᐊᒻᒪ 
ᐃᒡᓗᑖᖅᑎᑦᑎᒃᑲᓐᓂᕋᓱᐊᕐᓂᕐᒥᑦ ᐃᒃᐱᐊᕐᔪᖕᒧᑦ:

ᐱᓕᕆᐊᑦᑕ ᐃᓚᒋᓪᓗᓂᐅᒃ ᑎᑭᓴᐃᓂᖅ 
ᓱᓇᒃᑯᑖᓂᒃ ᐊᒻᒪ ᐃᒡᓗᒋᔭᐅᒋᐊᓕᖕᓂᑦ 
ᓄᓇᓕᐅᔪᓂ. …ᑭᓯᐊᓂ ᐱᔭᕆᐊᑐᓕᖅᑐᖅ 
ᑭᓱᑐᐃᓐᓇᕐᒥᒃ ᑎᑭᓴᐃᔭᕆᐊᒃᓴᖅ ᒫᓐᓇᐅᔪᖅ; 
ᓈᒻᒪᒋᓐᖏᑕᕗᑦ ᐊᐅᓚᑕᐅᓂᖏᑦ. 
ᓴᓐᖐᓗᐊᕋᑦᑕ ᓱᓕᖃᐃ, ᑲᑎᒪᓕᔩᑦ 
ᓯᑕᒪᐅᔪᖅᑑᒐᓗᐊᖅᑎᓪᓗᒋᑦ. …ᐊᖏᓂᖅᓴᐃᑦ 
ᓄᓇᓕᐅᔪᑦ ᓱᓇᒃᑯᑖᖅᑖᖅᑐᕐᓂᖅᓴᐅᔫᔮᖅᑐᑦ 
ᓴᓂᖏᓐᓂ ᒥᑭᓂᖅᓴ ᓄᓇᓕᐅᔪᑦ 
ᐱᑎᑕᐅᓐᖏᓗᐊᖅᑐᑎᒃ.58

ᑕᒪᒃᑯᐊ ᐱᔭᕆᐊᑐᓃᑦ ᐅᓄᖅᓯᑐᐃᓐᓇᓚᐅᖅᑐᑦ ᓴᖅᑭᑎᓪᓗᒍ 
ᓇᓂᓯᕕᐅᑉ ᐅᔭᕋᖕᓂᐊᕐᕕᖓ ᐊᒻᒪ ᓄᓇᓕᓕᐊᖓᑦ ᑕᐃᑲᓂ 
ᐊᕐᕙᖅᑑᒥ ᐊᕐᕌᒍᖏᓐᓂ 1970ᖏᓐᓂ.

ᐅᔭᕋᖕᓂᐊᒐᒃᓴᖃᕐᓂᖓ ᐃᒃᐱᐊᕐᔫᑉ ᒥᒃᓵᓂ ᖃᐅᔨᒪᔭᐅᓕᓚᐅᖅᑐᖅ 
ᑕᐃᒪᓐᖔᓗᒃ 1910ᒥᓂ. 1957 ᐊᕐᕌᒍᐊᓂ, Texas 
Gulf Sulphur Company ᑲᒻᐸᓂᐅᔪᖅ ᓴᕕᒃᓴᔭᓕᕆᔩᑦ 
ᓇᓂᓯᓚᐅᕐᒪᑕ ᓇᓂᓯᕕᖕᒥ ᐅᔭᕋᖕᓂᐊᕐᕕᐅᓕᖅᑐᒥᒃ. Mineral 
Resources International (MRI) ᐅᔭᕋᖕᓂᐊᖅᑏᑦ 
ᓂᐅᕕᐊᖃᓚᐅᖅᑐᑦ ᐊᒻᒪ ᐱᒋᐊᕐᓂᖏᓐᓂ 1970s ᐱᖓᓱᓂᒃ 
ᐱᕙᓪᓕᐊᑎᑦᑎᒍᒪᓂᕐᒧᑦ ᑐᒃᓯᕋᐅᑎᓕᐅᓚᐅᖅᑐᑦ. ᐃᓚᖓᑦ 
ᑕᐃᔭᐅᓪᓗᓂ ᐃᖅᑲᓇᐃᔭᖅᑏᓐᓇᐃᑦ ᐃᒡᓗᖃᖅᑎᑕᐅᒐᔭᕐᓗᑎᒃ, 

ᑐᑭᖃᖅᑐᖅ ᐃᖅᑲᓇᐃᔭᖅᑎᑐᐊᑦ ᐃᒡᓗᖃᖅᑎᑕᐅᓗᑎᒃ 
ᐅᔭᕋᖕᓂᐊᕐᕕᖕᒥ ᓄᓇᓕᕋᓛᓕᐅᕐᓗᑎᒃ. ᐃᓚᖓᓗ 
ᓄᒃᑎᖅᑕᐅᔪᓐᓇᖅᑐᓂ ᐃᒃᐱᐊᕐᔫᑉ ᓄᓇᓕᐅᓂᖓ ᑕᐃᑯᖓ 
ᐊᕐᕙᖅᑑᒥ. ᐱᖓᔪᐊᑦ ᑐᒃᓯᕋᐅᑕᐅᔪᖅ, ᒐᕙᒪᒃᑯᑦ ᐃᑲᔪᖁᓪᓗᒋᑦ, 
ᓴᖅᑭᑎᑕᐅᓗᓂ ᐃᖕᒥᒃᑰᖅᑐᖅ ᓄᓇᓕᕋᓛᖅ ᐅᔭᕋᖕᓂᐊᕐᕕᖕᒥ. 
ᒐᕙᒪᒃᑯᑦ ᐊᖏᕈᑎᖃᓚᐅᖅᑐᑦ ᐱᖓᔪᐊᓐᓂᒃ ᑐᒃᓯᕋᐅᑕᐅᔪᒥᒃ ᐊᒻᒪ 
ᓴᓇᔭᐅᓪᓗᓂ ᓇᓂᓯᕕᐅᑉ ᐅᔭᕋᖕᓂᐊᕐᕕᖓ ᓄᓇᓕᐅᓂᐊᖅᑐᖅ 
ᐱᒋᐊᖅᑕᐅᓪᓗᓂ 1974ᒥ.59 ᐊᖅᑯᑎᓕᐅᖅᑐᑎᒃ 37 ᑭᓛᒥᑕᓂᒃ 
ᑕᑭᓂᖃᖅᑐᒥᒃ, ᐊᑕᓕᖅᑎᑕᐅᔾᔪᑎᖓ ᐅᔭᕋᖕᓂᐊᕐᕕᒃ ᐊᒻᒪ 
ᐃᒃᐱᐊᕐᔪᒃ ᓴᓇᔭᐅᓚᐅᖅᑐᖅ 1976ᖑᑎᓪᓗᒍ.60 ᑕᒪᓐᓇ 
ᐊᖅᑯᑦ ᐊᑐᖅᑕᐅᒻᒪᕆᖃᑦᑕᓕᓚᐅᖅᑐᖅ ᐅᑎᖅᑕᕐᕕᐅᓪᓗᓂ 
ᒥᑦᑕᕐᕕᓕᐊᖅᑐᓄᑦ ᐊᐃᒃᓯᖅᑐᑎᒃᑦ ᑕᒪᒃᑮᑦ ᓄᓇᓕᐅᔫᒃ 
ᓱᓇᒃᑯᑖᒃᓴᖏᓐᓂᒃ.

ᓄᓇᓕᓕᐅᓂᐊᕐᓂᖅ ᓂᕈᐊᖅᑕᓂᖓ ᐱᔾᔪᑎᒋᔭᐅᓗᐊᓚᐅᖅᑐᖅ 
ᓂᕆᐅᒋᔭᐅᓪᓗᓂ ᓄᑖᖅ ᐅᔭᕋᖕᓂᐊᕐᕕᒃ ᐊᒻᒪ ᓄᓇᓕᐅᓕᖅᑐᖅ 
ᐱᑕᖃᖅᑎᑦᑎᒐᔭᕐᓂᖓᓂᒃ ᐃᓅᖃᑎᒌᖕᓂᕐᒥᑦ ᐊᒻᒪ 
ᑮᓇᐅᔭᓕᐅᕈᑎᖃᕐᓂᒃᑯᑦ ᐃᑲᔫᑎᓂᒃ ᖁᑦᑎᖕᓂᐊᓄᑦ ᕿᑭᖅᑖᓘᑉ 
ᓄᓇᓕᖏᓐᓄᑦ ᐊᒻᒪ ᐃᒃᐱᐊᕐᔪᖕᒧᑦ ᐱᓗᐊᖅᑐᒥᒃ. ᑕᒪᓐᓇ 
ᐱᕙᓪᓕᐊᑎᑕᐅᓂᖓ ᐊᕐᕙᖅᑑᒥ ᐃᑲᔫᑎᖃᓗᐊᓚᐅᓐᖏᑦᑐᖅ 
ᐃᒃᐱᐊᕐᔪᖕᒧᑦ. ᑖᓐᓇ ᓄᓇᓕᐅᔪᖅ ᐊᒃᓱᕉᑎᖃᐃᓐᓇᓚᐅᖅᑐᑦ 
ᓱᓇᑯᑖᖅᑖᕋᓱᐊᕐᓂᒃᑯᑦ ᐊᒻᒪ ᐱᔨᑦᑎᖅᑕᐅᔾᔪᑎᓂᒃ 
ᑕᐅᑐᒐᕆᔭᐅᓗᐊᓕᖅᑎᓪᓗᒍ ᓇᓂᓯᕕᒃ.61 ᑲᓪᓗᒃ ᐅᖃᓚᐅᖅᑐᖅ 
1975ᒥ ᐊᐱᖅᓱᖅᑕᐅᓪᓗᓂ, ᐊᐅᓚᑦᑎᔨᐅᓗᐊᓚᐅᖅᑐᑦ 
ᐃᒃᐱᕐᔪᖕᒧᑦ ᑲᒪᒋᔭᖃᓚᐅᕐᒥᖕᒪᑕ ᓇᓂᓯᕕᐅᑉ ᓄᓇᓕᐊᓂᒃ. 
ᑕᒪᓐᓇ ᐊᑲᐅᓐᖏᓕᐅᕈᑕᐅᑲᐅᑎᒋᓚᐅᖅᑐᖅ ᐱᔾᔪᑎᒋᓪᓗᒍ 
ᐃᓂᖃᓚᐅᕐᒪᑦ ᑕᒡᕙᓂ ᐊᕐᕙᖅᑑᒥ, ᐃᒃᐱᐊᕐᔪᖕᒥᐅᖏᑦᑐᖅ.

ᐊᑲᐅᓐᖏᓕᐅᕈᑕᐅᓚᐅᖅᑐᖅ 
ᐊᖑᑎᑕᖃᕐᒪᑦ ᐃᖅᑲᓇᐃᔭᖅᑐᒥᒃ 
ᑕᐃᑲᓂ ᐊᕐᕙᖅᑑᒥ. …ᐅᕙᑦᑎᓐᓄᓪᓗ 
ᐱᓕᕆᓪᓗᓂ. ᑲᑎᒪᓂᑦᑎᓐᓅᖃᑦᑕᖅᑐᓂ 
ᐊᒻᒪ ᐅᖃᐅᔾᔨᖃᑦᑕᖅᑐᓂ 
ᑭᓐᖒᒪᒋᔭᑦᑎᓐᓄᑦ ᐃᑲᔪᕋᔭᕐᓂᕋᖅᑐᓂ 
ᐊᒻᒪ ᐃᑲᔪᕋᓱᖃᑦᑕᓚᐅᖅᑐᖅ. 
ᓱᓇᑖᖅᑎᑦᓯᔪᒻᒪᕆᐅᓪᓗᓂ ᐊᕐᕙᖅᑑᒥᑭᓯᐊᓂ 
ᓈᒻᒪᖏᑦᑐᓂᒃ ᐃᒃᐱᐊᕐᔪᖕᒧᑦ. ᑕᒪᓐᓇ 
ᐱᔾᔪᑎᖃᓚᐅᖅᑐᖅ ᐊᑕᐅᓯᕐᒧᑦ 
ᑲᒪᒋᔭᐅᓂᖏᓐᓂᒃ ᐊᒻᒪ ᓵᓐᖓᓪᓗᓂ 
ᑕᐃᑯᖓ ᐊᕐᕙᖅᑑᒥ.62

ᖃᓪᓗᒃ ᐅᓂᒃᑳᕆᐊᒃᑲᓐᓂᖅᑐᓂ ᑖᓐᓇ ᐊᕐᕙᖅᑑᖅ ᐊᒻᒪ 
ᓇᓂᓯᕕᒃ ᓇᖕᒥᓂ ᓄᓇᓕᐅᓂᕐᒧᑦ ᑲᑎᒪᔨᖃᓚᐅᓐᖏᒻᒪᑕ 
ᑭᓯᐊᓂ ᐃᒃᐱᐊᕐᔫᑉ ᑲᑎᒪᔨᖏᑦ ᑭᒡᒐᖅᑐᐃᓚᐅᖅᑐᑦ ᑕᒪᒃᑮᖕᓂᑦ 
ᓄᓇᐅᔫᖕᓂᑦ. ᑲᓪᓗᒃ ᐃᒃᐱᐊᕐᔪᖕᒥᑦ ᕼᐋᒻᒪᓚᖑᖁᔨᓚᐅᖅᑐᖅ 
ᑐᖔᒍᑦ ᐊᕐᕙᖅᑑᑉ ᐱᔪᓐᓇᐅᑎᖃᕐᓂᖅᓴᐅᖁᓪᓗᒋᑦ. ᐃᒃᐱᐊᕐᔪᒃ 
ᕼᐋᒻᒪᓚᕈᓚᐅᖅᑐᖅ 1976 ᑕᒪᓐᓇ ᐱᔾᔪᑎᒋᓪᓗᒍ.63 ᑭᓯᐊᓂ, 
ᐃᒃᐱᐊᕐᔪᖕᒥᐅᑦ ᐃᓚᐅᑎᑕᐅᓐᖏᓗᐊᖅᑐᕆᓚᐅᖅᑐᑦ 
ᐃᓱᒪᓕᐅᕈᑎᖃᖅᐸᓪᓕᐊᓂᒃᑯᑦ ᐊᒻᒪ ᑐᕌᒐᖃᐃᓐᓇᖅᑐᑎᒃ ᑕᒪᒃᑮᒃ 
ᐊᑕᐅᑦᑎᒃᑯᑦ ᑲᒪᒋᔭᐅᓂᖏᓐᓄᑦ ᓄᓇᓕᐅᔫᒃ. 2006-ᒥ ᖃᐅᔨᓴᕈᑏᑦ 
ᐃᓅᓯᕐᓄ-ᑮᓇᐅᔭᓕᐅᕈᑎᓄᑦ ᐊᒃᑑᑕᐅᔪᓂᒃ ᖃᐅᔨᓴᐅᑏᑦ 
ᐅᔭᕋᖕᓂᐊᕐᕕᖕᒥ, ᑖᓐᓇ ᑎᑎᕋᖅᑐᖅ ᐅᖃᐅᓯᖃᖅᑐᓂᒃ 
ᐊᑎᖅᓯᔭᐅᓯᒪᓐᖏᑦᑐᖅ ᐃᓄᒃ: 

‘ᐋᔩᖃᑎᖃᓚᐅᖅᐸᑕ ᓄᓇᓕᐅᔪᓂᒃ 
ᐊᒻᒪ ᐃᓐᓇᒻᒪᕆᖕᓂᑦ ᐱᓗᐊᖅᑐᒥᒃ 
ᐊᐅᓚᓂᖃᖅᑎᓪᓗᒍ ᐅᔭᕋᖕᓂᐊᕐᕕᒃ. 
ᑭᓱᐃᑦ ᐃᖏᕐᕋᑦᓯᐊᕐᓂᖅᓴᐅᒐᔭᓚᐅᖅᑐᑦ, 
ᐱᓕᕆᖃᑎᒌᑦᓯᐊᕐᓂᖅᓴᐅᓗᑎᒃ ᐱᖃᑎᒋᓗᒋᑦ 
ᐃᓐᓇᒻᒪᕇᑦ ᐊᒻᒪ ᓄᓇᓕᐅᔪᖅ.’64

ᐅᔭᕋᖕᓂᐊᕐᕕᒃ ᐊᖏᔫᓐᖏᑦᑐᒥᒃ ᐱᕙᓪᓕᐊᑎᑦᑎᒐᓗᐊᖅᑎᓪᓗᒍ, 
ᐊᒃᑐᐃᓂᖃᖅᓯᒪᔪᒻᒪᕆᐅᓚᐅᖅᑐᖅ ᓄᓇᓕᐅᑉ 
ᑮᓇᐅᔭᓕᐅᕈᓐᓇᕐᓂᖓᓂᒃ. ᐅᔭᕋᖕᓂᐊᒐᒃᓴᖅᓯᐅᖅᑐᑦ ᐊᑯᓐᖓᓐᓂ 
1958 ᐊᒻᒪ 1970 ᑮᓇᐅᔭᓕᐅᕈᑕᐅᓚᐅᓪᓚᖃᑦᑕᕋᓗᐊᖅᑎᓪᓗᒍ 
ᐃᖅᑲᓇᐃᔭᕐᓂᒃᑯᑦ, ᑭᓯᐊᓂ ᑐᓄᓂᕈᓯᕐᒥᐅᑦ 
ᑮᓇᐅᔭᓕᐅᕈᑎᖃᖅᐸᓚᐅᕐᒪᑕ ᑐᖔᒍᑦ 1974 ᑕᐅᖅᓰᖃᑦᑕᕐᓂᒃᑯᑦ 
ᓂᐅᕕᕐᕕᓐᓄᑦ. ᓴᓇᔭᐅᓚᐅᖅᑎᓪᓗᒍ, ᐊᐅᓚᓕᖅᑎᓪᓗᒍᓗ 
ᓇᓂᓯᕕᒃ ᐅᔭᕋᖕᓂᐊᕐᕕᒃ, ᐊᒥᓱᑦ ᐃᒃᐱᐊᕐᔪᖕᒥᐅᑦ ᐅᓪᓗᓕᒫᖅᑐᓂ, 
ᐃᓚᐃᓐᓇᖓᒍᓪᓗ ᐃᖅᑲᓇᐃᔭᑲᐃᓐᓇᕈᓐᓇᖃᑦᑕᓚᐅᖅᑐᑦ. 
ᐊᒥᓱᓄ ᐃᓄᐃᑦ ᓴᓂᖏᓐᓂᑦ ᓄᓇᓖᑦ ᐃᓚᐅᓪᓗᑎᒃ ᒥᑦᑎᒪᑕᓕᒃ, 
ᐃᒡᓗᓕᒃ, ᓴᓂᕋᔭᒃ, ᖃᐅᓱᐃᑦᑐᖅ, ᑲᖏᖅᑐᒑᐱᒃ ᕿᑭᖅᑕᕐᔪᐊᖅ, 
ᐸᓐᓂᖅᑑᖅ ᐊᒻᒪ ᐊᐅᓱᐃᑦᑐᖅ ᐃᖅᑲᓇᐃᔭᕆᐊᕕᐅᕙᓚᐅᕐᒥᔪᑦ ᐊᒻᒪ 
ᓇᒃᓴᖅᐸᒃᑐᑎᒃ ᐱᔭᐅᔪᒪᒻᒪᕆᒃᑐᓂᒃ ᓄᓇᓖᑦ ᓴᓇᓐᖑᐊᖅᑎᖏᑦᑕ 
ᓴᓇᓐᖑᐊᒐᖏᑦ.65

ᑕᒪᒃᑯᐊᖑᒐᓗᐊᖅᑎᓪᓗᒋᑦ ᓄᑖᑦ ᐱᕕᒃᓴᖃᕐᕕᐅᔪᑦ, 
ᐊᒥᓱᑦ ᐃᓄᐃᑦ ᐊᒃᓱᕉᑎᖃᓚᐅᖅᑐᑦ ᑮᓇᐅᔭᓕᐅᕐᓂᒃᑯᑦ 
ᐃᑲᔪᕈᑎᒃᓴᓂᒃ ᐃᓚᒥᓄᑦ ᐊᒻᒪ ᐊᖑᓇᓱᒋᐊᖃᑦᑕᕆᐊᖃᖅᑐᑎᒃ 
ᓂᕿᖃᕈᑎᒃᓴᖏᓐᓂᒃ ᐃᓚᖏᑦᑕ.66 ᑕᒪᓐᓇ ᐱᔾᔪᑎᒋᓪᓗᒍ, 
ᓇᓂᓯᕕᒃ ᓯᕗᒻᒧᐊᕌᕐᔪᒍᓐᓇᓚᐅᖅᑐᖅ ᑎᑭᒐᓱᐊᖅᑕᒥᓄᑦ 
60%-ᓂᒃ ᐃᓄᖕᓂᑦ ᐃᖅᑲᓇᐃᔭᖅᑎᖃᕐᓂᐊᓂᕐᒧᑦ. 
ᐱᑕᖃᖅᑎᑕᐅᒐᓗᐊᖅᑎᓪᓗᒋᑦ ᐃᖅᑲᓇᐃᔭᖅᓯᓐᓈᑦ 
ᐃᓕᓐᓂᐊᕐᓂᖅ ᐃᓄᖕᓄᑦ ᐃᖅᑲᓇᐃᔭᕐᕕᒃᓴᓅᖁᓪᓗᒋᑦ.67 
ᐅᖃᐅᓯᐅᓯᒪᔪᑦ ᐊᔾᔨᒌᒃᓯᒪᓐᖏᑦᑐᑦ ᐃᓄᐃᑦ ᐃᓱᒪᒋᔭᖏᓐᓂᒃ 
ᓇᓂᓯᕕᐅᑉ ᐃᖅᑲᓇᐃᔭᖅᑎᑖᖅᐸᓪᓕᐊᓚᐅᕐᓂᖓᓄᑦ. 
ᐃᓚᖏᑦ ᐃᓄᐃᑦ ᐅᖃᖅᓯᒪᑎᓪᓗᒋᑦ ᐃᖅᑲᓇᐃᔭᒍᒪᑐᐊᕈᑎᒃ 
ᐃᖅᑲᓇᐃᔭᒍᓐᓇᓚᐅᕐᓂᕐᒥᓂᒃ, ᐊᓯᖏᑦ ᐅᖃᖅᓯᒪᔪᑦ 
ᐅᔭᕋᖕᓂᐊᕐᕕᒃ ᓂᕈᐊᖅᓯᕐᓂᖃᓗᐊᓚᐅᕐᒪᑕ ᐊᒻᒪ 
ᑎᑭᐅᑎᔪᓐᓇᓚᐅᓐᖏᑦᑐᑦ 60%-ᒧᑦ ᐃᓄᖕᓂᑦ 
ᐃᖅᑲᓇᐃᔭᖅᑎᖃᕆᐊᖃᕐᓂᕐᒧᑦ.

ᑕᐃᒪᐃᒃᑲᓗᐊᖅᑎᓪᓗᒍ, ᑮᓇᐅᔭᓕᐅᕈᑕᐅᔪᑦ ᐅᔭᕋᖕᓂᐊᕐᕕᖕᒥ 
ᐊᓯᔾᔩᓚᐅᖅᑐᑦ ᐃᒃᐱᐊᕐᔫᑉ ᑮᓇᐅᔭᓕᐅᕈᓐᓇᕐᓂᖓᓂᒃ. 
ᑖᒃᑯᐊ ᑲᑎᓪᓗᒋᑦ ᑮᓇᐅᔭᓕᐊᖑᔪᑦ ᓄᓇᓕᖕᒥᐅᓄᑦ 
ᑎᑭᐅᑎᓚᐅᖅᑐᑦ 1-ᒥᓕᐊᓐᓄᑦ ᐊᕐᕌᒍᑕᒫᑦ ᐅᔭᕋᖕᓂᐊᕐᕕᒃ 
ᐊᐅᓚᑎᓪᓗᒍ.68 ᑮᓇᐅᔭᖃᕐᓂᖅᓴᐅᓂᖅ ᑐᑭᖃᖅᑐᖅ 
ᓱᓇᖃᑦᑎᐊᕐᓂᖅᓴᐅᓂᕐᒧᑦ ᐃᓅᔾᔪᑎᒃᓴᓂᒃ ᐊᒻᒪ ᑐᓄᓂᕈᓯᕐᒥᐅᑦ 
ᓂᐅᕕᕈᓐᓇᓕᖅᑐᑎᒃ ᓄᑖᖑᓂᖅᓴᓂᒃ ᐊᖑᓇᓲᑎᓂᒃ.69 
ᕿᑎᕈᔪᐊᓂ ᐊᕐᕌᒍᖏᑦᑕ 1970s, ᐊᖑᓇᓱᒃᑏᑦ ᐃᖏᔭᑦ ᐊᒡᒍᕐᒧ 
ᓯᑭᑑᒃᑯᑦ ᐊᖑᓇᓱᒋᐊᕐᓂᖃᖃᑦᑕᓚᐅᕐᒪᑕ ᐊᑕᐅᑦᑎᒃᑯᑦ ᐊᒻᒪ 
ᐃᖃᓗᒐᓱᐊᖅᑐᑎᒃ. ᖃᔅᓯ ᐸᐅᑎᒐᓴᕐᓂᒃ ᐅᖁᒪᐃᓐᓂᖃᖅᑐᓂᒃ 
ᓂᕿᓂᒃ ᓄᓇᓕᖕᓅᕈᔾᔨᖃᑦᑕᓚᐅᖅᑐᑦ ᐃᖃᓗᖕᓂᑦ ᐃᒃᐱᐊᕐᔪᖕᒧᑦ 
ᓯᑭᑑᒃᑯᑦ ᐊᒻᒪ ᑐᒃᑐᐃᑦ ᓂᕿᖏᑦ ᑲᖓᑕᓲᑰᕈᔾᔭᐅᓪᓗᑎᒃ 
ᖃᖓᑕᓲᒧᑦ DC-3 ᐊᑐᖅᑐᐊᖅᑕᐅᔪᖅ ᖃᐅᓱᐃᑦᑐᒥᒃ.70 ᓄᑖᑦ 
ᐊᖑᓇᓲᑏᑦ ᐊᑕᖃᑎᒌᒍᑕᐅᖏᓐᓇᓚᐅᖅᑐᑦ ᓄᓇᓕᐅᓂᒃᑯᑦ. 
ᑕᒪᓐᓇᑦᑕᐅᖅ ᑐᑭᖃᖅᑐᖅ ᐊᒥᓲᓐᖏᓐᓂᖅᓴᑦ ᐊᖑᓇᓱᒃᑏᑦ 
ᐱᑕᖃᕆᐊᖃᓕᖅᑐᑎᒃ ᐊᒻᒪ ᑎᑭᑦᑎᓪᓗᒍ 1977, ᑖᒃᑯᐊ 
ᑲᒻᐸᓂᐅᔪᑦ Canada North Almanac ᐅᖃᓚᐅᖅᑐᑦ 
ᐊᖑᓇᓱᐊᕐᓂᖅ ᑮᓇᐅᔭᖃᕈᑎᑐᐃᓐᓇᐅᔪᓐᓃᖅᑐᖅ ᓄᓇᓕᖕᓄᑦ.

ᑕᒪᒃᑯᐊ ᐊᒃᑑᑕᐅᔪᑦ ᓇᓂᓯᕕᒃ ᐅᔭᕋᖕᓂᐊᕐᕕᐊᓄᑦ ᐃᒃᐱᐊᕐᔫᑉ 
ᓄᓇᓕᐊᓄᑦ ᐊᔾᔨᒌᓐᖏᑦᑑᑎᐅᓚᐅᖅᑐᑦ ᐊᒻᒪ, ᐊᖏᔫᓪᓗᑎᒃ 
ᖄᖏᐅᑎᓪᓗᒍ 1975 ᒪᑐᔭᐅᓪᓗᓂ 2002ᒧᓄ ᐊᒻᒪ 
ᐅᓪᓗᒥᒧᓪᓘᓐᓃᑦ.71 ᐃᓅᓯᕐᓄᑦ ᐊᒃᑑᑕᐅᔪᑦ, ᓲᕐᓗ ᐃᒥᐊᓗᓕᕐᓂᒃᒧᑦ 
ᐊᑐᐊᒐᐃᑦ ᓇᓂᓯᕕᖕᒥ ᐊᒃᓱᕈᕐᓇᓚᐅᖅᑐᑦ ᐃᓚᒌᖕᓂᕐᒧᑦ 
ᐊᒻᒪ ᑲᑎᑎᑕᐅᓯᒪᔪᓄᑦ. ᐃᒃᐱᐊᕐᔪᖕᒥᐅᒐᓴᑦ ᑕᐃᒪᓐᖓᓂᒃ 
ᐅᖃᖅᓯᒪᔪᑦ ᐅᓄᕐᓂᖅᓴᑦ ᐃᓄᐃᑦ ᐃᖅᑲᓇᐃᔭᕋᔭᖅᑐᒃᓴᐅᓚᐅᖅᑐᑦ 
ᐅᔭᕋᖕᓂᐊᕐᕕᖕᒥ, ᐊᑯᓂᐅᓂᖅᓴᕐᓗ, ᐃᒥᐊᓗᒃᑖᕈᓐᓇᕐᓂᖅ 
ᒪᓂᓗᐊᓐᖏᑉᐸᑦ.72 ᑕᒪᓐᓇ ᐊᖅᑯᑦ ᐊᑕᓕᕈᑕᐅᔪᖅ 
ᐃᒃᐱᐊᕐᔪᖕᒥᑦ, ᓇᓂᓯᕕᖕᒧᑦ, ᐱᔭᕆᐊᑭᒍᑕᐅᓚᐅᖅᑐᖅ ᐃᓄᐃᑦ 
ᐃᒥᐊᓗᒃᑖᕈᓐᓇᕐᓂᖏᓐᓄᑦ. ᓇᓂᓯᕕᒥᐅᑦ ᑎᑭᓴᐃᔪᓐᓇᓚᐅᕐᒥᔪᑦ 
ᐃᒥᐊᓗᖕᓂᑦ ᐊᑭᑭᓐᓂᖅᓴᐅᓪᓗᒍ ᐱᔾᔪᑎᖃᖅᑐᑎᒃ 
ᐊᑭᑭᓪᓕᒋᐊᖅᑕᓯᒪᓂᖏᑦ ᖃᖓᑦᑕᐅᑏ ᐃᖅᑲᓇᐃᔭᖅᑎᓄᑦ. 
ᐱᐅᓂᖓᒍᑦ, ᐃᒃᐱᐊᕐᔪᖕᒥᐅᑦ ᐊᑐᕈᓐᓇᖅᑎᑕᐅᓚᐅᖅᑐᑦ 
ᐊᔾᔨᒌᓐᖏᑦᑐᓂᒃ ᐃᖃᐃᓕᓴᐅᑎᓂᒃ ᐊᓯᖏᓐᓂᓪᓗ ᓲᕐᓗ ᓂᕆᕕᒃ 
ᐊᒻᒪ ᐳᐃᔾᔪᕋᕐᕕᒃ ᓇᓂᓯᕕᖕᒥ ᐊᒻᒪ ᐊᔾᔨᒌᓐᖏᑦᑐᕈᓘᔭᕐᓂᒃ 
ᐃᖅᑲᓇᔭᕐᓂᒃᑯᑦ ᐊᔪᕈᓐᓃᕈᓐᓇᓚᐅᖅᑐᑦ ᐅᔭᕋᖕᓂᐊᕐᕕᖕᒥ. ᑖᓐᓇ 
ᐊᓗᕈᑦ ᐃᓕᓐᓂᐊᕐᕕᒃ ᒪᑐᐃᖓᑎᓪᓗᒍ ᐅᔭᕋᖕᓂᐊᕐᕕᖕᒦᑦᑐᖅ 
ᖃᐅᔨᒪᔭᐅᓚᐅᕐᒥᔪᑦ ᐃᓕᓐᓂᐊᕈᑎᖃᑦᓯᐊᕐᓂᖏᓐᓂᒃ. ᓇᓂᓯᕕᖕᒥ 
ᐅᔭᕋᖕᓂᐊᕐᕕᒃ ᒪᑐᔭᐅᓂᖓ ᐊᒻᒪ ᓄᓇᓕᐅᔪᖅ ᑕᐃᑲᓂ 
ᐊᕐᕙᖅᑑᒥ ᓴᖅᑭᑎᑦᑦᑎᒍᑕᐅᓚᐅᖅᑐᖅ ᐊᒥᓱᓂᒃ ᐃᓱᒫᓘᑕᐅᔪᓂᒃ 
ᐃᒃᐱᐊᕐᔪᖕᒥ, ᑭᓯᐊᓂ ᐃᖅᑲᓇᐃᔭᖅᑎᐅᖃᑦᑕᓚᐅᖅᑐᑦ ᓇᓂᓯᕕᖕᒥ 
ᐅᖃᖅᓯᒪᔪᑦ ᐊᕐᕌᒍᐊᓂ 2002, “ᐅᔭᕋᖕᓂᐊᕐᕕᒃ ᒪᑐᖕᒪᑦ, 
ᐊᒃᓱᕈᕐᓇᕐᓂᐊᓂᖓᓂᒃ ᒪᕐᕉᖕᓄᑦ ᐊᕐᕌᒎᖕᓄᑦ. ᓲᕐᓗ ᐱᒻᒪᕆᐅᔪᒥᒃ 
ᐃᓕᙵᕐᓗᓂ ᐃᓄᖕᒥᒃ. ᑭᓯᐊᓂ ᐃᓄᐃᑦ ᐊᓂᒎᑎᓂᐊᕐᒥᔪᑦ, 
ᐃᖅᑲᐅᒪᓇᑐᐃᓐᓇᓕᕐᓗᓂ.”73

ᐱᔭᕇᕈᑖ
ᐃᒃᐱᐊᕐᔪᒃ ᖃᖓᓂᐊᓗᒃ, ᐃᓄᖃᓚᐅᓪᓚᐃᓐᓇᖃᑦᑕᓚᐅᖅᑐᖅ. 
ᐃᓄᐃᑦ ᑕᒫᓂᒥᐅᑦ, ᑖᒃᑯᐊ ᑐᓄᓂᕈᓯᕐᒥᐅᑦ, ᐱᖅᑯᓯᑐᖃᒃᑯᑦ 
ᐊᑕᓂᖃᐃᓐᓇᖅᑐᑦ ᒥᑦᑎᒪᑕᓕᖕᒧᑦ ᐊᒻᒪ ᐃᒡᓗᓕᖕᒧᑦ ᑐᖔᒍᑦ 
1930 ᐊᕐᕌᒍᖏᑦᑕ, ᑐᓄᓂᕈᓯᕐᒥᐅᑦ ᑲᑎᒪᒐᔪᐃᓚᐃᖅᑐᑦ 
ᖃᓪᓗᓈᓂᒃ. ᑕᒪᓐᓇ ᐊᓯᔾᔨᓚᐅᖅᑐᖅ ᓂᐅᕕᖅᑎᒃᑯᑦ 
ᕼᐊᑦᓴᓐᐸᐃᒃᑯᑦ ᑎᑭᒻᒪᑕ 1936ᒥ. ᑕᐃᔅᓱᒪᓂᑦᑕᐅᖅ, ᑕᒫᓂ 
ᐊᕕᒃᑐᖅᓯᒪᓂᐅᔫᑉ ᐃᓄᖏᑕ ᐅᓄᕐᓂᖏᑦ ᐃᓚᒋᐊᖅᑕᐅᓚᐅᖅᑐᑦ 
ᓄᒃᑎᖅᑕᐅᔪᓄᑦ ᐃᓄᐃᑦ ᐃᓚᒌᓄᑦ ᑕᒪᐅᖓ. ᑕᒪᓐᓇ 
ᓄᒃᑎᕆᓂᖅ, ᐊᖏᕈᑕᐅᓚᐅᖅᑐᖅ ᒐᕙᒪᒃᑯᓐᓄᑦ ᑭᓯᐊᓂ 
ᑲᒪᒋᔭᐅᓪᓗᑎᒃ ᓂᐅᕕᖅᑎᒃᑯᓐᓄᑦ, ᐋᖅᑭᒃᑕᐅᓯᒪᓚᐅᖅᑐᖅ 
ᐃᑲᔫᑎᖁᓪᓗᒍ ᐱᕙᓪᓕᐊᑎᑕᐅᓂᖏᓐᓂᒃ ᐊᒥᕐᓂᒃ 
ᑕᐅᖅᓰᒍᑎᖃᖃᑦᑕᕐᓂᒃᑯᑦ ᑮᓇᐅᔭᓕᐅᕈᑎᖃᕐᓂᖅ. ᐃᒃᐱᐊᕐᔫᑉ 
ᓂᐅᕕᕐᕕᖓ ᐱᑕᖃᕈᑕᐅᓚᐅᖅᑐᖅ ᖃᓂᓐᓂᖅᓴᒥᒃ, 
ᑮᓇᐅᔭᓕᐅᕈᑕᐅᔪᓐᓇᖅᑐᒥᒃ ᑕᐅᖅᓰᓂᒃᑯᑦ ᐊᒻᒪ 
ᖃᖓᐅᓕᖅᑎᓪᓗᒍ ᑐᓄᓂᕈᓯᕐᒥᐅᑦ ᓅᑉᐸᓪᓕᐊᓕᓚᐅᖅᑐᑦ 
ᐃᒃᐱᐊᕐᔪᖕᒧᑦ, ᒐᕙᒪᒃᑯᑦ ᐋᖅᑭᒋᐊᕆᓚᐅᖅᑐᑦ ᐃᑲᔫᑎᒥᓂᒃ 
ᐱᓕᕆᐊᓂᒃ ᐊᑐᓕᖅᑎᓪᓗᒋᑦ 1950 ᐊᒻᒪ 1960ᖏᓐᓂ 
ᓴᖅᑭᒍᑕᐅᓪᓗᓂ ᖃᓪᓗᓈᖏᓐᓇᕐᓄᑦ ᓄᓇᒋᔭᐅᓚᐅᖅᑐᓂ 
ᐃᓄᖕᓄᑦ ᓄᓇᓕᒋᔭᐅᓕᖅᑐᓂ. ᖁᑉᐸᖅ ᐃᒪᓐᓇ ᐅᖃᓚᐅᖅᑐᖅ:

ᐃᓄᐃᑦ ᑕᒪᐅᖓ ᓄᒃᑎᖅᐸᓪᓕᐊᓕᓚᐅᖅᑐᑦ 
ᓂᐅᕕᕐᕕᒃ ᓴᓇᔭᐅᖕᒪᑦ ᐊᒻᒪ 
ᓯᕗᓪᓕᐅᓚᐅᖅᑐᑦ ᐃᓄᐃᑦ ᐃᖅᑲᓇᐃᔭᖅᑐᑦ 
ᓂᐅᕕᖅᑎᒃᑯᓐᓄᑦ. ᑕᐃᑦᓱᒪᓂ, 
ᐃᓅᓪᓗᑎᒃ ᓄᓇᖃᐃᓐᓇᖅᑐᑑᓚᐅᖅᑐᑦ; 
ᐊᓯᖏᑦ ᓄᓇᖃᓕᓚᐅᓐᖏᑦᑐᑦ ᑭᓯᐊᓂ 
ᐃᒡᓗᓕᐅᖅᐸᓪᓕᐊᓕᕐᒪᑕ. …ᑕᒪᕐᒥᑲᓴᒃ 
ᐃᓚᒌᑦ ᐃᒃᐱᐊᕐᔪᖕᒥᐅᑦ ᓄᓇᖃᕐᕕᖃᓚᐅᖅᑐᑦ 
ᑕᒫᓂ ᖃᓂᒋᔭᖓᓂ74

ᓴᓇᔭᐅᓂᖓ, ᐊᐅᓚᓕᕐᓂᖓᓗ ᓇᓂᓯᕕᒃ ᐅᔭᕋᖕᓂᐊᕐᕕᒃ ᐊᒻᒪ 
ᓄᓇᓕᓕᐊᖅ ᑕᐃᑲᓂ ᐊᒃᑐᐃᓂᖃᓚᐅᖅᑐᖅ ᐱᕙᓪᓕᐊᓂᖓᓂᒃ 
ᐃᒃᐱᐊᕐᔪᒃ ᐊᒻᒪ ᐊᒃᑐᐃᓂᖃᒻᒪᕆᒃᑐᑎᒃ ᓄᓇᓕᐅᑉ 
ᑮᓇᐅᔭᓕᐊᕐᓂᖓᓂᒃ. 1976ᒥ, ᐃᒃᐱᐊᕐᔪᒃ ᕼᐋᒻᒪᓚᕈᓚᐅᖅᑐᖅ. 
ᐅᓪᓗᒥ ᐃᒃᐱᐊᕐᔪᒃ ᐱᓕᕆᔪᒻᒪᕆᐅᓪᓗᓂ ᓄᓇᕗᒥ ᕼᐋᒻᒪᓚᐅᔪᖅ, 
ᖃᐅᔨᒪᔭᐅᔾᔪᑎᖃᖅᑐᑎᒃ ᐊᕐᕖᑦ ᓴᐅᓂᖏᓐᓂᒃ ᐊᒻᒪ 
ᓴᓇᓐᖑᐊᒐᖏᓐᓂᒃ ᐊᒻᒪ ᐊᕐᕌᒍᑕᒫᑦ ᕿᒧᒃᓯᐅᑎᖃᑦᑕᕐᓂᕐᒥᑦ 
ᑎᑭᒍᑕᐅᖃᑦᑕᖅᑐᑎᒃ ᕿᒧᒃᓯᒍᓐᓇᕐᓂᖅᐹᖑᖃᑕᐅᔪᓄᑦ 
ᓄᓇᕗᓕᒫᒥ.

ᓱᐊᓂ ᐅᖃᐅᓯᒃᓴᐃᑦ
1 ᐅᖓᓯᖕᓂᖓᓂ ᓇᓗᓇᐃᒃᑯᑕᖅ ᐃᒃᐱᐊᕐᔪᖕᒥ ᓇᓂᓯᕕᖕᒧᑦ 

ᑐᙵᕕᖃᖅᐳᖅ ᑐᑭᓕᐊᖅᑐᒥ ᐆᒃᑐᕋᕐᓂᐅᔪᒥ ᐊᑐᖅᖢᓂ ᑲᓇᑕᒥ 
ᐃᑲᔪᕈᑎᒃᓴᓂ ᖃᕋᓴᐅᔭᑎᒍᑦ ᓄᓇᙳᐊᓂ. ᐃᓄᒋᐊᖕᓂᐅᔪᓂ 
ᑭᓪᓕᓯᓂᐊᕐᓂᕐᓂ, ᑕᑯᒍᒃ Statistics Canada, 2012, 
ᐃᖃᓗᐃᑦ, ᓄᓇᕗᑦ (ᓇᓗᓇᐃᒃᑯᑖ 6204003) ᐊᒻᒪ ᓄᓇᕗᑦ 
(ᓇᓗᓇᐃᒃᑯᑖ 62) (ᓴᖅᑭᑎᑕᐅᓯᒪᔪᖅ). ᖃᕋᓴᐅᔭᑎᒍᑦ ᐅᕙᓂ 
www12.statcan.ca/census-recensement/2011/dp-pd/

ᓇᐃᑦᑐᒥᒃ ᐱᒋᐊᕈᑎᖓ ᐊᒻᒪ 
ᐱᒋᐊᕈᑎᖓᑕ ᐅᓂᒃᑳᓕᐊᓂᑦ 
(2013−ᒥ ᑎᑎᕋᖅᑕᐅᓂᖓ) 
ᑎᑎᖅᑲᐅᓯᐅᖅ ᐊᖏᔪᖅᑳᒥᑦ
ᐊᖓᔪᖅᑳᖑᓪᓗᖓ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᒃᑯᓐᓄᑦ, ᖁᕕᐊᓱᒻᒪᕆᑉᐳᖓ ᑖᓐᓇ ᐅᑕᖅᑭᔭᐅᓯᒪᒻᒪᕆᑦᑐᖅ 
ᐅᓂᒃᑳᓕᐊᕕᓃᑦ ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑎᒃᑯᓐᓄᑦ ᑐᓂᓯᒍᓐᓇᕋᒪ. ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ: ᓄᓇᓖᑦ 
ᑕᐃᔅᓱᒪᓂᑕᖏᑦ 1950ᒥ-1975ᒧᑦ ᐊᒻᒪᓗ ᕿᑭᖅᑕᓂ ᓱᓗᔪᒥᒃ ᑭᒡᓕᓯᓂᐊᖅᑏᑦ: ᐊᕕᑦᑐᖅᓯᒪᔪᑦ ᐅᓂᒃᑳᓕᐊᑦ ᐊᒻᒪᓗ 
ᖃᐅᔨᓴᕈᑏᑦ ᐊᔾᔨᐅᖏᑦᑐᑦ ᑭᒡᒐᖅᑐᐃᕗᑦ ᐃᓄᐃᑦ ᐊᑐᖅᓯᒪᔭᕕᓂᖏᓐᓂᒃ ᑕᕝᕙᓂ ᐊᕐᕌᒍᓂᑦ ᓵᓚᓯᐊᖑᔭᐅᓚᐅᖅᓯᒪᑎᓪᓗᒋᑦ, 
ᐃᓄᐃᑦ ᐅᓂᒃᑳᖅᑎᓪᓗᒋᑦ. 

ᑖᒃᑯᐊᑦ ᐅᓂᒃᑳᓕᐊᑦ ᑐᑭᓯᐅᒪᔾᔪᑎᑖᖅᑎᑦᑎᕗᑦ ᒐᕙᒪᒃᑯᑦ ᑐᑭᑖᕈᑎᒋᕙᑦᑕᕕᓂᖏᓐᓂᒃ ᑕᒪᒃᑯᐊᓗ ᑐᑭᑖᕈᑎᕕᓂᖏᑦ ᖃᓄᖅ 
ᐊᑦᑐᐃᓂᖃᕐᓂᕐᒥᖔᑕ ᐃᓄᖕᓄᑦ, ᓱᓕ ᐅᓪᓗᒥᒧᑦ ᐃᒃᐱᒋᔭᐅᕙᑦᑎᓪᓗᒋᑦ.

ᑖᒃᑯᐊᑦ ᐊᕐᕌᒍᖏᑦ ᑕᐃᔅᓱᒪᓂᕋᑖᖑᑎᓪᓗᒋᑦ ᐅᓪᓗᒥ ᐆᒻᒪᑦᑎᐊᖅᑯᑦ ᕿᑭᖅᑖᓗᒻᒥᐅᓄᑦ, ᐊᒻᒪᓗ ᑭᒡᓕᓯᓂᐊᖅᑎᒃᑯᓐᓄᑦ 
ᐅᓂᒃᑳᕆᐊᖅᑐᖃᑦᑕᕐᓂᒃᑯᑦ, ᐃᓄᐃᑦ ᐅᖃᐅᓯᖃᓚᐅᖅᑯᑦ ᐊᑐᖅᓯᒪᔭᑦᑎᓐᓂᑦ ᑕᐃᔅᓱᒪᓂ. ᑖᒃᑯᐊᑦ ᐅᓂᒃᑳᓕᐊᑦ ᑎᑎᖅᑲᐃᓪᓗ 
ᐃᑲᔪᖅᑐᐃᔪᑦ ᐅᕙᑦᑎᓐᓅᖓᕗᑦ. ᑕᒪᓐᓇ ᐱᓕᕆᐊᖑᓯᒪᓂᖓ ᐅᖃᐅᓯᒃᑯᑦ ᐅᓂᒃᑳᓕᐅᖃᑦᑕᕐᓂᕆᕙᑦᑕᑐᖃᕆᔭᖏᓐᓂ 
ᐃᓄᐃᑦ ᑐᙵᕕᒋᔭᐅᓪᓗᓂ ᓇᑭᙶᖅᓯᒪᓂᑦᑎᓐᓄᑦ ᐃᓄᖕᓄᑦ ᐅᓂᒃᑳᖅᑕᐅᑎᓪᓗᒋᑦ, ᐃᓄᐃᑦ ᐅᓂᒃᑳᕐᕕᐅᑎᓪᓗᒋᑦ, 
ᐃᓄᖕᓄᓪᓗ ᑐᕌᖓᓪᓗᓂ.

ᐅᕙᓐᓄᑦ ᐊᑦᑐᐊᖓᒻᒥᔪᖅ ᐊᓈᓇᑦᓯᐊᕆᓚᐅᖅᑕᕋ ᖃᐅᔨᓚᐅᖅᓯᒪᖏᑦᑕᕋ, ᑐᖁᓚᐅᖅᓯᒪᒻᒪᑦ ᐋᓐᓂᐊᕕᓕᐊᖅᓯᒪᓪᓗᓂ 
ᖃᓪᓗᓈᓂ ᕼᐋᒻᒥᐅᓪᑕᓐᒥ; ᐅᓇ ᐃᕐᙳᑕᓐᓅᖓᕗᖅ, ᑐᑭᓯᒍᓐᓇᕐᓂᐊᕐᒪᑕ ᐃᓚᕗᑦ ᐊᑐᖅᓯᒪᔭᖏᓐᓂᒃ; ᑐᕌᖓᒻᒥᔪᖅ 
ᒪᒃᑯᓐᓂᖅᓴᓄᑦ ᑲᓇᑕᒥ, ᐅᓂᒃᑳᕆᔭᑦᑎᓐᓂ ᑐᑭᓯᒍᓐᓇᕐᓂᐊᒪᑎᑦᑕᐅᖅ.

ᐃᓚᒃᑲᓄᑦᑕᐅᖅ ᑕᐃᒪᐃᒻᒪᑦ, ᑕᐃᒪᐃᒃᑭᕗᖅ ᐊᓯᖏᓐᓄᑦ ᐃᓚᒌᓄᑦ ᓄᓇᑦᑎᓐᓂ.

ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᐃᖅᑲᐅᒪᓇᑦᑎᐊᖅᑐᒥᒃ ᐱᔾᔪᑎᖃᖅᑐᒥᒃ ᐱᓕᕆᐊᒃᓴᐅᓯᒪᕗᖅ ᕿᑭᖅᑕᓂ 
ᐃᓄᖁᑎᖏᓐᓄᑦ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᐅᐱᒍᓱᒻᒪᕆᒃᑭᕗᑦ ᑎᒍᒥᐊᖅᑎᐅᓯᒪᓂᕐᒥᓄᑦ  ᑕᒪᑐᒥᖓ ᐱᓕᕆᐊᕐᒥᒃ.

E7-1865

ᔫ. ᐅᑲᓕᖅ ᐃᔨᑦᓯᐊᖅ ᐊᖓᔪᖅᑳᖅ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᐃᖃᓗᐃᑦ, ᓄᓇᕗᑦ 2013

ᐱᒋᐊᕈᑕᐅᔪᖅ 
ᐱᓕᕆᓂᐅᔪᒥ ᕿᑭᖅᑕᓂ 
ᓱᓕᔪᒥᒃ ᑭᓪᓕᓯᓂᐊᖅᑎᓂᑦ
ᐅᓇ ᐱᓕᕆᓂᐅᔪᖅ ᐱᒋᐊᓚᐅᖅᐳᖅ ᓱᕋᐃᓂᐅᔪᒥ ᐊᑯᓂᐅᔪᒥ ᓂᐱᖃᙱᓐᓂᐅᔪᒥ. 1990−ᖏᓐᓂ, ᐃᓄᐃᑦ 
ᐱᓕᕆᓂᖃᕐᔪᐊᓚᐅᖅᐳᑦ ᖃᒪᒋᔭᖃᕐᓂᕐᒥ ᓇᖕᒥᓂᖅ ᐱᓕᕆᐊᕆᔭᖏᓐᓂ ᐅᕘᓇ ᓄᓇᕗᒻᒥ ᓄᓇᑖᕋᓱᐊᕐᓂᕐᒥ 
ᐊᖏᕈᑎᒥ ᐊᒻᒪ ᓴᖅᑭᑎᑕᐅᓂᖓᓂ ᓄᓇᕗᒻᒥ. ᐸᕐᓇᒃᓯᒪᓕᓚᐅᖅᐳᑦ ᖃᐅᔨᓴᕐᓂᕐᒥ ᑕᐃᔅᓱᒪᓂᑐᖃᕐᒥ, ᐃᓚᖃᖅᑐᒥ 
ᓱᔪᐃᓂᐅᔪᒥ ᐱᓕᕆᓂᐅᔪᒥ ᐊᖏᓛᖑᔪᒥ ᐊᓯᔾᔨᕐᓂᐅᔪᒥ, 1950−ᒥ 1975−ᒧᑦ. ᑐᑭᓯᒃᑲᓐᓂᕈᒪᓚᐅᖅᐳᑦ ᓇᖕᒥᓂᖅ 
ᐃᓅᓯᖏᓐᓂ ᐊᒻᒪ ᑕᐃᒃᑯᓄᖓ ᐃᓅᓯᕆᔭᐅᓚᐅᖅᑐᒥ ᐊᖓᔪᖅᑳᖏᓐᓂ, ᐊᑖᑕᑦᑎᐊᒃᑯᖏᓐᓂ ᐊᓈᓇᑦᑎᐊᒃᑯᖏᓐᓂ, 
ᐊᒻᒪ ᖃᑕᙳᑎᖏᓐᓂ ᖃᖓᐅᓂᐅᔪᒥ ᐊᖏᕐᔪᐊᖅᑐᒥ ᓇᓗᓇᖅᑕᐅᓯᒪᔪᒥ ᐆᒪᔪᓄᑦ ᒪᓕᒐᐅᔪᓂ, ᐊᐅᓪᓚᖅᑎᑕᐅᓪᓗᑎᒃ 
ᐃᓕᓐᓂᐊᕆᐊᖅᑎᑕᐅᕙᓚᐅᖅᑐᓂ, ᐃᓅᓕᓴᖅᑕᐅᓂᕐᒧᑦ ᐊᐅᓪᓚᖅᑎᑕᐅᕙᓚᐅᖅᑐᓂ, ᐊᖏᐸᓗᒃᑐᒥ ᐃᓄᒋᐊᖑᔪᓂ 
ᓅᑎᑕᐅᓂᐅᔪᓂ, ᐊᒻᒪ ᓱᕋᒃᓯᒪᔪᓂ ᐱᓕᕆᐊᖑᓂᐊᕐᓂᕋᖅᑕᐅᔪᓂ ᐃᒡᓗᖃᖅᑎᑕᐅᓂᕐᒥ ᐊᒻᒪ ᐃᖅᑲᓇᐃᔮᖃᕐᓂᕐᒧᑦ. 
ᐊᑕᐅᓯᐅᔪᒥ ᐱᓗᐊᖅᑐᒥ ᐃᕐᐱᒋᔭᐅᕐᔪᐊᖅᑐᒥ ᐊᒃᓱᕈᕐᓇᕐᓂᐅᔪᒥ ᓇᑭᙶᕐᓂᖓᓂ ᐊᒻᒪ ᐃᓱᒫᓗᓗᐊᕐᓇᑦᑐᒥ 
ᐃᖅᑲᐅᒪᓂᐅᔪᓂ ᒐᕙᒪᒃᑯᑦ ᐱᓕᕆᐊᕆᔭᖓᓂ ᓄᖑᑎᑦᑎᓂᕐᒥ ᕿᒻᒥᓂᑦ (ᐃᓄᐃᑦ ᕿᒧᒃᓯᐅᑎᖏᓐᓂ ᕿᒻᒥᓂ) ᓄᓇᓕᖕᓂᑦ. 
ᕿᒻᒦᑦ ᐅᑭᖅᑕᐅᒐᔪᓚᐅᖅᐳᑦ ᐃᓂᖅᑎᕆᙱᑦᐊᖅᖢᑎᒃ ᑲᓇᑕᒥ ᐸᓖᓯᒃᑯᓐᓂ ᐊᒻᒪ ᐊᓯᖏᓐᓂ, ᕿᒪᐃᓪᓗᑎᒃ ᐊᒥᓱᓂ ᐃᓄᖕᓂ 
ᐅᑭᐅᒃᑯᑦ ᐃᖏᕐᕋᔾᔪᑎᖃᔮᕈᓐᓃᖅᖢᑎᒃ. ᐃᓕᖅᑯᓯᐅᔪᒥ ᕿᒻᒦᑦ ᐱᓪᓚᕆᐅᓚᐅᖅᐳᑦ ᐊᖑᓇᓱᖕᓂᕐᒧᑦ ᐊᒻᒪ ᐊᐅᓪᓛᕐᓂᕐᒧᑦ, 
ᐊᒻᒪ ᐱᓐᓇᕆᔭᐅᓪᓗᑎᒃ ᐊᐃᑉᐸᕆᔭᐅᓪᓗᑎᒃ, ᐅᓇ ᐱᓕᕆᐊᖑᓂᐅᔪᖅ ᐊᒃᑐᖅᓯᓂᖃᕐᔪᐊᓚᐅᖅᐳᖅ ᖃᓄᐃᙱᑦᑎᐊᕐᓂᐅᔪᒥ 
ᑕᒪᒃᑭᓄᑦ ᐃᓄᖕᓂ ᐃᓚᒌᖑᔪᓄᑦ. ᐊᑐᖅᑕᐅᓂᑯᖓ ᓱᓕ ᐋᓐᓂᕐᓇᖅᐳᖅ ᐊᒥᓱᓄᑦ ᐃᓄᖕᓄᑦ ᕿᑭᖅᑕᓂ ᐊᕕᒃᑐᖅᓯᒪᓂᐅᔪᒥ. 

ᐊᑯᓂᒻᒪᕆᐊᓗᒃ, ᐊᒥᓱᑦ ᐃᓄᐃᑦ ᐃᓗᐃᓪᓕᕿᓚᐅᖅᐳᑦ ᓂᐱᖃᕐᓇᑎᒃ. ᐊᓯᖏᑦ ᐅᖃᓪᓚᒃᐸᓚᐅᖅᐳᑦ ᓂᙵᐅᒪᓪᓗᑎᒃ, 
ᐅᔾᔨᕈᓱᒃᖢᑎᒃ ᐊᑐᕐᓂᑯᖏᑦ ᒪᓕᒃᑑᔮᕐᓂᖓᓂ ᐊᑐᖅᑕᐅᕙᒃᑐᒥ ᐊᔪᕐᓇᓚᐅᖅᑐᒥ ᑐᑭᓯᔭᕆᐊᒃᓴᖅ, ᑭᓯᐊᓂ ᐱᒻᒪᕆᐅᓂᖓᓂ 
ᑐᑭᓯᐅᒪᓂᕐᒧᑦ ᐊᑲᐅᙱᓕᐅᕈᑕᐅᔪᓂ ᓄᓇᓕᖕᓂ ᐅᓪᓗᒥᐅᔪᒥ. ᐅᑯᐊ ᐃᒃᐱᒍᓱᖕᓂᐅᔪᑦ ᑐᕌᖅᑎᑦᑎᓚᐅᖅᐳᑦ ᕿᑭᖅᑕᓂ 
ᐃᓄᐃᑦ ᑲᑐᔾᔨᖃᑎᒌᖏᓐᓂᑦ (QIA) ᐊᐱᖅᓱᕐᓂᕐᒥ ᐃᓄᑐᖃᕐᓂ 2004−ᒥ ᐊᔾᔨᒌᙱᑦᑐᓂ ᐊᑲᐅᙱᓕᐅᕈᑕᐅᔪᓂ 
ᐱᔾᔪᑎᖃᖅᑐᒥ ᓅᑎᑕᐅᓂᐅᔪᓂ ᓄᓇᓕᖕᓄᑦ. 2007−ᒥ, ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᓴᖅᑭᑎᑦᑎᓚᐅᖅᐳᑦ 
ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᓂᑦ (QTC), ᐃᓂᐅᔪᒥ ᐃᓄᐃᑦ ᒪᑐᐃᖓᑦᑎᐊᕐᓗᑎᒃ ᐅᖃᓪᓚᒍᓐᓇᕐᓗᑎᒃ ᐊᔪᕐᓇᖅᑐᓂ 
ᖃᓄᐃᓐᓂᐅᔪᓂ ᐊᕐᕌᒍᒐᓴᓂ ᑭᖑᓂᐊᒍᑦ ᒪᕐᕈᖓᓂ ᓄᓇᕐᔪᐊᒥ ᐅᓇᑕᕐᔪᐊᕐᓂᐅᔪᒥ ᐊᒻᒪ ᑐᑭᓯᐅᒪᒃᑲᓐᓂᕐᓂᕐᒥ ᖃᓄᖅ 
ᓄᓇᓕᐅᔪᑦ ᐋᖅᑭᒃᑕᐅᓚᐅᕐᓂᖏᓐᓂ ᐊᒻᒪ ᐊᑭᓪᓚᕆᖏᑦ ᐊᓯᔾᔨᕐᓂᐅᔪᓄᑦ.

ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᒃᑯᑦ ᖃᐅᔨᓴᖅᑕᐅᓂᐅᔪᖅ ᒪᕐᕉᖕᓂ ᖃᓂᒌᒃᑐᓂ ᐱᔾᔪᑎᓕᖕᓂ ᖃᓄᐃᓕᐅᕐᓂᐅᔪᓂ. 
ᓯᕗᓪᓕᖅ ᑲᑎᖅᓱᐃᓂᕐᒥ ᓱᓕᔪᓂ ᐅᓂᒃᑲᐅᓯᓂ ᖃᓄᐃᓐᓂᐅᓚᐅᖅᑐᓂ ᕿᑎᐊᓂ 1950−ᒥ ᐊᒻᒪ 1975−ᒧᑦ ᐃᓄᖕᓂ 
ᐊᑐᓚᐅᖅᓯᒪᔪᓂ ᐅᕘᓇ ᐊᔪᕐᓇᖅᑐᐊᓗᖕᒥ ᐱᓕᕆᓂᐅᔪᒥ, ᐊᒻᒪᓗᑦᑕᐅᖅ ᕿᑐᕐᙵᖏᓐᓂ ᐃᖅᑲᐅᒪᐃᓐᓇᖅᑐᓂ 
ᐊᒃᓱᕉᓴᖕᓂᕆᓚᐅᖅᑕᖏᓐᓂ ᐊᖓᔪᖅᑳᖏᓐᓂ ᐊᒻᒪ ᐊᓯᖏᓐᓂ ᐃᓚᖏᓐᓂ. ᑲᒥᓴᓇ ᐃᒡᓗᓕᐅᕐᑎ ᐊᒻᒪ ᕿᑭᖅᑕᓂ ᓱᓕᔪᒥᒃ 
ᑭᓪᓕᓯᓂᐊᖅᑎᒃᑯᑦ ᐃᖅᑲᓇᐃᔭᖅᑎᖏᑦ ᐊᐅᓪᓛᓚᐅᖅᐳᑦ ᑕᒪᒃᑭᓄᑦ 13−ᖑᔪᓄᑦ ᓄᓇᓕᐅᔪᓂ ᕿᑭᖅᑕᓂ ᐊᕕᒃᑐᖅᓯᒪᓂᐅᔪᒥ 
ᕿᑎᐊᓂ ᔭᓄᐊᕆ 2008−ᒥ ᐊᒻᒪ ᒪᐃ 2009−ᒧᑦ, ᐊᒻᒪ ᖃᐃᖁᔨᓪᓗᑎᒃ ᐱᔪᒪᔪᓕᒫᓂᒃ ᓄᓇᖃᖅᑎᐅᔪᓂ ᐅᖃᐅᓯᖃᕐᓂᖏᓐᓂ 
ᐃᖅᑲᐅᒪᓂᖏᓐᓂ ᐊᒻᒪ ᐃᒃᐱᒋᓯᒪᔭᖏᓐᓂ ᖃᓄᖅ ᐃᓅᓯᖏᑦ ᐊᓯᔾᔨᓚᐅᖅᓯᒪᓂᖓᓐᓂ. ᐱᓕᕆᓚᐅᕆᕗᑦ ᑐᓵᑎᑦᑎᓂᐅᔪᓂ 
ᐃᓄᖕᓄᑦ ᓄᓇᓕᐅᔪᒥ ᐋᑐᕚᒥ, ᐊᒻᒪ ᐊᑭᓖᓪᓗᑎᒃ ᐅᑎᒧᑦ ᐳᓚᕋᕐᓂᐅᔪᓂ ᑕᒪᒃᑭᓄᑦ ᓄᓇᓕᐅᔪᓄᑦ 2010 ᐱᒋᐊᕐᓂᐸᓗᐊᓂ 
ᐅᓂᒃᑳᕆᓂᕐᒥ ᓇᓂᔭᐅᓂᐅᔪᓂ ᐊᒻᒪ ᐊᐱᖅᓱᕐᓂᕐᒧᑦ ᐅᖃᐅᓯᒃᓴᐅᔪᓂ ᑐᒃᓯᕋᖅᑕᐅᔪᓄᑦ ᐊᑐᖁᔭᐅᓇᔭᖅᑐᓂ. ᐃᓚᖃᖅᖢᓂ 
ᐊᐱᖅᓱᖅᑕᐅᓂᐅᔪᓂ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᐱᓕᕆᐊᕆᓚᐅᖅᓯᒪᔭᖏᓐᓂ 2004−ᒥ, ᕿᑭᖅᑕᓂ ᓱᓕᔪᒥᒃ 
ᑭᓪᓕᓯᓂᐊᖅᑏᑦ ᓱᓕᔪᓂ ᐅᓂᒃᑲᐅᓯᓕᐅᓚᐅᖅᐳᑦ 350−ᐸᓗᖕᓂ ᐃᓄᖕᓂ. ᑐᓵᑎᑕᐅᓂᐅᔪᑦ ᐱᓕᕆᐊᖑᓚᐅᖅᐳᑦ 
ᓴᖑᓴᕋᐃᓐᓂᖅᓴᐅᓪᓗᓂ ᑕᐃᒪᐃᒐᔪᒃᑐᓂ ᒪᓕᒐᑎᒍᑦ ᐱᓕᕆᐊᖑᓂᐅᕙᒃᑐᓂ, ᑭᓯᐊᓂ ᓇᓗᓇᐃᖅᓯᓂᕐᒧᑦ ᐱᓪᓚᕆᐅᓂᖓᓂ 
ᐱᓕᕆᐊᒃᓴᐅᔪᒥ, ᑲᒥᓴᓇ ᐃᒡᓗᓕᐅᕐᑎ ᐊᐱᕆᓚᐅᖅᐳᖅ ᑕᒪᒃᑭᓂ ᖁᙱᐊᕐᓂᑰᔪᓂ ᓇᓗᓇᐃᖅᓯᓂᖏᓐᓂ 
ᐅᖃᕋᔭᕐᓂᖏᓐᓂ ᓱᓕᔪᒥᒃ ᐱᐅᓂᖅᐹᖑᔪᒥ ᖃᐅᔨᒪᓂᖏᓐᓂ. ᐃᒃᐱᒍᓱᑦᑎᐊᓚᐅᕆᕗᖅ ᐃᓱᒪᓕᐊᖑᔪᒥ ᓴᓇᔭᐅᔪᒥ 
ᖃᔅᓯᐊᕐᔪᖕᓂ ᐃᓄᖕᓂ ᐊᑐᕐᓂᑯᖏᓐᓂ ᐊᓯᒧᑦ ᑕᑯᔭᐅᖁᔭᐅᙱᓐᓂᖏᓐᓂ.

ᖄᒃᑲᓐᓂᐊᒍᑦ ᐃᓕᑦᑎᓂᕐᒥ ᖃᓄᐃᓐᓂᐅᔪᓂ ᐊᒻᒪ ᐊᒃᑐᐃᓂᐅᔪᓂ ᐅᕘᓇ ᓱᓕᔪᒥᒃ ᐅᓂᒃᑲᐅᓯᓂᑦ, ᕿᑭᖅᑕᓂ ᓱᓕᔪᒥᒃ 
ᑭᓪᓕᓯᓂᐊᖅᑏᑦ ᐱᔭᕇᖅᓯᓚᐅᕆᕗᑦ ᐱᔭᕆᑐᔪᒥᒃ ᐃᑦᑕᕐᓂᓴᓕᕆᓂᕐᒧᑦ ᐱᓕᕆᐊᖑᔪᒥ ᐊᒻᒪ ᐊᐱᖅᓱᓚᐅᖅᐳᑦ ᖃᓪᓗᓈᓂ 
ᐃᖅᑲᓇᐃᔭᓚᐅᖅᑐᓂ ᐊᕕᒃᑐᖅᓯᒪᓂᐅᔪᒥ ᑕᐃᑲᓂ ᐱᓕᕆᓂᐅᔪᒥ. ᐃᓚᒋᔭᐅᔪᒥ ᐃᓄᖕᓂ ᐊᐱᖅᓱᖅᑕᐅᔪᓂ ᖃᔅᓯᒐᓚᖕᓂ 
ᓄᖅᑲᖓᓕᖅᑐᓂ ᑲᓇᑕᒥ ᐸᓖᓯᐅᓚᐅᖅᑐᓂ, ᒐᕙᒪᒃᑯᓐᓂ ᐱᓕᕆᔨᕐᔪᐊᖑᔪᓂ, ᐊᒻᒪ ᐃᓕᓐᓂᐊᕐᓂᐅᔪᒥ ᖃᐅᔨᓴᖅᑎᐅᔪᓂ.

ᑕᑯᒃᓴᐅᓂᐅᔪᖅ
ᐅᓂᒃᑳᖅᑎᑦ
ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑏᑦ ᐊᑭᓕᒃᓴᖃᖅᐳᑦ ᐊᒥᓱᓄᑦ ᐊᖑᑎᓄᑦ ᐊᒻᒪ ᐊᕐᓇᓄᑦ ᐅᐸᓚᐅᖅᑐᓂ ᑲᑎᒪᓂᐅᔪᓄᑦ ᐊᒻᒪ 
ᐊᖏᕐᕋᒥᓂᒃ ᒪᑐᐃᖅᓯᓪᓗᑎᒃ ᑐᓂᓯᓂᕐᒥ ᓱᓕᔪᒥ ᐅᓂᒃᑲᐅᓯᓂᑦ. ᐃᓄᐃᑦ ᑐᙵᓱᒃᑎᑦᑎᑦᑎᐊᓚᐅᖅᐳᑦ ᑭᓪᓕᓯᓂᐊᖅᑎᓂ 
ᓄᓇᓕᖏᓐᓄᑦ ᐊᒻᒪ ᐃᓱᒪᖅᓱᖅᖢᑎᒃ ᐅᖃᓪᓚᓚᐅᖅᐳᑦ ᐊᒻᒪ ᓱᓕᓪᓗᑎᒃ ᐃᓅᓯᖏᓐᓂ. ᐱᓯᒪᙱᒃᑯᑎᒃ ᓱᓕᔪᓂ 
ᐅᓂᒃᑲᐅᓯᓂᑦ, ᑭᓪᓕᓯᓂᐊᖅᑏᑦ ᑕᒪᒃᑭᐅᒪᔪᒥ ᑐᑭᓯᑦᑎᐊᕋᔭᓚᐅᙱᓚᑦ ᐃᓄᖕᓄᑦ ᖃᓄᐃᓐᓂᐅᔪᓂ ᑕᒪᑐᒪᓂ 
ᐱᓕᕆᓂᐅᔪᒥ ᐊᖏᕐᔪᐊᖅᑐᒥ ᓅᓐᓂᐅᔪᒥ. ᑐᓂᓯᓚᐅᕆᕗᑦ ᐃᓱᒪᑦᑎᐊᕐᓂᐅᔪᒥ ᐊᒻᒪ ᐱᐅᔪᒥ ᐅᖃᐅᓯᒃᓴᓕᐊᓂ ᐊᒻᒪ 
ᐃᒪᐃᖁᔨᓇᔭᕐᓂᐅᔪᓂ ᐱᔾᔪᑎᖃᖅᑐᒥ ᖃᓄᐃᑦᑑᓂᖏᓐᓂ ᐊᑐᖁᔭᐅᓇᔭᖅᑐᓂ ᖁᕝᕙᖅᓴᐃᓇᔭᖅᑐᒥ ᓴᐃᒻᒪᖃᑎᒌᖕᓂᐅᔪᒥ 
ᐃᓄᖕᓂ ᐊᒻᒪ ᒐᕙᒪᐅᔪᓄᑦ. ᑕᒪᒃᑭᐅᒪᔪᒥ ᑎᑎᕋᖅᓯᒪᓂᐅᔪᒥ ᐃᓄᖕᓂ ᐃᓚᓕᐅᔾᔭᐅᓯᒪᕗᖅ ᑎᑎᕋᖅᓯᒪᓂᐅᔪᒥ 
ᐅᓂᒃᑳᖅᑎᓂ  ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑏᑦ ᐃᑭᐊᖅᑭᕕᖓᓐᓂ.

ᐃᑦᑕᕐᓂᓴᓕᕆᓂᕐᒧᑦ ᑎᑎᖅᑲᖁᑕᐅᔪᓂ ᐊᒻᒪ ᐅᖃᓕᒫᒐᓕᐊᓂ
ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᒃᑯᑦ ᖃᐅᔨᓴᕐᓂᐅᔪᒥ ᑲᑎᙵᔪᓂ ᑲᑎᖅᓱᐃᓚᐅᖅᐳᑦ ᐊᒻᒪ ᕿᒥᕐᕈᓪᓗᑎᒃ ᐊᑐᐃᓐᓇᐅᔪᒥ 
ᐃᑦᑕᕐᓂᓴᓕᕆᓂᕐᒥ ᐊᒻᒪ ᒪᕐᕈᖓᓂ ᓇᑭᙶᕐᓂᐅᔪᒥ ᐱᓕᕆᓂᐅᔪᒥ ᑕᐅᑐᒃᑕᑐᐊᖃᑲᐃᓐᓇᕐᓂᐅᔪᒥ, 1950−ᒥ 1975−ᒧᑦ. 
ᐅᓇ ᐃᓚᖃᓚᐅᖅᐳᖅ ᖃᐅᔨᓴᕐᓂᐅᔪᓂ ᐊᑑᑎᓕᖕᓂ ᑎᑎᖅᑲᖁᑕᐅᔪᓂ ᐅᖃᓕᒫᒐᖃᕐᕕᖕᒥ ᐊᒻᒪ ᐃᑦᑕᕐᓂᓴᓕᕆᓂᕐᒧᑦ 
ᓄᓇᑦᓯᐊᕐᒥ, ᑲᓇᑕᒥ ᐸᓖᓯᒃᑯᓐᓂ, ᓂᐅᕕᖅᑎᒃᑯᓐᓂ (Hudson’s Bay Company), ᐊᒻᒪ ᐋᖕᓕᑲᓂ ᐊᒻᒪ 
ᐃᒃᓯᕋᕐᔪᐊᒃᑯᓐᓂ ᑎᒥᖁᑕᐅᔪᓂ. ᑕᐅᓴᓐ−ᒐᓚᖕᓂ ᑎᑎᖅᑲᖁᑕᐅᔪᓂ ᖃᕋᓴᐅᔭᒃᑰᖅᑎᑕᐅᓚᐅᖅᐳᑦ ᕿᑭᖅᑕᓂ ᓱᓕᔪᒥᒃ 
ᑭᓪᓕᓯᓂᐊᖅᑎᒃᑯᑦ ᖃᐅᔨᓴᖅᑕᐅᓂᕐᒧᑦ ᑎᑎᕋᖅᓯᒪᔪᓂᒃ ᖃᐅᔨᓴᖅᑕᐅᓯᒪᔪᓂ ᑲᑎᖅᓱᖅᑕᐅᓂᐅᔪᓂ.

ᓄᓇᙳᐊᑦ
ᓄᓇᙳᐊᑦ ᑐᓂᓯᕗᑦ ᐱᒻᒪᕆᐅᔪᓂ ᐅᓂᒃᑳᕆᓯᒪᓂᐅᔪᓂ ᖃᓄᖅ ᐃᓄᐃᑦ ᐃᓅᕙᓚᐅᕐᓂᖏᓐᓂ ᐊᒻᒪ ᐊᑐᖅᖢᑎᒃ ᓄᓇᕗᒻᒥ 
ᐊᕙᓗᓯᒪᔪᒥ ᒫᓐᓇᐅᔪᒥ−ᐅᓪᓗᒥᒥ ᓄᓇᓕᖏᓐᓂ. ᐅᑯᐊ ᓄᓇᙳᐊᑦ ᐊᖏᕐᓂᖃᙱᓚᑦ ᑕᐃᒪᐃᒐᔪᒃᑯᒥ ᐃᓱᒪᒋᔭᐅᓂᐅᔪᒥ 
ᖃᓪᓗᓈᑦ ᓄᓇᖓᓐᓂ ᐅᑭᐅᖅᑕᖅᑐᑦ “ᐃᓄᖃᙱᓐᓂᖓᓂ.” ᖄᒃᑲᓐᓂᐊᒍᑦ ᑕᑯᒃᓴᐅᑎᑦᑎᓂᕐᒥ ᐃᓂᐅᔪᓂ ᐃᓚᒌᑦ 
ᓄᓇᒋᕙᒃᑕᖏᓐᓂ, ᐅᓂᒃᑳᕆᓂᐅᔪᒥ 1900−ᖏᓐᓂ ᓄᓇᙳᐊᓂ ᐃᓚᖃᖅᐳᖅ ᐃᓂᐅᔪᒥ ᐊᑎᖏᓐᓂ ᓇᓗᓇᐃᖅᓯᔪᒥ 
ᖃᓄᖅ ᐃᓄᐃᑦ ᖃᐅᔨᒪᓂᖏᓐᓂ ᐊᒻᒪ ᐊᑐᖅᐸᓚᐅᕐᓂᖏᓐᓂ ᓄᓇᒥ, ᓴᓂᓕᐊᓂ ᐊᐅᓪᓛᖅᐸᖕᓂᖏᓐᓂ ᐊᖅᑯᑎᖏᓐᓂ, 
ᐊᒻᒪ ᐱᐅᓛᖑᔪᓂ ᐃᓂᐅᔪᓂ ᐊᖑᓇᓱᒡᕕᐅᕙᒃᑐᓂ. ᑕᐃᒪᐃᑦᑐᒥ ᑐᓴᒐᒃᓴᓂ ᐋᖅᑭᒃᑕᐅᕙᓪᓕᐊᓕᓚᐅᖅᐳᖅ ᐸᐃᑉᐹᑎᒍᑦ 
1840 ᓯᕗᓂᐊᓂ. ᑭᓯᐊᓂ, ᐃᓚᖏᓐᓂ ᑕᒪᒃᑭᐅᒪᓛᖑᔪᒥ ᓄᓇᙳᐊᓂ ᑕᐃᒃᑯᐊ ᓴᖅᑭᑎᑕᐅᓯᒪᔪᓂ ᐃᓄᖕᓂ ᐃᓄᐃᑦ 
ᓄᓇᒥ ᐊᑐᖅᑕᐅᓂᖓᓄᑦ ᐊᒻᒪ ᐃᓄᖃᕐᓂᖓᓂ ᐱᓕᕆᐊᒃᓴᐅᔪᒥ (1976) ᐊᒻᒪ ᓄᓇᕗᒻᒥ ᓄᓇᙳᐊᖑᔪᒥ (1992).

ᖄᒃᑲᓐᓂᐊᒍᑦ ᑐᓴᒐᒃᓴᐃᑦ (2024 ᑎᑎᕋᖅᓯᒪᓂᐅᔪᖅ)
ᐅᓂᒃᑳᓕᐊᑦ ᑎᑎᕋᖅᑕᐅᒋᐊᙵᓚᐅᖅᑐᑦ 2010−ᒥ ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᒃᑯᑦ ᐅᕘᓇ ᑎᓕᐅᕆᔭᐅᓂᖓᓂ 
ᔭᐃᒥᓯ ᐃᒡᓗᓕᐅᕐᑎ, ᑲᒥᓴᓇ, ᐊᒻᒪ ᒫᑕᓕᓐ ᕆᐊᑦᕘᓐ, ᐃᓱᒻᒥᖅᑐᐃᔨ, ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑏᑦ. ᕿᑭᖅᑕᓂ 
ᐃᓄᐃᑦ ᑲᑐᔾᔨᖃᑎᒌᖏᑦ ᐱᓕᕆᐊᒃᓴᐅᔪᒧᑦ ᐊᐅᓚᑦᑎᔨᐅᔪᑦ 2013−ᒥ ᐅᑯᐊᖑᓚᐅᖅᐳᑦ ᐸᑕᓂ ᔅᑳᑦ, ᓇᕙᕋᓇ ᐸᕗᕆᑦᔅ, ᐊᒻᒪ 
ᓵᓐᑐᕋ ᖃᐅᓐᓇᖅ.

ᓯᕗᓪᓕᐅᓪᓗᑎᒃ ᑎᑎᕋᖅᑎᐅᔪᑦ ᑕᒪᒃᑭᒐᓚᖕᓂ ᐅᓂᒃᑳᓕᐊᖑᔪᓂ ᐅᑯᐊᖑᓚᐅᖅᐳᑦ ᔫᓕ ᕼᐃᐊᕆᔅ, Contentworks 
Inc. ᐊᒻᒪ ᕕᓕᑉ ᐱ. ᒎᓪᑦᕆᖕ, Ph.D. ᑎᑎᕋᕐᓂᕐᒧᑦ ᐊᒻᒪ ᖃᐅᔨᓴᕐᓂᕐᒧᑦ ᐃᑲᔪᖅᓱᐃᓂᐅᔪᒥ ᑐᓂᔭᐅᓚᐅᖅᐳᖅ ᔫᓐ ᐹᑦ ᒥᓗᕐ, 
ᕗᕌᓐᓯᔅ ᓚᕙᒃ, ᕋᐃᔭᓐ ᓵᑯᓪᑎᓐ, ᕗᐹᖕᒃ ᔭ. ᑕᔅᑐᕐ, ᐋᓇ ᒋᐅᓪᒧᕐ, ᐋᓕᔅ ᒐᓚᐃᔅ, ᑎᕇᓴ ᐃᐊᑯᐸᓕ, ᓇᑖᓴ ᒧᐊᕆᓴᓐ, ᓕᓐᑕ 
ᕌᑦᕗᑦ ᐊᒻᒪ ᐳᕋᐃᔭᓐ ᑳᒧᕆᓐ. 

ᐃᓄᒃᑎᑑᕆᔭᐅᓂᖓᓂ ᑲᑎᙵᓂᐅᔪᑦ ᐅᓂᒃᑳᓕᐊᓄᑦ ᑎᑎᕋᖅᑕᐅᔪᓄᑦ 2013−ᒥ ᐃᓚᖃᓚᐅᖅᐳᑦ ᔭᐃ ᐊᕐᓇᒃᑲᖅ, ᒪᓕ ᑰᓕ, 
ᔪᓕᐊ ᑕᒻᓴᓴᓐ, ᕗᕌᓂᑲ ᑑᕗᕐ, ᐃᓕᓴᐱ ᐃᑭᓪᓗᐊᖅ, ᐃᒪᓕ ᐃᕐᓂᖅ, ᑕᐃᕕᑦ ᔪᐊᓇᓯ, ᓕᐅᓂ ᑲᑉᐱ, ᐳᔾᔪᑦ ᑯᓱᒐᖅ, ᓃᓇ ᑑᑑ, 
ᐊᒻᒪ ᐸᓛᓐᑎᓇ ᑐᓗᒑᕐᔪᒃ. 

ᐱᓕᕆᓂᐅᔪᒥ ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᓂᑦ ᐊᔪᕐᓇᕋᔭᓚᐅᖅᐳᖅ ᑮᓇᐅᔭᑎᒍᑦ ᐃᑲᔪᖅᓱᐃᓂᖃᓚᐅᙱᒃᑯᓐᓂ 
ᐅᑯᓇᓂ ᑲᑐᔾᔨᖃᑎᒌᖑᔪᓂ: ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ; ᓄᓇᕗᒻᒥ ᑐᙵᕕᒃᑯᑦ; ᒪᑭᕕᒃ ᑎᒥᖁᑕᐅᔪᑦ; ᐅᐊᓪᑐᕐ 
ᐊᒻᒪ ᑕᖕᑲᓐ ᒍᐊᑕᓐ ᑐᙵᕕᐅᔪᒥ; ᕘᖅᑎᐊ; ᐃᓄᐃᑦ ᖃᖓᑕᓲᖓ;  ᐅᓈᓕᒃ ᖃᖓᑕᓲᖅᑏᑦ; ᑭᐊᓐ ᐳᐊᕆᒃ ᖃᖓᑕᓲᖅᑏᑦ 
ᓕᒥᑎᑦ.



22ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᐃᒃᐱᐊᕐᔪᒃ ᓄᓇᓕᖕᓂ ᐊᑐᖅᑕᐅᓂᑯᓂ

ᐊᒥᓱᓂ ᐊᕐᕌᒎᔪᓂ, ᐃᓄᐃᑦ ᐃᓄᑐᖃᐃᑦ ᕿᑭᖅᑕᓂ (ᕿᑭᖅᑖᓗᖕᒥ) ᐊᕕᒃᑐᖅᓯᒪᓂᐅᔪᒥ ᐸᒡᕕᓵᕆᔭᐅᓂᖏᓐᓂ 
ᐃᓗᑐᔪᒥ ᐃᔨᖅᓯᒪᓂᐅᔪᒥ ᔭᒐᐃᓂᐅᔪᒥ ᐃᖅᑲᐅᒪᓪᓗᑎᒃ ᖃᓄᖅ ᐃᓅᓯᖏᑦ ᐊᓯᔾᔨᓚᐅᕐᓂᖏᓐᓂ ᐊᕐᕌᒍᒐᓴᓂ 
1950 ᑭᖑᓂᐊᓂ. ᐱᔾᔪᑎᖃᖅᑐᓂ ᐅᓂᒃᑳᓕᐊᓂ ᐊᒻᒪ ᐊᓯᐊᒎᖅᑐᓂ ᖃᐅᔨᓴᖅᑕᐅᓂᐅᔪᓂ ᐆᒥᖓ ᑲᑎᙵᓂᐅᔪᒥ 
ᕿᒥᕐᕈᕗᖅ ᐱᔾᔪᑎᖃᖅᑐᓂ ᓴᖅᑭᓚᐅᖅᑐᓂ ᐱᓕᕆᑎᓪᓗᒋᑦ ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᓂᑦ. 
ᐱᒋᐊᓚᐅᖅᑐᒥ ᑐᑭᓯᒋᐊᕐᓂᕐᒥ ᖃᐅᔨᒐᓱᖕᓂᐅᔪᒥ ᑐᖁᕋᐃᓂᐅᔪᒥ ᕿᒧᒃᓯᐅᑎᓂ ᕿᒻᒥᓂᑦ ᕿᓚᒻᒥᐅᔪᒥ 
ᐱᕈᓚᐅᖅᐳᖅ ᐃᓚᖃᕐᓂᖓᓂ ᐊᓯᖏᓐᓂ ᐊᑐᖅᑕᐅᓂᑯᓂ ᑲᒪᓇᖅᑐᓂ ᐱᖅᑯᓯᕆᙱᑕᓄᑦ ᐱᐅᓯᖃᓕᖅᑎᑕᐅᓂᕐᒥ 
ᐊᓯᔾᔨᕐᓂᐅᔪᓂ.

ᑲᒥᓴᓇ ᔭᐃᒥᓯ ᐃᒡᓗᓕᐅᕐᑎᐅᑉ ᑭᖑᓪᓕᖅᐹᖑᔪᒥ ᐅᓂᒃᑳᓕᐊᖓ, ᑕᐃᒎᓯᓕᖕᒥ ᑎᑭᐅᑎᓂᖅ ᓴᐃᒻᒪᖃᑎᒌᖕᓂᕐᒥ, 
ᐊᒻᒪ 22−ᖑᔪᓂ ᐃᓚᒋᔭᐅᔪᓂ ᐱᔾᔪᑎᖃᖅᑐᓂ ᐊᒻᒪ ᑕᐃᔅᓱᒪᓂᑐᖃᖅ ᐅᓂᒃᑳᓕᐊᓂ ᑎᑎᕋᖅᑕᐅᔪᓂ ᕿᑭᖅᑕᓂ 
ᐃᓄᐃᑦ ᑲᑐᔾᔨᖃᑎᒌᖑᔪᓂ ᐃᓄᒃᑎᑐᑦ ᐊᒻᒪ ᖃᓪᓗᓈᑎᑐᑦ ᓄᕕᓯᕗᖅ ᑕᑯᒃᓴᐅᓂᐅᔪᒥ ᓱᓕᔪᒥᒃ ᐅᓂᒃᑲᐅᓯᓂᑦ ᐊᒻᒪ 
ᑎᑎᖅᑲᖁᑕᐅᔪᓂ ᑲᑎᖅᓱᖅᑕᐅᔪᓂ ᑕᐃᑲᓂ ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᓂᑦ ᒪᓕᒃᑐᒥ 1950-1975−ᒧᑦ 
ᐱᓕᕆᓂᐅᔪᒥ.

ᐅᓂᒃᑳᓕᐊᓂ ᑲᑎᖅᓱᐃᓯᒪᓂᐅᔪᑦ
ᐃᓗᓯᑦᑎᒍᑦ  
ᖃᓄᐃᓐᖏᓯᐊᕐᓂᖅ 

ᑭᓪᓕᓯᓂᐊᖅᑏᑦ 
ᑭᖑᓪᓕᐹᕐᓯᐅᑎᒋᓪᓗᒋᑦ 
ᐅᓂᒃᑳᖏᑦ: ᑲᔪᓯᑎᑦᑎᓂᖅ 
ᓴᐃᒻᒪᖃᑎᒌᓐᓂᕐᒥ

ᕿᒥᕐᕈᔭᐅᓂᖏᑦ ᐸᓖᓯᒃᑯᑦ ᐊᒻᒪᓗ 
ᐃᓄᐃᑦ ᕿᒻᒦᔭᖅᑕᐅᓂᖏᑕ 
ᒥᒃᓵᓄᑦ ᐅᓂᒃᑳᑦ

ᐃᒃᐱᐊᕐᔪᒃ ᓄᓇᓕᖕᓂ 
ᐊᑐᖅᑕᐅᓂᑯᓂ

ᑲᖏᖅᑐᒑᐱᒃ ᓄᓇᓕᖕᓂ 
ᐊᑐᖅᑕᐅᓂᑯᓂ

ᐊᐅᓱᐃᑦᑐᖅ ᓄᓇᓕᖕᓂ 
ᐊᑐᖅᑕᐅᓂᑯᓂ

ᐃᒡᓗᓕᒃ ᓄᓇᓕᖕᓂ 
ᐊᑐᖅᑕᐅᓂᑯᓂ

ᐃᒡᓗᓕᕆᓂᖅ ᐃᒡᓗᓕᕆᔨᑦ 
ᕿᑭᕐᑖᓗᖕᓂ

ᐃᓕᓐᓂᐊᕐᓂᖅ ᕿᑭᖅᑖᓗᖕᒥ

ᐃᖃᓗᐃᑦ ᓄᓇᓕᖕᓂ 
ᐊᑐᖅᑕᐅᓂᑯᓂ

ᑭᒻᒥᕈᑦ ᓄᓇᓕᖕᓂ ᐊᑐᖅᑕᐅᓂᑯᓂ

ᑭᙵᐃᑦ ᓄᓇᓕᖕᓂ 
ᐊᑐᖅᑕᐅᓂᑯᓂ

ᓅᒋᐊᕐᓂᖏᑦ ᐃᓄᐃᑦ ᐃᓅᓯᖏᑦᑕ

ᐱᐅᓯᐅᓯᒪᔪᖅ ᐸᓖᓯᓄᑦ 
ᕿᑭᖅᑖᓗᒻᒥ

ᐸᖕᓂᖅᑑᖅ ᓄᓇᓕᖕᓂ 
ᐊᑐᖅᑕᐅᓂᑯᓂ

ᐱᕙᓪᓕᐊᔪᓕᕆᓂᖅ 
ᒪᑭᒪᔾᔪᑎᔅᓴᓕᕆᓂᖅ ᕿᑭᖅᑖᓗᒻᒥ

ᒥᑦᑎᒪᑕᓕᒃ ᓄᓇᓕᖕᓂ 
ᐊᑐᖅᑕᐅᓂᑯᓂ

ᕿᑭᖅᑕᕐᔪᐊᖅᓄᓇᓕᖕᓂ 
ᐊᑐᖅᑕᐅᓂᑯᓂ

ᕿᒻᒦᑦ

ᖃᐅᓱᐃᑦᑐᖅ ᓄᓇᓕᖕᓂ 
ᐊᑐᖅᑕᐅᓂᑯᓂ

ᓴᓂᑭᓗᐊᖅ ᓄᓇᓕᖕᓂ 
ᐊᑐᖅᑕᐅᓂᑯᓂ

ᓴᓂᕋᔭᒃ ᓄᓇᓕᖕᓂ 
ᐊᑐᖅᑕᐅᓂᑯᓂ

ᐃᓱᒪᒋᐊᓐᖓᐅᑎᖏᑦ 
ᑲᓇᑕᒥ ᓵᓚᖃᑖᖅᑲᕐᓂᕐᒥᑦ: 
ᒐᕙᒪᒃᑯᑦ ᐊᖏᔪᖅᑲᐅᑎᑦ 
ᐱᔪᓐᓇᐅᑎᖃᖅᑐᑎᒃ ᐊᒻᒪᓗ 
ᕿᑭᖅᑖᓗᒻᒥ


